
E tupu ta Iehova opuaraa!


“O ta ’u i parau ra, o ta ’u ïa e faatupu; ua opuahia e au ra, e na ’u ïa e rave.”—ISA. 46:11.

HIMENE: 147, 149

E NAFEA OUTOU IA PAHONO?


	Eaha ta Iehova opuaraa no te taata?



	No te aha aita ’i ta Iehova opuaraa i tupu atura?



	Eaha ta Iehova i horoa ia tupu ta ’na opuaraa?












1, 2. (a) Eaha ta Iehova i faaite mai? (b) Eaha te parau fafau ta tatou e ite i roto i te Isaia 46:10, 11 e te 55:11?

MEA poto te parau i faahitihia i te omuaraa o te Bibilia, mea hohonu râ: “Hamani ihora te Atua i te ra‘i e te fenua i te matamua ra.” (Gen. 1:1) Mea iti roa ta tatou i ite no nia i te mau mea ta te Atua i poiete i roto i te ao nui, e mea iti roa ta tatou i taa no nia i te reva teitei, te maramarama e te puai aratoraa. (Koh. 3:11) Ua faaite mai râ Iehova i ta ’na opuaraa no te fenua e no te taata. Ua poiete oia i te taata ma to ’na iho huru e ua hinaaro oia ia oaoa ratou i te ora i te fenua nei. (Gen. 1:26) E riro ratou ei tamarii na ’na, o ’na to ratou Metua.

2 Mai te pene toru o te Genese, te haapii ra tatou e ua haafifihia ta Iehova opuaraa. (Gen. 3:1-7) Aita râ e fifi ta Iehova e ore e nehenehe e faatitiaifaro. Aita e taata e nehenehe e patoi ia ’na. (Isa. 46:10, 11; 55:11) Ia papu ia tatou e e tupu iho â ta Iehova opuaraa matamua i te taime tano!

 3. (a) Eaha te mau haapiiraa faufaa o te tauturu mai ia taa i te poroi Bibilia? (b) No te aha tatou e hi‘opoa ’i i teie mau haapiiraa? (c) Eaha te mau uiraa ta tatou e hi‘opoa mai?

3 Mea papu, ua ite tatou eaha ta te Atua opuaraa no te fenua e no te taata, e eaha to Iesu tiaraa i roto i tera opuaraa. E pue parau mau Bibilia faufaa roa te reira, e aita e ore e tera atoa te mau parau mau matamua ta tatou i haapii i roto i te Parau a te Atua. I teie nei, e hinaaro tatou e tauturu ia vetahi ê ia ite i teie mau haapiiraa faufaa roa. E nehenehe tatou e na reira i teie taime o te matahiti, a titau manihini ai tatou i te taata ia apiti mai i te Oroa haamana‘oraa o te pohe o te Mesia. (Luka 22:19, 20) Ia haere mai ratou no teie oroa faufaa, e haapii hau atu â ratou no nia i ta te Atua opuaraa faahiahia mau. No reira, e taime maitai teie no te feruri no nia i te mau uiraa ta tatou e nehenehe e faaohipa no te faaitoito i te taata ia apiti mai. I roto i teie tumu parau, e hi‘opoa mai tatou e toru uiraa: Eaha te opuaraa a te Atua no te fenua e no te taata? Eaha te fifi i tupu? No te aha maoti te tusia taraehara o Iesu e tupu ai ta te Atua opuaraa?






EAHA TA TE ATUA POIETE I OPUA I TE OMUARAA?


 4. E nafea te mau mea i poietehia e faaite ai i te “hanahana o te Atua”?

4 E Atua poiete faahiahia mau o Iehova. Mea faito ore te mau mea atoa ta ’na i poiete. (Gen. 1:31; Ier. 10:12) Eaha ta tatou e haapii mai no nia i te nehenehe e te naho e itehia i roto i te mau mea i poietehia? Te haapii ra tatou e mea faufaa te mau mea atoa ta Iehova i poiete, mai te mau mea iti haihai roa e tae roa ’tu i te mea rarahi. Hau atu â, eaha to oe huru ia feruri oe i te tao‘a tahi ora faahiahia mau o te taata, ia hi‘o oe i te hoê pêpe fanau apî aore ra ia mataitai oe i te hoê toparaa mahana nehenehe mau? E faahiahia roa tatou i teie mau ohipa no te mea ua poiete Iehova ia tatou e te aravihi e ite eaha mau te mea nehenehe.—A taio i te Salamo 19:1; 104:24.

 5. Eaha ta Iehova i rave ia tere maitai te mau mea atoa ta ’na i poiete?

5 Ua taotia Iehova i te taatoaraa o te mau mea ta ’na i poiete. Ua haamau oia i te mau ture o te natura e te mau ture i te pae morare. Ua haamau oia i teie mau ture ia nehenehe te mau mea atoa i roto i te ao nui e tere maitai. (Sal. 19:7-9) E vahi e e ohipa taa maitai to te mau mea atoa i roto i te ao nui. Ei hi‘oraa, maoti te ture o te puai aratoraa e vai piri noa ’i te reva mata‘i i te fenua e e ohipa atoa te reira i nia i te moana e te nanuraa o te miti. Ahani aita te puai aratoraa, eita ïa e nehenehe e ora i te fenua nei. Maoti te mau taotiaraa ta Iehova i haamau i roto i te natura e itehia ’i te naho i roto i te ao nui. Te faaite ra te reira e e opuaraa ta ’na no te fenua e no te taata. I roto i ta tatou taviniraa, e nehenehe tatou e tauturu i te taata ia ite o vai te Atua poiete o teie ao nui faahiahia mau.—Apo. 4:11.

6, 7. Eaha te tahi mau ô ta Iehova i horoa ia Adamu raua Eva?

6 Te opuaraa a Iehova, ia ora te taata e a muri noa ’tu i te fenua nei. (Gen. 1:28; Sal. 37:29) E Atua aau horoa noa oia, e ua horoa oia ia Adamu raua Eva e rave rau ô faahiahia mau. (A taio i te Iakobo 1:17.) Ua horoa ’tu Iehova i te tiamâraa e maiti, oia atoa, te aravihi no te feruri, no te here e no te faahoa. Ua paraparau e ua haapii te Atua poiete ia Adamu e nafea ia rave i te mea maitai. Ua haapii atoa Adamu e nafea ia haapao ia ’na iho, te mau animara e te fenua. (Gen. 2:15-17, 19, 20) Ua horoa Iehova ia Adamu raua Eva i te mau tumu ite, ia nehenehe raua e tamata, e fafa, e hi‘o, e faaroo e e hau‘a i te mau mea maitatai ta ’na i pûpû atu. Ma te na reira, ua nehenehe raua e ora ma te oaoa i roto i to raua nohoraa nehenehe mau. E rave rahi ohipa anaanatae ta Adamu raua Eva i rave. E ua nehenehe raua e tamau i te haapii e te ite i te mau mea apî e a muri noa ’tu.

7 Eaha te tahi atu â mau mea o tei ô atoa i roto i ta te Atua opuaraa? Maoti Iehova, ua nehenehe Adamu raua Eva e fanau mai i te mau tamarii tia roa. E fanau atoa mai ta raua tamarii i ta ratou iho tamarii a î roa ’tu ai te fenua i te taata. Ua hinaaro Iehova ia here te mau metua i ta ratou tamarii, mai ta ’na i here ia Adamu raua Eva, ta ’na na tamarii matamua tia roa. Ua horoa oia i te huitaata i te fenua e pauroa te mau mea nehenehe mau e vai ra i nia iho. E riro teie vahi ei nohoraa no raua e eita roa ’tu te reira e taui.—Sal. 115:16.






EAHA TE FIFI I TUPU?


 8. No te aha te Atua i horoa ’i i te ture o te Genese 2:16, 17?

8 Aita te ohipa i tupu mai ta Iehova i hinaaro. No te aha? Ua horoa Iehova ia Adamu raua Eva i te hoê ture, ia taa raua eaha te otia o to raua tiamâraa. Ua parau oia: “E amu noa oe i to te mau raau atoa o te ô nei; area i to te raau e ite ai i te maitai e te ino, eiaha oe e amu i te reira; ei te mahana e amu ai oe i te reira, e pohe ïa oe.” (Gen. 2:16, 17) E ere roa ’tu teie ture i te mea fifi no raua ia taa. E ere atoa i te mea fifi ia auraro, mea rahi hoi te maa au mau i roto i te ô.

9, 10. (a) Ua pari Satani ia Iehova i te aha? (b) Eaha ta Adamu raua Eva i faaoti? (A hi‘o i te hoho‘a matamua.)

9 Ua faaohipa Satani te Diabolo i te hoê ophi no te haavare ia Eva, ia ore oia ia auraro i to ’na Metua, ia Iehova. (A taio i te Genese 3:1-5; Apo. 12:9) Te parau e eita te mau tamarii a te Atua e faatiahia ia “amu i to te mau raau atoa o te ô,” ua faariro Satani i te reira ei haafifiraa. Mai te mea ra e te parau ra oia: ‘Te auraa ïa e eita ta outou e nehenehe e rave i ta outou e hinaaro?’ I muri iho, ua parau oia ia Eva: “E ore roa orua e pohe.” E haavare tera. Ua tamata oia i te turai ia Eva ia tiaturi e e ere i te mea faufaa ia faaroo i te Atua. Ua na ô Satani: “Ua ite hoi te Atua e, ua amu ana‘e orua i to reira, e araara ïa to orua mata.” Te parau ra Satani e eita Iehova e hinaaro ia amu raua i te maa hotu, no te mea e horoa ’tu te reira i te hoê ite taa ê. I te pae hopea, ua haavare oia ma te parau atu: “E riro orua mai te atua ra te huru, i te ite i te maitai e te ino.”

10 Mea tia ïa ia faaoti Adamu raua Eva eaha te rave: e auraro anei i te Atua aore ra e faaroo i te ophi? Ua faaoti raua i te faaroo ore i te Atua. Ua patoi raua ia Iehova ei Metua no raua e ua apiti ia Satani. Raua noa ’tura i tera taime, ua ere raua i ta Iehova paruru.—Gen. 3:6-13.

11. No te aha Iehova i ore ai i vaiiho noa i te hara a Adamu raua Eva?

11 I to Adamu raua Eva ofatiraa i ta te Atua ture, erehia ’tura raua i te tiaraa taata tia roa. Ua riro atoa raua ei enemi no te Atua, no te mea aita oia e au i te ino. E ore to ’na “mata maitai e tia ia hi‘o i te ino.” (Hab. 1:13) Ahani aita Iehova i rave hoê noa ’‘e mea no te hara a Adamu raua Eva, pauroa te mau mea ta ’na i poiete te fifihia. E uiui paha te mau melahi e te taata e nehenehe anei e tiaturi i ta ’na parau. Mea haapao maitai râ o Iehova i ta ’na iho mau ture aveia, e eita roa ’tu oia e ofati i te reira. (Sal. 119:142) Noa ’tu e tiamâraa to Adamu raua Eva e maiti, aita ta raua i nehenehe e ape i te mau faahopearaa o to raua orure-hau-raa ia Iehova. Ua pohe e ua ho‘i raua i te repo, no reira mai raua i te raveraahia mai.—Gen. 3:19.

12. Eaha tei tupu no te mau tamarii a Adamu?

12 I to Adamu raua Eva amuraa i te maa hotu, aita ’tura Iehova i nehenehe faahou e farii ia raua ei mero no to ’na utuafare. Ua tiavaruhia raua i rapae i te ô i Edene e aita roa ’tu raua i nehenehe faahou e ho‘i i reira. (Gen. 3:23, 24) Ua vaiiho Iehova ia faaruru raua i te mau faahopearaa o ta raua faaotiraa. (A taio i te Deuteronomi 32:4, 5.) Aita ’tura ta raua i nehenehe faahou e pee ma te tia roa i te mau huru maitatai o Iehova. Ua ere Adamu i te hoê a muri a‘e faahiahia mau eiaha no ’na noa, no ta ’na atoa râ mau tamarii. Ua tutuu oia na ratou i te huru taata tia ore, te hara e te pohe. (Roma 5:12) Ua faaere o Adamu ia ratou i te ora mure ore. Aita Adamu raua Eva i fanau mai i te tamarii tia roa, aita atoa ta raua mau tamarii i fanau mai i te mau tamarii tia roa. Mai te taime a haafariu ê ai Satani ia Adamu raua Eva i te Atua, aita te Diabolo i faaea i te ohipa i nia i te taata ia na reira atoa ratou.—Ioa. 8:44.






MAOTI TE HOO E NEHENEHE E FAATUPU I TE AUHOARAA E TE ATUA


13. Eaha ta Iehova e hinaaro no te huitaata?

13 Ua here noa râ Iehova i te taata. Noa ’tu ua faarue Adamu raua Eva ia ’na, ua hinaaro â oia ia faatupu te huitaata i te hoê auhoaraa maitai e o ’na. E aita o ’na i hinaaro ia pohe ratou. (Pet. 2, 3:9) Ua rave oioi ïa te Atua i te tahi mau faanahoraa ia fana‘o faahou te huitaata i te hoê auhoaraa e o ’na. E nafea râ oia e na reira ’i ma te ore e ofati i ta ’na iho mau ture aveia? Ta tatou ïa e hi‘o mai.

I muri a‘e i to Adamu raua Eva faarueraa ia ’na, ua rave oioi te Atua i te tahi mau faanahoraa ia fana‘o faahou te huitaata i te hoê auhoaraa e o ’na



14. (a) Ia au i te Ioane 3:16, eaha ta te Atua i rave no te faaora i te taata i te hara e te pohe? (b) No nia i teihea uiraa tatou e nehenehe ai e aparau e te taata?

14 A taio i te Ioane 3:16. No e rave rahi ta tatou e titau manihini i te Oroa haamana‘oraa, ua mau aau ia ratou teie irava. E nafea râ te ora mure ore e noaa ’i maoti te tusia o Iesu? E nehenehe tatou e tauturu i te taata ia ite i te pahonoraa o teie uiraa ia titau manihini tatou ia ratou i te Oroa haamana‘oraa, ia parahi ratou i pihaiiho ia tatou i te Oroa e ia ho‘i faahou tatou e farerei ia ratou i muri a‘e. Hau atu â ratou i te ite eaha te hoo, hau atu â ratou i te taa to Iehova here no te taata e to ’na paari. Eaha te mau mana‘o faufaa no nia i te hoo ta tatou e nehenehe e faaite ia ratou?

15. E nafea Iesu i taa ê ai ia Adamu?

15 Ua pûpû Iehova i te hoê taata tia roa o te nehenehe e horoa i to ’na ora ei hoo. Mea tia ia vai taiva ore teie taata tia roa ia Iehova e ia ineine oia i te horoa i to ’na ora no te taata. (Roma 5:17-19) Ua tono Iehova ia Iesu, ta ’na i poiete na mua roa, mai te ra‘i mai i te fenua nei. (Ioa. 1:14) Ua riro mai ïa Iesu ei taata tia roa, mai ia Adamu na mua ’‘e. Taa ê atu râ ia Adamu, ua pee Iesu i te mau ture aveia a Iehova mai tei titauhia i te hoê taata tia roa. I mua i te mau tamataraa u‘ana roa ’‘e, aita roa ’tu oia i ofati i ta te Atua mau ture.

16. No te aha e ô faahiahia mau te hoo?

16 Ma te pohe ei taata tia roa, ua nehenehe Iesu e faaora i te taata i te hara e te pohe. Ua tuea maite oia ia Adamu i te omuaraa. E taata tia roa o Iesu, tei auraro e tei ore i taiva i te Atua. (Tim. 1, 2:6) Ua pohe oia no tatou, e maoti to ’na tusia i nehenehe ai te mau tane, vahine e tamarii e ora e a muri noa ’tu. (Mat. 20:28) Na roto i te hoo e tupu ai ta te Atua opuaraa.—Kor. 2, 1:19, 20.






UA HOROA IEHOVA I TE RAVEA IA HO‘I MAI IA ’NA RA


17. Eaha ta te hoo e faatupu?

17 Mea faito ore te hoo ta Iehova i pûpû. (Pet. 1, 1:19) No to ’na here rahi ia tatou i ineine ai oia i te horoa i ta ’na Tamaiti here ia pohe oia no tatou. (Ioa. 1, 4:9, 10) E nehenehe e parau e ua riro Iesu, eiaha râ Adamu, ei metua no tatou. (Kor. 1, 15:45) Te horoa mai ra Iesu i te ravea eiaha noa ia fana‘o tatou i te ora mure ore, oia atoa râ ia ho‘i tatou i roto i to te Atua utuafare i te hoê mahana. Na roto i te hoo e riro ai te huitaata ei feia tia roa e e farii faahou ai Iehova ia ratou i roto i to ’na utuafare ma te ore e ofati i ta ’na iho mau ture. A feruri na i te oaoa ia riro mai te feia taiva ore ia Iehova ei taata tia roa! I reira ïa to te ra‘i e to te fenua e tahoê ai ei utuafare fetii. E riro tatou pauroa ei tamarii a te Atua.—Roma 8:21.

18. I teihea taime e riro ai Iehova “i nia iho i te mau mea atoa”?

18 Noa ’tu ua patoi to tatou na metua matamua ia Iehova, aita oia i faaea i te here i te taata e ua horoa mai oia i te hoo. E noa ’tu e taata tia ore tatou, eita ta Satani e nehenehe e tapea ia tatou ia taiva ore ia Iehova. Na roto i te hoo, e tauturu mai Iehova ia riro tatou ei taata parau-tia. A feruri na i te oraraa ia fana‘o te taata atoa “o te ite i te Tamaiti e te faaroo ia ’na” i te ora mure ore! (Ioa. 6:40) E faatupu to tatou Metua î i te here e te paari i ta ’na opuaraa e e tauturu oia i te taata ia riro mai ei taata tia roa. I reira Iehova e riro roa ’i “i nia iho i te mau mea atoa.”—Kor. 1, 15:28.

19. (a) E turai mai to tatou mauruuru no te hoo ia aha? (A hi‘o i te tumu parau tarenihia “E tamau ana‘e i te imi i te feia e farii ia outou.”) (b) Eaha ta tatou e hi‘opoa mai i roto i to muri mai tumu parau?

19 Ia turai mai to tatou mauruuru no te hoo ia faaite ia vetahi ê no nia i teie ô faito ore. Mea tia ia ite te taata e na roto i te hoo, te pûpû ra Iehova ma te here i te ora mure ore na te huitaata. Ua hau atu â râ ta te hoo e rave. E faaafaro te reira i ta Satani i parau i roto i te ô i Edene. E hi‘opoa tatou i te reira i roto i to muri mai tumu parau.









[image: Te horoa ra hoê Ite no Iehova na te hoê taata i te hoê titau-manihini-raa]


E tamau ana‘e i te imi i te feia e farii ia outou


I TE mau matahiti atoa, e pûpû te mau Ite no Iehova i te titau-manihini-raa i te Oroa haamana‘oraa na e rave rahi mirioni taata na te ao nei. I te matahiti i mairi, ua piahia piri atu i te 440 000 000 titau-manihini-raa na roto hau atu i te 530 reo. Te vai ra â ta oe titau-manihini-raa no teie matahiti, o ta oe e nehenehe e opere atu i te taata hou te Oroa haamana‘oraa? Peneia‘e e tauturu hoê o teie mau titau-manihini-raa i te hoê taata ia apiti atu.—Mat. 10:11.





NO TE TAA MAITAI ATU Â I TEIE TUMU PARAU


	Te mau ture morare a Iehova: E mau ture aveia o te haerea teie, ta Iehova i haamau no te mau mea atoa ta ’na i poiete. O Iehova ana‘e te nehenehe e horoa mai i te mau ture tia roa.



	Tiamâraa e maiti: E aravihi teie o ta Iehova i horoa mai no te feruri eaha te nehenehe e rave, te mau faahopearaa, oia atoa, te aravihi no te maiti. Ia maiti tatou e ora ia au i ta ’na mau ture, e faaite ïa te reira e te hinaaro ra tatou e riro mai ei tamarii a te Atua











^ (Isa. 46:11) i te tiaororaa ’tu i te aeto mai te hitia o te râ mai; e te taata e faatupu i tau parau mai te fenua roa mai: o ta ’u i parau ra, o ta ’u ïa e faatupu; ua opuahia e au ra, e na ’u ïa e rave.



^ (Isa. 46:10, 11) i te faaiteraa i te hopea mai te matamua mai â, e mai mutaaiho mai â i te faaiteraa i te mau mea aitâ i tupu ra: e te parauraa e, O ta ’u te parau e tupu, e tei opuahia e au ra, o ta ’u ïa e rave: 11 i te tiaororaa ’tu i te aeto mai te hitia o te râ mai; e te taata e faatupu i tau parau mai te fenua roa mai: o ta ’u i parau ra, o ta ’u ïa e faatupu; ua opuahia e au ra, e na ’u ïa e rave.



^ (Isa. 55:11) oia atoa te parau no roto i to ’u nei vaha; e ore e ho‘i faufaa ore noa mai ia ’u nei, e tupu râ tei opuahia e au ra; e noaa hoi te mea i faaue atu ai au ra.



^ par. 1 (Gen. 1:1) Hamani ihora te Atua i te ra‘i e te fenua i te matamua ra.



^ par. 1 (Koh. 3:11) Ua faanehenehe oia i te mau mea atoa i te tau mau ra, e ua tuu oia i te mana‘o i to teie nei ao i roto i to ratou aau; aita râ e taata i ite i te ohipa a te Atua mai te matamua mai e tae noa ’tu i te hopea.



^ par. 1 (Gen. 1:26) Ua parau ihora te Atua, E hamani tatou i te taata ma to tatou iho huru, ia au i to tatou iho hoho‘a; e ei nia iho ratou i te mau i‘a o te tai, e i nia iho i te mau manu o te reva, e i nia iho i te mau puaa, e i nia iho i te fenua atoa, e i nia iho hoi i te mau mea e nee haere i te fenua nei ra.



^ par. 2 (Gen. 3:1-7) E paari rahi to te ophi i to te mau manu avae maha atoa o te fenua, i ta te Atua ra ta Iehova i hamani ra; e ua na ô maira oia i te vahine, Oia ïa, ua parau mai te Atua e, Eiaha orua e amu i to te mau raau atoa o te ô nei? 2 Ua parau atura te vahine i taua ophi ra, E amu mâua i to te mau raau atoa o te ô nei; 3 maori râ o to taua raau i ropu i te ô nei, ua parau mai ïa te Atua e, Eiaha orua e amu i to reira; eiaha hoi orua e rave noa ’tu; a pohe orua. 4 Ua parau maira taua ophi ra i te vahine, E ore roa orua e pohe: 5 ua ite hoi te Atua e, ua amu ana‘e orua i to reira, e araara ïa to orua mata, e e riro orua mai te atua ra te huru, i te ite i te maitai e te ino. 6 E ite a‘era te vahine, e raau maitai ei maa, e te au hoi i te mata ia hi‘o atu, e te raau hinaaro hoi ia noaa te ite; ua rave ihora oia i te maa no nia i taua raau ra, amu ihora, hopoi atura hoi i ta te tane, amu atoa ihora hoi oia. 7 Araara a‘era to raua mata, ite a‘era raua e te vai tahaa noa ra raua; ua fatu ihora raua i te rau suke ei pareu no raua.



^ par. 2 (Isa. 46:10, 11) i te faaiteraa i te hopea mai te matamua mai â, e mai mutaaiho mai â i te faaiteraa i te mau mea aitâ i tupu ra: e te parauraa e, O ta ’u te parau e tupu, e tei opuahia e au ra, o ta ’u ïa e rave: 11 i te tiaororaa ’tu i te aeto mai te hitia o te râ mai; e te taata e faatupu i tau parau mai te fenua roa mai: o ta ’u i parau ra, o ta ’u ïa e faatupu; ua opuahia e au ra, e na ’u ïa e rave.



^ par. 2 (Isa. 55:11) oia atoa te parau no roto i to ’u nei vaha; e ore e ho‘i faufaa ore noa mai ia ’u nei, e tupu râ tei opuahia e au ra; e noaa hoi te mea i faaue atu ai au ra.



^ par. 3 (Luka 22:19, 20) Ua rave ihora oia i te pane, haamaitai atura i te Atua, vavahi ihora, tuu atura ia ratou ra, na ô atura, O tau tino teie e horoahia na outou nei, e na reira outou ei mana‘oraa ia ’u. 20 E ua na reira atoa hoi i te au‘a ia oti a‘e te amuraa, na ô atura, Teie nei au‘a, o te faufaa apî ïa i to ’u nei toto, e haamaniihia no outou nei.



^ par. 4 (Gen. 1:31) Hi‘o a‘era te Atua i te mau mea atoa ta ’na i hamani, e inaha, e mea maitai roa. E ahiahi ihora, e ao a‘era, o te mahana ono ïa.



^ par. 4 (Ier. 10:12) Na ’na i hamani i te fenua i to ’na ra mana, e na ’na i haamau i te ao atoa nei i to ’na ra paari, e na ’na i hohora i te mau ra‘i i to ’na ra ite.



^ par. 4 (Sal. 19:1) Te parau hua nei te mau ra‘i i te hanahana o te Atua! e te faaite nei te reva i te ohipa a tana rima!



^ par. 4 (Sal. 104:24) Aita te huru rau o ta oe ra ohipa, e Iehova! e mau ravea paari ana‘e â ta oe! Ua î te fenua nei i ta oe ra tao‘a.



^ par. 5 (Sal. 19:7-9) Oia atoa te ture a Iehova aita e hapa, i te faafariuraa i te varua; te faaite a Iehova e mea mau ïa, e paari ai te aau o te maua; 8 te haapaoraa a Iehova e mea tia ïa, e oaoa ’i te aau; te a‘o a Iehova e mea maramarama ïa, e maramarama ’i te mata nei; 9 te mǎta‘u ia Iehova e mea viivii ore ïa, e tia ïa i te vai-maite-raa; te faaauraa a Iehova e parau mau ïa, e te mea tia ana‘e;



^ par. 5 (Apo. 4:11) E au te hanahana ia oe, e te Fatu, e te tura, e te mana, na oe hoi i hamani i te mau mea atoa nei, e no to oe hinaaro i mau ai, e i hamanihia ’i ratou.



^ par. 6 (Gen. 1:28) Ua haamaitai ihora te Atua ia raua, na ô maira te Atua, Ia fanau orua, e ia rahi roa, e faaî i te fenua nei, e e haavi iho; e ia mana orua i nia iho i te i‘a o te tai, e i nia iho i te mau manu o te reva, e i nia iho i te mau mea atoa e nee haere i nia iho i te fenua nei.



^ par. 6 (Sal. 37:29) E parahi te feia parau-tia i nia i te fenua, e parahi tamau â ratou i reira.



^ par. 6 (Iak. 1:17) Te mau mea maitatai i ho-mai-hia mai, e te mau mea tia roa e maitai roa ’i, no nia ïa, mai nia mai ïa i te Metua o te maramarama, aore roa e hirohirouri ia ’na ra, aore hoi e huru-ê-raa e vahi iti noa ’‘e.



^ par. 6 (Gen. 2:15-17) Ua rave ihora te Atua ra o Iehova i te taata, tuu ihora ia ’na i roto i taua ô i Edene ra, ei faaapu, e ei tiai. 16 Ua parau maira te Atua ra o Iehova i te taata, na ô maira, E amu noa oe i to te mau raau atoa o te ô nei; 17 area i to te raau e ite ai i te maitai e te ino, eiaha oe e amu i te reira; ei te mahana e amu ai oe i te reira, e pohe ïa oe.



^ par. 6 (Gen. 2:19, 20) Ua hamani hoi te Atua ra o Iehova i te mau manu avae maha atoa o te fenua nei, e te mau manu atoa o te reva, i te repo fenua; e ua aratai mai ia Adamu ra, ia itea ta ’na i‘oa e mairi; e ta Adamu i‘oa e mairi i taua mau mea ora atoa ra, ia riro te reira ei i‘oa mau. 20 I mairi noa râ Adamu i te i‘oa no te mau puaa atoa, e to te mau manu atoa o te reva, e to te mau manu avae maha o te fenua nei; aita roa râ o Adamu e tauturu au i itea.



^ par. 7 (Sal. 115:16) Te mau ra‘i ra, na Iehova ïa mau ra‘i; area te fenua nei, ua horoa mai oia i te reira na te tamarii a te taata nei.



^ (Gen. 2:16, 17) Ua parau maira te Atua ra o Iehova i te taata, na ô maira, E amu noa oe i to te mau raau atoa o te ô nei; 17 area i to te raau e ite ai i te maitai e te ino, eiaha oe e amu i te reira; ei te mahana e amu ai oe i te reira, e pohe ïa oe.



^ par. 8 (Gen. 2:16, 17) Ua parau maira te Atua ra o Iehova i te taata, na ô maira, E amu noa oe i to te mau raau atoa o te ô nei; 17 area i to te raau e ite ai i te maitai e te ino, eiaha oe e amu i te reira; ei te mahana e amu ai oe i te reira, e pohe ïa oe.



^ par. 9 (Gen. 3:1-5) E paari rahi to te ophi i to te mau manu avae maha atoa o te fenua, i ta te Atua ra ta Iehova i hamani ra; e ua na ô maira oia i te vahine, Oia ïa, ua parau mai te Atua e, Eiaha orua e amu i to te mau raau atoa o te ô nei? 2 Ua parau atura te vahine i taua ophi ra, E amu mâua i to te mau raau atoa o te ô nei; 3 maori râ o to taua raau i ropu i te ô nei, ua parau mai ïa te Atua e, Eiaha orua e amu i to reira; eiaha hoi orua e rave noa ’tu; a pohe orua. 4 Ua parau maira taua ophi ra i te vahine, E ore roa orua e pohe: 5 ua ite hoi te Atua e, ua amu ana‘e orua i to reira, e araara ïa to orua mata, e e riro orua mai te atua ra te huru, i te ite i te maitai e te ino.



^ par. 9 (Apo. 12:9) Hurihia ’tura hoi te teni rahi i rapae, o taua ophi tahito ra ïa, o tei parauhia o te diabolo ra, e o Satan[i] hoi, o tei haavare i to te ao atoa nei; i hurihia oia i rapae i nia iho i te fenua nei, e ta ’na mau melahi atoa ua huri-atoa-hia i rapae.



^ par. 10 (Gen. 3:6-13) E ite a‘era te vahine, e raau maitai ei maa, e te au hoi i te mata ia hi‘o atu, e te raau hinaaro hoi ia noaa te ite; ua rave ihora oia i te maa no nia i taua raau ra, amu ihora, hopoi atura hoi i ta te tane, amu atoa ihora hoi oia. 7 Araara a‘era to raua mata, ite a‘era raua e te vai tahaa noa ra raua; ua fatu ihora raua i te rau suke ei pareu no raua. 8 E ite a‘era raua i te reo o te Atua ra o Iehova i te harururaa i roto i te ô, i te mǎrǔraa mahana ra; ua tapuni ihora Adamu raua o te vahine i te aro o te Atua ra o Iehova, i roto i te uru raau o te ô ra. 9 Ua tiaoro maira râ te Atua ra o Iehova ia Adamu, na ô maira ia ’na, Tei hea oe? 10 Ua na ô atura oia, Faaroo a‘era vau i to reo i roto i te ô nei, mǎta‘u a‘era vau o vau i vai tahaa noa, tapuni a‘e nei au. 11 Ua na ô maira oia, Na vai oe i faaite e te vai tahaa noa ra oe? i amu na oe i to te raau ta ’u i parau atu ia oe e, Eiaha e amu? 12 Ua parau atura Adamu, Na te vahine ta oe i ho mai ei apiti no ’u ra, i horoa mai i to taua raau ra, amu ihora vau. 13 Ua parau maira te Atua ra o Iehova i te vahine ra, Eaha teie ta oe i rave na? Ua na ô atura te vahine ra, I haavare mai te ophi ia ’u, amu ihora vau.



^ par. 11 (Hab. 1:13) E ore to oe mata maitai e tia ia hi‘o i te ino, e ore hoi e au ia oe ia hi‘o i te parau ino; eaha hoi oe i hi‘o ai i te haavare, e te mamû noa ra oe ia horomii te taata ino i tei rahi ta ’na parau-tia i ta ’na iho?



^ par. 11 (Sal. 119:142) O ta oe ra parau-tia, e ore ïa e mure, e ta oe ra ture, o te parau mau noa iho ïa.



^ par. 11 (Gen. 3:19) e amu oe i ta oe maa ma te hou i nia i to rae, e ho‘i noa ’tu oe i raro i te repo, no reira mai hoi oe; e repo hoi oe, e e ho‘i faahou atu â oe i te repo.



^ par. 12 (Gen. 3:23, 24) Ua tiavaru atura te Atua ra o Iehova ia ’na i rapae i taua ô i Edene ra, e faaapu i te fenua, no reira hoi oia ra. 24 Tiahi atura oia i te taata i rapae, ua tuu ihora, i te pae i te hitia o te râ i taua ô i Edene ra, te kerubi ma te ‘o‘e ura e fariuriu haere, ei tiai i te e‘a i te raau ora ra.



^ par. 12 (Deut. 32:4, 5) Oia te Mato, o tei tia roa ta ’na ohipa ra; o tei au atoa to ’na ra mau haerea; e Atua parau mau, e te ino ore ra; e parau-tia ta ’na e te titiaifaro! 5 Ua ino ratou, e ere hoi to ratou ra tapao i to ta ’na ra tamarii, e ui faefaea e te pi‘o ra.



^ par. 12 (Roma 5:12) E teie nei, no te taata hoê ra i ô mai ai te ino i te ao nei, e no te ino hoi te pohe; e ua taea-atoa-hia te taata atoa e te pohe i te mea ua hara paatoa;



^ par. 12 (Ioa. 8:44) O te diabolo to outou na metua, i faatia ’i â outou i te hinaaro o to outou metua ra: e taparahi taata oia mai te matamua mai â: aore oia i haapao i te parau mau, no te mea aore e parau mau i roto ia ’na. Ia parau oia i te parau haavare ra, ua parau ïa i te parau au ia ’na ihora, e haavare oia, e e metua hoi no te haavare.



^ par. 13 (Pet. 2, 3:9) Aore te Fatu i faaroaroa i ta ’na i parau maira, mai ta te tahi pae i parau ra e, e faaroaroa; e faaoromai rahi râ to ’na ia tatou, aita roa i hinaaro e ia pohe atu te hoê, ia noaa paatoa râ te tatarahapa.



^ (Ioa. 3:16) I aroha mai te Atua i to te ao, e ua tae roa i te horoa mai i ta ’na Tamaiti fanau tahi, ia ore ia pohe te faaroo ia ’na ra, ia roaa râ te ora mure ore.



^ par. 14 (Ioa. 3:16) I aroha mai te Atua i to te ao, e ua tae roa i te horoa mai i ta ’na Tamaiti fanau tahi, ia ore ia pohe te faaroo ia ’na ra, ia roaa râ te ora mure ore.



^ par. 15 (Roma 5:17-19) No te hara hoi a te taata hoê ra, i mana ’i te pohe i taua taata hoê ra: te feia hoi i noaa ia ratou te maitai rahi, e te parau-tia i horoahia maira, e rahi atu ïa to ratou mana i te ora i te taata hoê ra, ia Iesu Mesia.) 18 E teie nei, mai te taata atoa i taea i te utua faahapa i te hara a te taata hoê ra, ua taea-atoa-hia te taata atoa i te tia ia ora, i te parau-tia a te taata hoê ra. 19 Mai te taata atoa hoi e rave rahi i faarirohia ei taata hara i te haapao ore o te taata hoê ra, e rave rahi hoi tei faarirohia ei taata parau-tia, i te haapao o te taata hoê ra.



^ par. 15 (Ioa. 1:14) I riro mai nei te Logo ei taata e ua tiahapa mai i ǒ tatou nei, (e ua ite matou i to ’na hanahana, mai te hanahana e au i te Tamaiti fanau tahi a te Metua ra,) ua î i te maitai e te parau mau.



^ par. 16 (Tim. 1, 2:6) o tei horoa ia ’na iho ei hoo i te taata atoa, ia faaitehia i te tau au ra;



^ par. 16 (Mat. 20:28) aita atoa hoi te Tamaiti a te taata nei i haere mai ia tavinihia to ’na, ei tavini râ, e ia horoa i to ’na ora ei hoo no te taata e rave rahi.



^ par. 16 (Kor. 2, 1:19, 20) Aore hoi te Tamaiti a te Atua ra, o Iesu Mesia, i parau-haerehia e matou, o vau e Siluano e Timoteo i ǒ outou na, i te oia e te aore, tei ia ’na râ te oia. 20 Te mau mea atoa a te Atua i parau mai, e oia ana‘e ïa i roto ia ’na, e Amene hoi i roto ia ’na, ia maitai te Atua ia matou nei.



^ par. 17 (Pet. 1, 1:19) i te toto tao‘a râ o te Mesia ra, mai to te arenio ino ore e te ma‘i ore:



^ par. 17 (Ioa. 1, 4:9, 10) Ua itea to te Atua aroha ia tatou nei, o te Atua i tono mai i ta ’na Tamaiti fanau tahi i te ao nei, ia ora tatou ia ’na. 10 O te aroha mau teie, e ere râ e na tatou i aroha ’tu i te Atua, oia râ tei aroha mai ia tatou nei, e ua tono mai i ta ’na Tamaiti ei taraehara i ta tatou nei hara.



^ par. 17 (Kor. 1, 15:45) Ua oti hoi i te papaihia, I hamanihia te taata matamua o Adamu ei taata ora; area te Adamu hopea, e Varua or[a] ïa.



^ par. 17 (Roma 8:21) e faaorahia hoi te mau mea hamanihia nei i te tapea ra o te pohe, ia noaa te tiamâ maitai o te tamarii a te Atua ra.



^ par. 18 (Ioa. 6:40) O teie hoi to tei tono mai ia ’u nei hinaaro, o te ite i te Tamaiti e te faaroo ia ’na ra, ei ora mure ore to ’na; e ia faatia faahou vau ia ’na i nia, ia tae i te mahana hopea ra.



^ par. 18 (Kor. 1, 15:28) E ia tuu-mau-hia te mau mea atoa i raro a‘e ia ’na ra, e i raro atoa a‘e ïa te Tamaiti iho ia ’na, i tei tuu i te mau mea atoa i raro a‘e ia ’na ra, ia riro o te Atua i nia iho i te mau mea atoa i te mau vahi atoa ra.



^ (Mat. 10:11) E te oire e te oire iti ta outou e tomo ra, e ui atu i to reira taata au, ei reira parahi ai e reva noa ’tu outou.









[image: Te haapii ra Iesu i te hoê nahoa]



Te hoo, te hoê ô “tia roa” no ǒ mai i te Metua ra


“Te mau mea maitatai i ho-mai-hia mai, e te mau mea tia roa e maitai roa ’i, . . . mai nia mai ïa i te Metua.”—IAK. 1:17.

HIMENE: 148, 109

E NAFEA TE HOO . . .


	e tauturu ai ia haamo‘a i to Iehova i‘oa?



	e hopoi mai ai i te mau haamaitairaa i raro a‘e i te aratairaa a te Faatereraa a te Atua?



	e tauturu ai ia tupu ta te Atua opuaraa?












 1. Eaha te mau ohipa maitatai ta te hoo e faatupu?

MAOTI te tusia taraehara o Iesu Mesia e nehenehe ai e ite e rave rahi haamaitairaa. Ei hi‘oraa, maoti te faanahoraa o te hoo e nehenehe ai te mau tamarii a Adamu o tei au i te parau-tia e riro mai ei mero o to te Atua utuafare. E nehenehe atoa tatou e ora ma te oaoa e a muri noa ’tu. Hau atu â i te reira, ua tuatihia te hoo i te tahi mau mea faufaa no te taatoaraa i te ra‘i e i te fenua nei.—Heb. 1:8, 9.

 2. (a) Eaha te mau mea faufaa i te ra‘i e i te fenua ta Iesu i faahiti i roto i ta ’na pure? (A hi‘o i te hoho‘a matamua.) (b) Eaha ta tatou e hi‘opoa mai i roto i teie tumu parau?

2 Fatata piti matahiti hou Iesu a pohe ai, ua haapii oia i ta ’na mau pǐpǐ ia pure: “E to matou Metua i te ao ra, ia raa to oe i‘oa. Ia tae to oe ra basileia. Ia haapaohia to oe hinaaro i te fenua nei mai tei te ra‘i atoa na.” (Luka 11:2) E hi‘opoa mai tatou e nafea te hoo i tuatihia ’i i te haamo‘araa i to Iehova i‘oa, te aratairaa a te Faatereraa arii a te Atua e i te raveraa i to te Atua hinaaro.






“IA RAA TO OE I‘OA”


 3. (a) No te aha to Iehova i‘oa e tano ai ia ’na? (b) Mea nafea Satani i te faainoraa i to Iehova i‘oa?

3 Na mua roa, ua pure Iesu ia haamo‘ahia to Iehova i‘oa aore ra ia faarirohia ei mea mo‘a. E tano to Iehova i‘oa ia Iehova iho e to ’na huru. I roto i te ao nui, o ’na te Atua parau-tia e te puai roa ’‘e. Ua pii atoa Iesu ia ’na te “Metua Mo‘a ra.” (Ioa. 17:11) No te mea e Atua mo‘a Iehova, te mau mea atoa ta ’na e rave e te mau ture atoa ta ’na e haamau, mea mo‘a ana‘e. I roto râ i te ô i Edene, ua uiui Satani no nia i to te Atua tiaraa e haamau i te mau ture aveia na te taata. Ua haavare oia no nia ia Iehova e ua faaino i to te Atua i‘oa, aore ra roo.—Gen. 3:1-5.

 4. Mea nafea Iesu i te faariroraa i to te Atua i‘oa ei mea mo‘a?

4 I te tahi a‘e pae, ua haafaufaa mau Iesu i to Iehova i‘oa e ua rave oia i te mau mea atoa no te haamo‘a i te reira. (Ioa. 17:25, 26) E nafea? Ma to ’na haerea e ta ’na haapiiraa, ua tauturu Iesu ia vetahi ê ia taa e mea tia ta Iehova mau ture aveia e te mau mea atoa ta ’na e titau mai, no to tatou iho ïa maitai. (A taio i te Salamo 40:8-10.) Noa ’tu o Satani te tumu i haamauiuihia ’i e i pohe ai Iesu, aita oia i taiva. Ua haapapu oia e e nehenehe te hoê taata tia roa e auraro maite ia Iehova.

 5. E nafea tatou e faariro ai i to Iehova i‘oa ei mea mo‘a?

5 E nafea tatou e faaite ai e te haafaufaa ra tatou i to Iehova i‘oa? Ma to tatou haerea. Te titau mai ra Iehova ia mo‘a tatou. (A taio i te Petero 1, 1:15, 16.) Te auraa, o ’na ana‘e ta tatou e haamori e e auraro ma te aau atoa. Noa ’tu e hamani-ino-hia tatou, e tutava tatou i te ora mai ta Iehova i haapii ia tatou. Ma te ora ia au i te mau ture aveia a Iehova, te faahanahana ra ïa tatou i to ’na i‘oa. (Mat. 5:14-16) E haapapu tatou e mea maitai ta ’na mau ture e e parau haavare ana‘e ta Satani. Mea tia ore tatou, e hape iho â tatou. Ia hape noa ’tu râ tatou, e tatarahapa e e tutava tatou i te faaea i te rave i te mau mea o te ore e faahanahana i to Iehova i‘oa.—Sal. 79:9.

 6. No te aha Iehova e faariro ai ia tatou ei taata parau-tia noa ’tu to tatou huru tia ore?

6 E feia faatavaihia aore ra e “mamoe ê atu” tatou, e faaore Iehova i ta tatou mau hara ia faatupu tatou i te faaroo i te hoo. E farii oia i te mau taata o tei pûpû ia ratou iho no ’na ei feia haamori no ’na. Te faariro nei Iehova i te mau Kerisetiano faatavaihia ei feia parau-tia, a riro atu ai ratou ei tamaiti na ’na, oia atoa no te mau “mamoe ê atu” o te riro ei hoa no ’na. (Ioa. 10:16; Roma 5:1, 2; Iak. 2:21-25) No reira, i teie nei â, na roto i te hoo e nehenehe ai tatou e faatupu i te auhoaraa maitai e to tatou Metua e e haamo‘a i to ’na i‘oa.






“IA TAE TO OE RA BASILEIA”


 7. Maoti te hoo, eaha te mau haamaitairaa ta te taata e ite?

7 I roto i te Pure a te Fatu, ua parau Iesu: “Ia tae to oe ra basileia.” E nafea te hoo e tuati ai i te Basileia, aore ra Faatereraa arii a te Atua? O Iesu e e 144 000 taata maitihia to roto i ta te Atua Faatereraa. Maoti te hoo e nehenehe ai teie mau taata e faatia-faahou-hia i te ra‘i. (Apo. 5:9, 10; 14:1) E riro ratou ei arii e ei tahu‘a, e e faatere ratou i te fenua i pihaiiho ia Iesu hoê tausani matahiti. I tera roaraa, e faaohipa Iehova i te Faatereraa arii ia riro te fenua ei paradaiso, e te taata ei taata tia roa. I reira ta Iehova mau tavini i te ra‘i e i te fenua nei e riro ai ei utuafare fetii. (Apo. 5:13; 20:6) E haamou Iesu ia Satani, a faaore atu ai i te mau fifi atoa ta te Diabolo i faatupu.—Gen. 3:15.

 8. (a) Mea nafea Iesu i tauturu ai i ta ’na mau pǐpǐ ia taa e mea faufaa te Faatereraa arii a te Atua? (b) E nafea tatou e turu ai i te Faatereraa arii i teie mahana?

8 Ua tauturu Iesu i ta ’na mau pǐpǐ ia taa i te faufaaraa o ta te Atua Faatereraa arii. Mea nafea? I muri noa ’‘e i to ’na bapetizoraa, ua haamata Iesu i te poro “i te parau maitai o te basileia o te Atua” i te mau vahi atoa ta ’na i haere. (Luka 4:43) Ua parau atoa oia i ta ’na mau pǐpǐ ia riro ei ite no ’na “e tae noa ’tu i te hopea o te fenua.” (Ohi. 1:6-8) I teie mahana, na roto i te pororaa o te Faatereraa arii e nehenehe ai te taata e haapii no nia i te hoo e e riro mai ei tino huiraatira no te Faatereraa arii a te Atua. E faaite tatou i te taiva ore i te Faatereraa arii ma te turu i tei faatavaihia i roto i te ohipa pororaa i te parau apî oaoa na te ao nei.—Mat. 24:14; 25:40.






“IA HAAPAOHIA TO OE HINAARO”


 9. No te aha e nehenehe ai e tiaturi e e faatupu iho â Iehova i ta ’na opuaraa no te taata?

9 Eaha ta Iesu i hinaaro e parau a na ô ai oia: “Ia haapaohia to oe hinaaro”? Ia parau Iehova e e tupu te tahi ohipa, e tupu iho â te reira. (Isa. 55:11) Aita te orure hau a Satani e nehenehe e tapea ia Iehova. Eaha ta Iehova i opua na no te fenua? Ua hinaaro oia ia î te fenua i te mau tamarii tia roa a Adamu raua Eva. (Gen. 1:28) Ahani Adamu raua Eva i pohe ma te ore e fanau, eita ïa te opuaraa a te Atua e faaî te fenua e tupu. No reira ïa Iehova i vaiiho ai ia raua ia fanau mai i te tamarii. Maoti te hoo e nehenehe ai te taata o te faatupu i te faaroo e riro mai ei taata tia roa, a ora ’tu ai e a muri noa ’tu. Mea here na Iehova te mau taata e te hinaaro nei oia ia noaa ia tatou te oraraa ta ’na i opua na no tatou.

10. E nafea te feia o tei pohe e faufaahia ’i i te hoo?

10 E no te mau miria taata tei pohe ma te ore e ite o vai Iehova? E hinaaro Iehova ia ora te taata. E faatia-faahou-mai ïa oia i tei pohe. Maoti te hoo e nehenehe ai ratou e ora faahou mai. I muri iho, e nehenehe ratou e haapii no nia ia Iehova e e ora e a muri noa ’tu. (Ohi. 24:15) O Iehova te Tumu o te ora. Ia horoa faahou Iehova i te ora i tei pohe, e riro oia ei Metua no ratou. (Sal. 36:9) I roto i te pure a te Fatu, ua parau Iesu o “to matou Metua” i te ra‘i o Iehova. (Mat. 6:9) Ua horoa Iehova i te hoê tuhaa faufaa mau ia Iesu no nia i te parau o te faatia-faahou-raa i tei pohe. Ua parau Iesu: “Tei ia ’u te tia-faahou-raa e te ora.”—Ioa. 6:40, 44; 11:25.

11. Eaha to Iehova hinaaro no te “feia rahi roa”?

11 Te titau manihini nei Iehova ia tatou pauroa ia riro ei mero o to ’na utuafare. Ua parau atoa Iesu: “O tei haapao . . . i te hinaaro o te Atua ra, o to ’u ïa taeae, o to ’u ïa tuahine, o to ’u . . . ïa metua vahine.” (Mar. 3:35) Tera te hinaaro o te Atua: ia riro te taata no te mau nunaa, fenua e reo atoa ei feia haamori no ’na. Te parauhia ra e “e feia rahi roa” ratou, “e ore roa e pau ia taio.” Te faatupu nei ratou i te faaroo i te hoo e te hinaaro nei ratou e auraro i te Atua. Te arue nei ratou ia ’na ma te parau: “Tei to tatou Atua te ora, tei parahi i nia iho i te terono ra, e tei te Arenio.”—Apo. 7:9, 10.

12. I roto i te pure a Iesu, eaha ta tatou e haapii mai no nia i ta Iehova opuaraa no te huitaata?

12 Mea rahi ta tatou i haapii mai no nia ia Iehova e ta ’na opuaraa no te huitaata i roto i ta Iesu pure. A tahi, mea tia ia tutava tatou no te haamo‘a i to Iehova i‘oa e no te faahanahana ia ’na. (Isa. 8:13) Te faahanahana atoa ra to Iesu tusia taraehara, te ravea e ora ’i tatou, i te i‘oa o te Atua. Inaha, o “Iehova te faaora” te auraa o to Iesu i‘oa. Te piti, e faaohipa Iehova i ta ’na Faatereraa no te hopoi mai i te mau maitai o te hoo no te feia auraro. E te toru, ua papu ia tatou e aita e mea e nehenehe e tapea i to Iehova hinaaro ia tupu.—Sal. 135:6; Isa. 46:9, 10.






A FAAITE IA IEHOVA I TO MAURUURU NO TE HOO


13. No te aha e bapetizo ai tatou?

13 Hoê ravea faufaa no te faaite i to tatou mauruuru no te hoo, o te pûpûraa ïa i to tatou oraraa ia Iehova e i te bapetizoraa ia tatou. Ma te na reira, te faatupu ra ïa tatou i te faaroo i te hoo e te faaite atoa ra e “no Iehova tatou.” (Roma 14:8) Ia bapetizo tatou, e ani tatou ia Iehova ia horoa mai i “te aau hapa ore,” oia hoi, te mana‘o haava maitai. (Pet. 1, 3:21) Te pahono ra Iehova ma te horoaraa i te mau maitai o te hoo na tatou. E ua papu roa ia tatou e e horoa mai oia pauroa te mau mea ta ’na i fafau.—Roma 8:32.



[image: Te hoê tane o tei bapetizo ia ’na ei Ite no Iehova e o te poro ra]
E nafea tatou e faaite ai i to tatou mauruuru no te hoo? (A hi‘o i te paratarafa 13, 14)





14. No te aha Iehova e faaue mai ai ia here ia vetahi ê?

14 Te mau mea atoa ta Iehova e rave, ua niuhia ïa i nia i te here. Te hinaaro ra oia ia pee te feia haamori ia ’na i to ’na hi‘oraa e ia here ratou te tahi i te tahi. (Ioa. 1, 4:8-11) Ia here tatou i te taata, te faaite papu ra ïa tatou e te hinaaro ra tatou e riro “ei tamarii na to [tatou] Metua i te ao ra,” aore ra ra‘i. (Mat. 5:43-48) Na faaueraa rahi roa ’‘e e piti, teie ïa: a tahi, ia here ia Iehova, e te piti, ia here ia vetahi ê. (Mat. 22:37-40) Te haapiiraa i te taata i te parau apî oaoa o te Faatereraa arii a te Atua, hoê ïa ravea teie no te faaite i to tatou here ia ratou. Mai te peu e auraro tatou i te faaueraa a Iehova ia here ia vetahi ê, i to tatou mau taeae iho â râ, e “maitai roa” to tatou here no ’na.—Ioa. 1, 4:12, 20.






E HOPOI MAI TE HOO I TE MAU HAAMAITAIRAA NO Ǒ MAI IA IEHOVA


15. (a) Eaha te mau haamaitairaa a Iehova ta tatou e fana‘o nei i teie nei â? (b) Eaha te mau haamaitairaa ta tatou e fana‘o a muri a‘e?

15 Te haapapu mai ra Iehova e no te mea ua faatupu tatou i te faaroo i te hoo, ua “paraihia” ïa ta tatou mau hara. E nehenehe oia e faaore roa i ta tatou mau hara. (A taio i te Ohipa 3:19-21.) Mai ta tatou i hi‘opoa mai nei, maoti te hoo e nehenehe ai Iehova e rave i te tahi mau taata ei tamaiti na ’na i te ra‘i. O te mau Kerisetiano faatavaihia ïa. (Roma 8:15-17) Te titau manihini ra oia i te mau “mamoe ê atu” ia riro ei mero o to ’na utuafare i te fenua nei. E riro ratou ei taata tia roa e, i muri a‘e, e tamata-faahou-hia ratou. Mai te peu e vai taiva ore ratou ia Iehova, e riro atoa mai ratou ei tamarii na ’na. (Roma 8:20, 21; Apo. 20:7-9) E here noa iho â Iehova pauroa ta ’na mau tamarii. E tamau te hoo i te hopoi mai i te mau haamaitairaa e a muri noa ’tu. (Heb. 9:12) Ua horoa mai Iehova i teie ô faahiahia e eita hoê noa ’‘e taata e nehenehe e tatara i te reira.

16. E nafea te hoo e tauturu ai ia tatou ia tiamâ?

16 Ia tatarahapa tatou no ta tatou mau hara, aita e mea ta te Diabolo e nehenehe e rave no te tapea ia tatou ia riro mai ei mero o to Iehova utuafare. “Hoê roa” taime Iesu te poheraa. Ua pee te hoo i te aufauhia. (Heb. 9:24-26) Ua tutuu mai Adamu i te pohe, area te tusia o Iesu, e hopoi mai ïa i te ora mure ore. E nehenehe te hoo e faatiamâ ia tatou i te ao a Satani e i te mǎta‘u i te pohe.—Heb. 2:14, 15.

17. Eaha te auraa no oe te here o Iehova?

17 E tupu iho â te mau parau ta te Atua i fafau. Mai te mau ture ta Iehova i tuu i roto i te natura, o te ore e taui, eita roa ’tu Iehova e taui. E eita roa ’tu oia e haavare ia tatou. (Mal. 3:6) E ere noa te ora ta Iehova e horoa mai, to ’na here atoa râ. “Ua ite hoi tatou, e ua faaroo tatou, i to te Atua aroha ia tatou nei. E aroha te Atua.” (Ioa. 1, 4:16) E tupu iho â ta ’na i fafau. Fatata te fenua i te riro mai ei paradaiso nehenehe mau. E pee te mau taata atoa i to Iehova hi‘oraa e e here ratou te tahi i te tahi. I reira ïa ta ’na mau tavini i te ra‘i e i te fenua nei e parau ai: “O te arue, e te hanahana, e te paari, e te haamaitai, e te tura, e te mana, e te puai, ei to tatou Atua ïa e a muri noa ’tu. Amene.”—Apo. 7:12.







NO TE TAA MAITAI ATU Â I TEIE TUMU PARAU


	E riro ei mero no te utuafare fetii o Iehova: O Iehova to tatou Metua no te mea na ’na i poiete ia tatou. A amu ai Adamu raua Eva i te maa opanihia, ua patoi raua ia Iehova ei Metua no raua. No to ’na here ia tatou, ua rave Iehova i te mau faanahoraa ia riro te taata ei mero o to ’na utuafare ma te horoa i te hoo



	Ia mo‘a tatou: Mea tia ia haamori tatou ia Iehova ana‘e e ia auraro ia ’na ma to tatou aau atoa. Noa ’tu e taata tia ore tatou, e nehenehe â tatou e pee i te mau ture aveia mo‘a a Iehova ia farii tatou i te hoo











^ (Iak. 1:17) Te mau mea maitatai i ho-mai-hia mai, e te mau mea tia roa e maitai roa ’i, no nia ïa, mai nia mai ïa i te Metua o te maramarama, aore roa e hirohirouri ia ’na ra, aore hoi e huru-ê-raa e vahi iti noa ’‘e.



^ par. 1 (Heb. 1:8, 9) Area i te Tamaiti ra, te na ô ra ïa, O to oe terono, e te Atua e, e tia ïa i te vai-maite-raa e a muri noa ’tu, e te sepeta o to oe ra basileia, e sepeta parau-tia ïa. 9 I hinaaro na oe i te parau-tia, e i faufau na oe i te parau ino, no reira te Atua, to Atua i faatahinu rahi hua ’i ia oe i te mono‘i ra i te oaoa, e hau atura i te feia i amui atoa ia oe ra.



^ par. 2 (Luka 11:2) Ua parau atura oia ia ratou, E na ô outou ia pure, E to matou Metua i te ao ra, ia raa to oe i‘oa. Ia tae to oe ra basileia. Ia haapaohia to oe hinaaro i te fenua nei mai tei te ra‘i atoa na.



^ par. 3 (Ioa. 17:11) Ua ore au ua parahi i teie nei ao; e tia râ ratou i teie nei ao, e te haere atu nei au ia oe na. E tau Metua Mo‘a ra e, e tiai oe ia ratou i ta oe i ho mai no ’u i to i‘oa na, Ia hoê a‘e ratou mai ia tâua atoa nei â.



^ par. 3 (Gen. 3:1-5) E paari rahi to te ophi i to te mau manu avae maha atoa o te fenua, i ta te Atua ra ta Iehova i hamani ra; e ua na ô maira oia i te vahine, Oia ïa, ua parau mai te Atua e, Eiaha orua e amu i to te mau raau atoa o te ô nei? 2 Ua parau atura te vahine i taua ophi ra, E amu mâua i to te mau raau atoa o te ô nei; 3 maori râ o to taua raau i ropu i te ô nei, ua parau mai ïa te Atua e, Eiaha orua e amu i to reira; eiaha hoi orua e rave noa ’tu; a pohe orua. 4 Ua parau maira taua ophi ra i te vahine, E ore roa orua e pohe: 5 ua ite hoi te Atua e, ua amu ana‘e orua i to reira, e araara ïa to orua mata, e e riro orua mai te atua ra te huru, i te ite i te maitai e te ino.



^ par. 4 (Ioa. 17:25, 26) E tau Metua parau-tia e, aore â hoi to te ao i ite ia oe, ua ite râ vau ia oe; e ua ite hoi ratou nei e na oe au i tono mai. 26 E ua faaite atu hoi au ia ratou, e e faaite atu â vau, i to oe i‘oa, ia herehia mai ratou i to hereraa mai ia ’u nei ra, e o vau hoi e parahi i roto ia ratou.



^ par. 4 (Sal. 40:8-10) E mea au na ’u te rave i to oe hinaaro, e tau Atua; te vai nei hoi ta oe ture tei roto i to ’u nei aau. 9 Te parau nei au i te parau-tia i roto i te amuiraa rahi o te taata nei; inaha, aore roa tau vaha i mamû i te reira, ua ite atoa hoi oe, e tau Atua, e Iehova. 10 Aore ai i huna i te parau-tia na oe i roto i tau aau; te faaite nei au i to parau mau e te ora na oe. Aore au i huna i to hamani maitai e to parau mau i te amuiraa rahi ra.



^ par. 5 (Pet. 1, 1:15, 16) mai ia ’na hoi i parau mai ia outou e mo‘a ra, ia mo‘a atoa outou i ta outou mau parau atoa: 16 ua oti hoi i te papaihia e, Ia maitai outou; te maitai nei hoi au.



^ par. 5 (Mat. 5:14-16) O outou te maramarama o teie nei ao. E oire faatiahia i nia i te mou‘a ra, eita ïa e moe. 15 E ore hoi te taata nei e tutui i te lamepa a tuu ai i raro a‘e i te farii, ei nia râ i te vairaa ra; ia maramarama to te fare atoa ra. 16 Oia atoa to outou maramarama, ia anaana ïa i mua i te aro o te taata nei, ia hi‘o ratou i ta outou parau maitai, e ia haamaitai i to outou Metua i te ao ra.



^ par. 5 (Sal. 79:9) A tauturu mai ia matou, e te Atua e ora ’i matou nei, no te hanahana o to oe ra i‘oa; e faaora mai ia matou, e e faaore mai hoi i ta matou hara i to i‘oa ra.



^ par. 6 (Ioa. 10:16) E mamoe ê atu â ta ’u, e ere i to teie nei aua, e aratai atoa mai au ia ratou e tia ’i, e faaroo mai hoi ratou i to ’u reo, ia hoê a‘e nǎnǎ, e hoê hoi tiai.



^ par. 6 (Roma 5:1, 2) E teie nei, ua tiahia tatou i te faaroo, e hau to tatou i te Atua ra, i to tatou Fatu ia Iesu Mesia ra; 2 no ’na hoi tatou i ô ai i te faaroo i roto i teie nei maitai i parahihia e tatou nei, e te oaoa nei i te tiairaa i te maitai o te Atua.



^ par. 6 (Iak. 2:21-25) Aore anei to tatou metua ra o Aberahama i tiahia mai i te ohipa, a hopoi ai oia i ta ’na tamaiti ra ia Isaaka i nia i te fata ra? 22 Te ite ra hoi oe, e na te faaroo i faatupu i ta ’na ohipa, e no te ohipa i tia roa ’[i] te faaroo? 23 Tia maite a‘era taua parau i papaihia ra, o tei na ô ra e, Ua faaroo Aberahama i te Atua, e i haapaohia ’tura ei parau-tia na ’na: e i parauhia mai hoi oia e, e Taua no te Atua. 24 Ua ite atura outou e, i tiahia te taata i te ohipa, eiaha i te faaroo ana‘e aore e ohipa ra. 25 Oia atoa hoi te faaturi ra o Rahaba, aita anei oia i tiahia i te ohipa, a farii ai oia i na manu ra, e tuu atura hoi na te tahi e‘a ê?



^ par. 7 (Apo. 5:9, 10) Ua himene iho ratou i te himene apî, i te na ôraa e, E au oe ia rave i te buka e ia vahi i te mau tapao taati ra: i taparahihia hoi oe, e ua hoo oe ia matou ei taata no te Atua, i to oe iho na toto, no roto i te mau opu atoa, e te mau reo atoa, e te mau nunaa atoa e te mau fenua atoa; 10 e ua faariro oe ia matou ei hui arii, e ei tahu‘a na to matou Atua, e e riro ia matou te hau i teie nei ao.



^ par. 7 (Apo. 14:1) Hi‘o atura vau, e inaha, te tia noa ra te Arenio i nia iho i te mou‘a ra o Siona, ma te taata atoa hoi i pihai iho ia ’na, hoê hanere e maha ahuru ma maha i te tausani, ma te i‘oa o to ’na Metua i te papairaahia i nia iho i to ratou mau rae.



^ par. 7 (Apo. 5:13) E faaroo atura vau i to nia atoa i te ra‘i ra, e to te fenua nei, e to raro i te repo, e to te moana, e to roto ia ratou atoa ra, i te na ôraa e, O te haamaitai, e te tura, e te hanahana, e te mana, ei ia ’na ïa ei tei parahi i nia iho i te terono ra, e ei te Arenio, e a muri noa ’tu.



^ par. 7 (Apo. 20:6) E ao to ’na, e te mo‘a, to te noaa ia ’na te tia-faahou-raa matamua ra; e ore roa te piti o te pohe e tiaia noa mai i te reira: e riro râ ratou ei tahu‘a na te Atua e na te Mesia, e e hau to ratou ia ’na ra e ia hoê tausani i te matahiti.



^ par. 7 (Gen. 3:15) e tuu hoi au i te au ore e riri ai ra ia orua o te vahine, e to huaai, e to ’na ra huaai; na ’na e haaparuparu i to afii, e na oe e haaparuparu i to ’na poro avae.



^ par. 8 (Luka 4:43) Ua parau atura râ oia ia ratou, E parau haere â vau i te parau maitai o te basileia o te Atua i te mau oire ê atu â e tia ’i, i tonohia mai ai hoi au.



^ par. 8 (Ohi. 1:6-8) E putuputu a‘era ratou, ua ui maira ratou ia ’na, na ô maira, E te Fatu, ei teie nei anei oe e faaho‘i mai ai i te hau ia Iseraela? 7 Ua parau atura râ oia ia ratou, Aore ïa i haapaohia e ia ite outou i te taime e te anotau, i vaiihohia e te Metua ia ’na ihora. 8 E noaa râ to outou mana i te Varua Maitai ia haere mai i nia iho ia outou: e ei ite hoi outou no ’u i Ierusalema nei e Iudea atoa hoi e ati noa ’‘e, e Samaria, e tae noa ’tu i te hopea o te fenua ra.



^ par. 8 (Mat. 24:14) E e parau-haere-hia te evanelia o te basileia nei e ati noa ’‘e teie nei ao, ia ite te mau fenua atoa: o te hopea ihora ïa i reira ra.



^ par. 8 (Mat. 25:40) E na ô a‘e te arii i te parau ia ratou, na ô a‘era, Oia mau ta ’u e parau atu ia outou nei, O outou i na reira i te hoê taeae iti haihai roa i roto i tau mau taeae nei, ua na reira mai ïa outou ia ’u.



^ par. 9 (Isa. 55:11) oia atoa te parau no roto i to ’u nei vaha; e ore e ho‘i faufaa ore noa mai ia ’u nei, e tupu râ tei opuahia e au ra; e noaa hoi te mea i faaue atu ai au ra.



^ par. 9 (Gen. 1:28) Ua haamaitai ihora te Atua ia raua, na ô maira te Atua, Ia fanau orua, e ia rahi roa, e faaî i te fenua nei, e e haavi iho; e ia mana orua i nia iho i te i‘a o te tai, e i nia iho i te mau manu o te reva, e i nia iho i te mau mea atoa e nee haere i nia iho i te fenua nei.



^ par. 10 (Ohi. 24:15) Te tiaturi nei au i te Atua, o ta ratou atoa hoi ïa e tiai nei, e e tia-faahou-raa to tei pohe, te feia parau-tia e te feia parau-tia ore.



^ par. 10 (Sal. 36:9) Tei ia oe hoi te tumu o te ora; e na to oe ra maramarama e maramarama ’i matou.



^ par. 10 (Mat. 6:9) E na ô outou ia pure: E to matou Metua i te ao r[a], ia raa to oe i‘oa.



^ par. 10 (Ioa. 6:40) O teie hoi to tei tono mai ia ’u nei hinaaro, o te ite i te Tamaiti e te faaroo ia ’na ra, ei ora mure ore to ’na; e ia faatia faahou vau ia ’na i nia, ia tae i te mahana hopea ra.



^ par. 10 (Ioa. 6:44) E ore roa te taata e tae mai ia ’u nei, maori râ ia faatae mai te Metua o tei tono mai ia ’u nei ia ’na; oia ta ’u e faatia faahou ia tae i te mahana hopea ra.



^ par. 10 (Ioa. 11:25) Ua parau maira Iesu ia ’na, Tei ia ’u te tia-faahou-raa e te ora, o te faaroo mai ia ’u ra, pohe noâ oia e ora â ïa.



^ par. 11 (Mar. 3:35) O tei haapao atoa i te hinaaro o te Atua ra, o to ’u ïa taeae, o to ’u ïa tuahine, o to ’u hoi ïa metua vahine.



^ par. 11 (Apo. 7:9, 10) E i muri a‘e i te reira, hi‘o atura vau, e inaha e feia rahi roa, e ore roa e pau ia taio, no te mau fenua atoa, e te mau opu atoa, e te mau nunaa atoa, e te mau reo atoa, i te tia-noa-raa i mua i te terono, e i mua i te Areni[o], ma te ahu teatea i te ahuraa e ma te amaa tamara i to ratou rima; 10 e ma te pii hua hoi to ratou reo, i te na ôraa e, Tei to tatou Atua te ora, tei parahi i nia iho i te terono ra, e tei te Arenio.



^ par. 12 (Isa. 8:13) O Iehova sabaota ra, ta outou e haamo‘a: oia ta outou e mǎta‘u, oia ta outou e horuhoru.



^ par. 12 (Sal. 135:6) Te rave nei Iehova i ta ’na i hinaaro ra i nia i te mau ra‘i, e te fenua atoa nei, i te tai e te mau vahi hohonu ra.



^ par. 12 (Isa. 46:9, 10) E haamana‘o i tei mutaaihora mau parau i tei tahito ra; o vau mau â te Atua, e aitâ ’tu; o vau te Atua, e aitâ ’tu Atua e au ia ’u nei, 10 i te faaiteraa i te hopea mai te matamua mai â, e mai mutaaiho mai â i te faaiteraa i te mau mea aitâ i tupu ra: e te parauraa e, O ta ’u te parau e tupu, e tei opuahia e au ra, o ta ’u ïa e rave:



^ par. 13 (Roma 14:8) Te ora nei tatou, i ora ïa tatou ei faatupu i ta te Fatu; e te pohe nei tatou, i pohe ïa tatou ei faatupu i ta te Fatu: e teie nei, te ora nei tatou, e te pohe nei hoi, no te Fatu â tatou.



^ par. 13 (Pet. 1, 3:21) E o tei au i te reira ra, o te bapetizo ïa, e ora ’i tatou atoa i teie nei, (eiaha i te haapaeraa ’tu i te viivii o te tino nei, i te parau râ i te aau hapa ore i te Atua,) i te tia-faahou-raa o Iesu Mesia ra:



^ par. 13 (Roma 8:32) O tei ore i faaherehere i ta ’na iho Tamaiti, o tei tuu noa mai râ ia ’na no tatou atoa nei, eaha hoi oia e ore e horoa atoa mai ai i te mau mea atoa no tatou?



^ par. 14 (Ioa. 1, 4:8-11) O tei ore i aroha ra, aore ïa i ite i te Atua; e aroha hoi te Atua. 9 Ua itea to te Atua aroha ia tatou nei, o te Atua i tono mai i ta ’na Tamaiti fanau tahi i te ao nei, ia ora tatou ia ’na. 10 O te aroha mau teie, e ere râ e na tatou i aroha ’tu i te Atua, oia râ tei aroha mai ia tatou nei, e ua tono mai i ta ’na Tamaiti ei taraehara i ta tatou nei hara. 11 E au mau here e, i na reira te Atua i te aroharaa mai ia tatou nei, ia aroha atoa tatou ia tatou iho e tia ’i.



^ par. 14 (Mat. 5:43-48) Ua faaroo hoi outou e i parauhia mai i tahito ra, E aroha ’tu oe i to taata-tupu, e e riri atu i to enemi. 44 Te parau atu nei râ vau ia outou, E aroha ’tu i to outou mau enemi; e faaora ’tu i tei tuhi mai ia outou; e hamani maitai atu i te feia i riri mai ia outou; e pure hoi i te feia i parau ino mai e tei hamani ino mai ia outou; 45 ia riro outou ei tamarii na to outou Metua i te ao ra; te faahiti nei hoi oia i to ’na mahana i nia i te ino e te maitai, e te haamairi mai nei oia i te ûa i nia i te parau-tia e te parau-tia ore. 46 O tei aroha mai ia outou, o ta outou ïa e aroha ’tu, eaha ta outou utua i reira? e ere anei te na reira atoa nei te mau telona? 47 E o to outou mau taeae ana‘e ra ta outou e ite atu, eaha ta outou vahi hau i reira? e ere anei te na reira atoa nei t[e] mau telona? 48 Ia maitai roa hoi outou mai to outou Metua i te ao e maitai roa ra.



^ par. 14 (Mat. 22:37-40) Ua parau atura Iesu, Hinaaro oe i to Atua ia Iehova ma to aau atoa, e ma to varua atoa, e ma to mana‘o atoa. 38 O te ture matamua teie e te hau i te rahi. 39 E mai te reira atoa te piti; E aroha ’tu oe i to taata-tupu, mai to aroha ia oe iho na. 40 Te ture atoa e te mau peropheta, tei teie nei ïa pue ture e piti nei.



^ par. 14 (Ioa. 1, 4:12) Aita e taata i hi‘o i te Atua. Te aroha nei tatou ia tatou ihora, te parahi nei te Atua i roto ia tatou, e ua maitai roa to ’na aroha ia tatou nei.



^ par. 14 (Ioa. 1, 4:20) Ia parau te hoê taata e, Te hinaaro nei au i te Atua; e aore oia i aroha i tana taeae, e haavare oia: o tei ore i aroha i tana taeae tei hi‘ohia e ana ra, eaha e tia ’i ia ’na ia hinaaro i te Atua, tei ore i hi‘ohia e ana ra?



^ par. 15 (Ohi. 3:19-21) E teie nei, e tatarahapa outou, e e fariu mai, ia paraihia ta outou hara, ia itea mai te anotau haumâru no ǒ mai i te aro o te Fatu ra; 20 e ia tono mai oia ia Iesu Mesia, o tei haapaohia i mutaa ihora no outou: 21 ei te ra‘i â hoi oia parahi ai, e tae noa ’tu i te tau e tia ’i te mau mea atoa nei, ta te Atua i parau mai i te vaha o te mau peropheta mo‘a atoa no ’na mai te matamua mai â o teie nei ao ra.



^ par. 15 (Roma 8:15-17) E ere hoi i te varua tavini tei noaa ia outou ia mǎta‘u faahou; o te Varua faatamarii râ tei noaa ia outou, i parau ai hoi tatou, E Aba, e tau Metua. 16 O te Varua iho hoi, e to tatou atoa nei varua, o tei faaite ïa e, e tamarii tatou na te Atua. 17 E tamarii ra, e feia tufaa ïa; e feia tufaa i te Atua ra, e feia tufaa tatou e te Mesia; te pohe apipiti nei hoi tatou e oia atoa, ia haamaitai-apipiti-hia tatou e oia atoa hoi.



^ par. 15 (Roma 8:20, 21) (Ua faarirohia hoi te mau mea hamanihia nei ei mea faufaa ore noa, e ere ra i te mea hinaaro, na ’na râ na tei faariro ei mea faufaa ore noa ma te tiai,) 21 e faaorahia hoi te mau mea hamanihia nei i te tapea ra o te pohe, ia noaa te tiamâ maitai o te tamarii a te Atua ra.



^ par. 15 (Apo. 20:7-9) E ia hope taua na matahiti hoê tausani ra, e tuuhia Satani i reira i tana tapearaa ra. 8 E e reva oia e haavare haere i te taata e parahi i na otia e maha o te fenua nei, ia Goga e ia Magoga, e ope mai ia ratou i te tama‘i: e e riro ratou mai te one tahatai ra i te rahi ia taio ra. 9 Haere atura ratou na nia i te aano atoa o te fenua nei, haaati atura i te tiahapa o te feia mo‘a, e te oire i herehia ra: ua mairi maira e auahi no ǒ mai i te Atua, no nia i te ra‘i ra, pau roa a‘era ratou.



^ par. 15 (Heb. 9:12) e ere hoi ma te toto puaaniho, e te toto kafa, ma to ’na iho râ toto, i te tomoraa hoê i roto i te vahi mo‘a roa ra, e ma te ora mure ore te noaaraa no tatou.



^ par. 16 (Heb. 9:24-26) Aita a‘enei hoi te Mesia i tomo i roto i na vahi mo‘a i hamanihia e te rima ra, i te hoho‘a no te vahi mo‘a mau ra, tei te ra‘i mau râ oia ia faaite oia ia ’na iho i mua i te aro o te Atua no tatou, i teie nei â. 25 E ere râ ia pûpû pinepine oia ia ’na iho ei tusia, mai te tahu‘a rahi i tomo i roto i to vahi mo‘a i te mau matahiti atoa, ma te toto ê ra. 26 Ahiri hoi i na reira na, mai te matamua mai â o teie nei ao, ua rahi roa ïa to ’na poheraa: hoê roa râ o ’na faaiteraahia mai i teie nei, i te hopea o te mau tau nei, ia faaore oia i te hara i te faatusiaraa ia ’na iho.



^ par. 16 (Heb. 2:14, 15) E teie nei, no te mea e tino to te tamarii ra, ua rave atoa hoi oia iho i te reira, ia na te pohe oia i te faaore atu ia ’na no ’na te pohe nei, oia hoi te diabolo ra; 15 e ia faaora hoi oia i te feia i tîtî i te mǎta‘u i te pohe e hope roa ’‘e to ratou oraraa nei.



^ par. 17 (Mal. 3:6) O Iehova hoi au, aore o ’u e huru ê; no reira outou, e te tamarii a Iakoba, i ore i pau ai.



^ par. 17 (Ioa. 1, 4:16) Ua ite hoi tatou, e ua faaroo tatou, i to te Atua aroha ia tatou nei. E aroha te Atua; e o tei parahi i roto i te aroha ra te parahi ra ïa i roto i te Atua, e te parahi ra te Atua i roto ia ’na ra.



^ par. 17 (Apo. 7:12) na ô atura, Amene; O te arue, e te hanahana, e te paari, e te haamaitai, e te tura, e te mana, e te puai, ei to tatou Atua ïa e a muri noa ’tu. Amene.









[image: Mose raua Aarona i mua ia Pharao]



Te aratai ra Iehova i to ’na nunaa


“Na Iehova e aratai tamau ia oe.”—ISA. 58:11.

HIMENE: 152, 22

E NAFEA OUTOU IA FAATAA?


Mea nafea te mau aratai o to te Atua nunaa i tahito ra, e Iesu Mesia . . .

	i te fana‘oraa i te puai o te varua mo‘a?



	i te tautururaahia e te mau melahi?



	i te aratairaahia e te Parau a te Atua?












1, 2. (a) E nafea te mau Ite no Iehova i taa ê ai i te tahi atu mau haapaoraa? (b) Eaha ta tatou e haapii mai i roto i teie tumu parau e i to muri mai?

E PINEPINE te taata i te ani i te mau Ite no Iehova “O vai to outou aratai?” E rave rahi hoi haapaoraa na te hoê tane aore ra vahine e aratai ra. E oaoa roa râ tatou i te parau e e ere to tatou Aratai i te hoê taata tia ore. O Iesu Mesia râ to tatou Aratai. E te auraro nei oia i to ’na Metua e Aratai, Iehova.—Mat. 23:10.

2 Te vai atoa ra te hoê pǔpǔ tane piihia “te tavini haapao maitai e te paari,” o te aratai i to te Atua nunaa i te fenua nei i teie mahana. (Mat. 24:45) E nafea râ tatou e ite ai e na Iehova e aratai mau ra ia tatou maoti ta ’na Tamaiti? E hi‘opoa mai tatou e toru tumu no te aha e nehenehe ai e tiaturi i te reira. E noa ’tu ua faaohipa Iehova i te tahi mau taata no te aratai i to ’na nunaa, e papu roa ia tatou e mai te tau mai â e tae roa mai i teie mahana, o Iehova noa iho â te Aratai mau o to ’na nunaa.—Isa. 58:11.






UA HOROA TE VARUA MO‘A I TE PUAI IA RATOU


 3. Na te aha i horoa i te puai ia Mose no te aratai ia Iseraela?

3 Ua horoa te varua mo‘a i te puai i te mau tia a te Atua. Ua maiti te Atua ia Mose no te aratai i te mau Iseraela. Eaha tei tauturu ia ’na ia haapao i ta ’na hopoia faufaa mau? Ua horoa Iehova i to ’na varua mo‘a ia Mose. (A taio i te Isaia 63:11-14.) O Iehova iho â ïa tei aratai i to ’na nunaa, no te mea na to ’na varua mo‘a i tauturu ia Mose.

 4. Na te aha i haapapu e ua fana‘o Mose i te varua o te Atua? (A hi‘o i te hoho‘a matamua.)

4 Ua nehenehe anei te taata e ite e ua fana‘o Mose i te varua o te Atua? E! Ua horoa te varua mo‘a o Iehova ia Mose te aravihi no te faatupu i te mau semeio e no te faaite i to te Atua i‘oa ia Pharao, te faatere puai no Aiphiti. (Exo. 7:1-3) Ua tauturu atoa te varua mo‘a ia Mose ia riro mai ei aratai î i te here e te faaoromai. Mea taa ê roa oia i te mau aratai etaeta e te miimii o te tahi atu mau fenua! (Exo. 5:2, 6-9) Mea papu, ua maiti Iehova ia Mose ei aratai no to ’Na nunaa.

 5. No te aratai i to ’na nunaa, ua horoa atoa Iehova i te varua mo‘a ia vai?

5 No te aratai i to ’na nunaa, ua horoa atoa Iehova i te varua mo‘a ia vai? Te parau ra te Bibilia: “Î a‘era Iosua a Nuna i te varua paari.” (Deut. 34:9) “Ua haere mai . . . te [v]arua o Iehova i nia ia Gideona.” (Tav. 6:34) E ua tae mai “te [v]arua o Iehova . . . i nia ia Davida.” (Sam. 1, 16:13) Ua tiaturi te feia atoa e e tauturu te varua o te Atua ia ratou ia rave i te mau mea atoa ta ratou i ore i nehenehe e rave ma to ratou iho puai. (Ios. 11:16, 17; Tav. 7:7, 22; Sam. 1, 17:37, 50) Mea papu, na Iehova i horoa ia ratou te puai no te rave i te mau mea faahiahia mau, o ’na ana‘e ïa te tano ia aruehia.

Ia auraro te nunaa o te Atua ia Mose, Iosua, Gideona e Davida, te pee ra ïa ratou ia Iehova ei Aratai no ratou



 6. No te aha te Atua i hinaaro ai ia faatura to ’na nunaa i te mau aratai no Iseraela?

6 Eaha tei titauhia i te mau Iseraela ia rave a ite ai ratou e ua horoa te varua mo‘a o te Atua i te puai ia Mose, Iosua, Gideona e Davida? Ia faatura te mau Iseraela ia ratou. A amuamu noa ’i te nunaa ia Mose, a tapao na eaha ta Iehova i parau: “Afea . . . teie nei feia e faaea ’i i te faati‘oti‘oo [aore ra faatura ore] mai ia ’u?” (Num. 14:2, 11) Mea papu, ua maiti Iehova i teie mau tane no te aratai i to ’na nunaa. Ia auraro te nunaa i taua mau tane ra, ua pee ïa ratou ia Iehova ei Aratai no ratou.






UA TAUTURU TE MAU MELAHI IA RATOU


 7. Mea nafea te tahi mau melahi i te tautururaa ia Mose?

7 Ua tauturu te tahi mau melahi i te mau tia a te Atua. (A taio i te Hebera 1:7, 14.) Ua faaohipa te Atua i te tahi mau melahi no te aratai ia Mose. A tahi, e melahi tei “fa mai ia ’na i roto i te pu aihere ra” e ua horoa oia ia ’na te hopoia e faatiamâ mai i te mau Iseraela e e aratai ia ratou. (Ohi. 7:35) Te piti, ua faaohipa te Atua i te tahi mau melahi no te horoa i te ture ia Mose no te haapii i te mau Iseraela. (Gal. 3:19) Te toru, ua parau Iehova ia ’na: “E aratai i te mau taata i te vahi i parauhia ’tu e au ia oe ra; inaha, e na mua tau melahi ia oe.” (Exo. 32:34) Aita te Bibilia i parau e ua ite te mau Iseraela i te hoê melahi i te raveraa i tera mau mea. Tera râ, ma te huru haapiiraa e aratairaa a Mose i te nunaa, papu maitai e ua tauturu iho â te mau melahi ia ’na.

 8. Mea nafea te mau melahi i te tautururaa ia Iosua e ia Hezekia?

8 O vai atoa ta te mau melahi i tauturu? Te parau ra te Bibilia e ua tauturu te “raatira no te nuu a Iehova,” te hoê melahi, ia Iosua ia upootia mai i nia i to Kanaana. (Ios. 5:13-15; 6:2, 21) I muri a‘e, a aratai ai te arii Hezekia i te nunaa o te Atua, ua opua te nuu rahi no Asura e haamou ia Ierusalema. I te hoê po, “haere ihora te hoê melahi a Iehova” e haapohe ihora “hoê hanere e vau ahuru ma pae i te tausani” tane.—Arii 2, 19:35.

 9. Noa ’tu e taata tia ore te mau tia a te Atua, eaha tei titauhia ia rave te mau Iseraela?

9 Mea tia roa te mau melahi. Area te mau tane ta ratou i tauturu, e ere ïa. Ei hi‘oraa, i te hoê taime aita Mose i faahanahana ia Iehova. (Num. 20:12) Aita Iosua i ani i te Atua eaha te rave a hinaaro ai to Gibeona e rave i te hoê faaauraa e o ’na. (Ios. 9:14, 15) I te hoê taime, ua riro mai Hezekia ei taata teoteo. (Par. 2, 32:25, 26) Noa ’tu e taata tia ore ratou, ua titauhia ia pee te mau Iseraela i to ratou aratai. Ua nehenehe te mau Iseraela e ite e te faaohipa ra Iehova i te mau melahi no te turu i teie mau tane. Mea papu, o Iehova iho â tei aratai i to ’na nunaa.






UA ARATAI TE PARAU A TE ATUA IA RATOU


10. Mea nafea to Mose aratairaahia e te Ture a te Atua?

10 Ua aratai te Parau a te Atua i te mau tia a Iehova. Ua faahiti te Bibilia i te ture horoahia ia Iseraela ei “ture a Mose.” (Arii 1, 2:3) Tera râ, te haapapu ra te Bibilia e na Iehova i horoa i te ture a Mose ia Iseraela. Ua titau-atoa-hia ia auraro Mose i te reira. (Par. 2, 34:14) Ei hi‘oraa, i muri a‘e i to Iehova parauraa ia ’na e nafea ia patu i te sekene, “na reira ’tura . . . Mose; te mau mea atoa ta Iehova i parau mai ia ’na ra, o ta ’na ïa i rave.”—Exo. 40:1-16.

11, 12. (a) Ua titauhia ia Iosua e te mau arii o tei faatere i te nunaa o te Atua ia aha? (b) Mea nafea te Parau a te Atua i te ohiparaa i nia i te mau aratai?

11 Te vai ra ia Iosua ra hoê tuhaa o te Parau a te Atua a riro ai oia ei aratai e ua parau Iehova ia ’na: “Ia haamana‘o maite oe i te reira i te rui e te ao, ia haapao hua oe i tei papai-atoa-hia i roto ra.” (Ios. 1:8) Ua titau-atoa-hia i te mau arii o tei faatere i muri a‘e i te nunaa o te Atua ia taio i te ture a Mose i te mau mahana atoa, ia papai i te reira e ia auraro “i te mau parau atoa o teie nei ture, e teie nei mau haapaoraa ia ravehia.”—A taio i te Deuteronomi 17:18-20.

12 Mea nafea te Parau a te Atua i te ohiparaa i nia i te mau aratai? A feruri na i te hi‘oraa o te arii Iosia. I muri a‘e a itehia mai ai te ture a Mose, ua haamata te papai parau a Iosia i te taio i te reira ia ’na.* “Ite a‘era te arii i taua parau ra i roto i te buka ture ra, ua hahae ihora i to ’na ahu.” Turai atura te Parau a te Atua ia Iosia ia faaore i te mau idolo atoa na te fenua e ua rave i te mau faanahoraa no te Oroa Pasa rahi roa ’‘e aita i tupu a‘enei. (Arii 2, 22:11; 23:1-23) No te mea ua pee Iosia e te tahi atu mau aratai haapao maitai i te Parau a te Atua, ua ineine ïa ratou i te faatano i te aratairaa ta ratou i horoa i te nunaa o te Atua. Ua tauturu tera mau tauiraa i te nunaa o te Atua ia auraro ia ’Na.

13. Mea nafea te mau aratai o te nunaa o te Atua i taa ê ai i te mau aratai o te tahi atu mau nunaa?

13 E paari taotiahia to te mau aratai o te tahi atu mau nunaa. Ei hi‘oraa, ua rave te mau aratai no Kanaana e to ratou nunaa i te mau ohipa iino, mai te taotoraa i te fetii piri, te peu mahu, te raveraa i te mau peu faufau e te animara, te pûpûraa i te tamarii ei tusia e te haamoriraa idolo. (Lev. 18:6, 21-25) No te parau o te viivii ore, mea taa ê atoa te mau ture a te mau aratai o Babulonia e o Aiphiti i ta te nunaa o te Atua. (Num. 19:13) Ua nehenehe râ te nunaa o te Atua e ite mea nafea to ratou mau aratai taiva ore i faaitoito ai ia ratou ia vai mâ ta ratou haamoriraa, ia vai mâ ratou e ia ape i te mau peu taotoraa viivii. Mea papu, na Iehova i aratai ia ratou.

14. No te aha Iehova i a‘o ai i te tahi atu mau aratai o to ’na nunaa?

14 E ere pauroa te mau arii aratai i te nunaa o te Atua tei pee i ta te Atua mau faaueraa. Ua patoi tera mau arii taiva i te pee i te aratairaa a te varua mo‘a o te Atua, a ta ’na mau melahi e a ta ’na Parau. I roto i te tahi mau tupuraa, ua a‘o aore ra ua mono Iehova i tera mau aratai. (Sam. 1, 13:13, 14) I muri a‘e, ua faatoroa Iehova i te hoê aratai tia roa.






UA FAATOROA IEHOVA I TE HOÊ ARATAI TIA ROA


15. (a) Mea nafea te mau peropheta i te faaiteraa e e tae mai te hoê aratai tia roa? (b) O vai te aratai tia roa?

15 E rave rahi hanere matahiti, ua fafau Iehova e e faatoroa oia i te hoê aratai tia roa no to ’na nunaa. Ei hi‘oraa, ua parau Mose i te ati Iseraela: “E faatupu to Atua ra o Iehova i te hoê peropheta na oe i rotopu ia oe ra, i te hoê i te mau taeae no oe ra, mai ia ’u nei; oia ta outou e faaroo.” (Deut. 18:15) Ua parau Isaia e e riro mai o ’Na “ei aratai, e ei faaau ture.” (Isa. 55:4) E ua papai Daniela no nia i te Mesia o te riro mai ei “Arii,” oia hoi ei Aratai. (Dan. 9:25) Faataa ’tura Iesu Mesia e o ’na te “aratai” o te nunaa o te Atua. (A taio i te Mataio 23:10.) Ua pee ta Iesu mau pǐpǐ ia ’na ma te aau tae e ua tiaturi e na Iehova i maiti ia ’na. (Ioa. 6:68, 69) Na te aha i haapapu ia ratou e o Iesu Mesia iho â ta Iehova e faaohipa no te aratai i to ’na nunaa?

Ua faatoroa Iehova ia Iesu ei Aratai tia roa



16. Eaha te haapapuraa e ua horoa te varua mo‘a i te puai ia Iesu?

16 Ua horoa te varua mo‘a i te puai ia Iesu. I to Iesu bapetizoraahia, “ite a‘era oia [Ioane] i te ra‘i i te haearaa, e te varua i te pouraa mai i nia ia ’na.” I muri rii a‘e i te reira to “te varua . . . tonoraa ia ’na i te medebara.” (Mar. 1:10-12) I te roaraa o te taviniraa a Iesu i te fenua nei, ua horoa te varua mo‘a a te Atua i te puai ia ’na no te haapii e no te faatupu i te mau semeio. (Ohi. 10:38) Hau atu â, ua tauturu te varua mo‘a ia Iesu ia faatupu i te mau huru maitatai mai te here, te oaoa e te faaroo puai. (Ioa. 15:9; Heb. 12:2) Aita i naea i te tahi atu mau aratai i tera faito. Mea papu, ua maiti iho â Iehova ia Iesu ei Aratai.



[image: Te mau melahi o tei fa mai ia Iesu ra no te faaitoito ia ’na]
E nafea te mau melahi i te tautururaa ia Iesu i muri a‘e i to ’na bapetizoraahia? (A hi‘o i te paratarafa 17)





17. Eaha ta te mau melahi i rave no te tauturu ia Iesu?

17 Ua tauturu te mau melahi ia Iesu. I muri iti noa ’‘e a bapetizohia ’i Iesu, “e mau melahi tei haere mai e ua tauturu maira ia ’na.” (Mat. 4:11) Tau hora hou oia a pohe ai, “ua fa maira te hoê melahi no te ra‘i mai, ua faaitoito maira ia ’na.” (Luka 22:43) Ua ite Iesu e e nehenehe Iehova e tono mai i te mau melahi ia hinaaro noa ’tu oia i te tauturu.—Mat. 26:53.

18, 19. Mea nafea te Parau a te Atua i te aratairaa i te oraraa o Iesu e ta ’na haapiiraa?

18 Ua aratai te Parau a te Atua ia Iesu. I te omuaraa o ta ’na taviniraa e tae roa ’tu i to ’na poheraa i nia i te pou haamauiuiraa, ua vaiiho Iesu i te mau Papai ia aratai ia ’na. A fatata ’i oia i te pohe, ua faahiti oia i te mau parau tohu no nia i te Mesia. (Mat. 4:4; 27:46; Luka 23:46) Mea taa ê roa râ te mau aratai haapaoraa o tera tau ia Iesu. Ua maiti ratou e ore e haapao i te Parau a te Atua i te mau taime atoa aita te reira e tano ra i ta ratou mau haapiiraa. Ua faahiti Iesu i te Parau a te Atua a faataa ’i oia no nia ia ratou: “Te ati mai nei teie nei feia ia ’u i to ratou vaha, e te faatura mai nei ia ’u i to ratou utu; tei te atea ê râ to ratou aau ia ’u. E mea faufaa ore râ ta ratou e pure ia ’u nei, a haapii ai i tei tuuhia mai e te taata ana‘e ra.” (Mat. 15:7-9) Eita roa ’tu Iehova e maiti i te mau tane o te ore e pee i ta ’na Parau no te aratai i to ’na nunaa.

19 Ua faaohipa atoa Iesu i te Parau a te Atua a haapii ai ia vetahi ê. I to te mau aratai haapaoraa tamataraa ia ’na, aita oia i faaohipa i to ’na iho paari aore ra ta ’na i ite i roto i te oraraa no te pahono atu. Ua faahiti râ oia i te mau Papai no te haapii i te taata. (Mat. 22:33-40) E nehenehe atoa paha te taata e faahiahia roa ia Iesu ma te mau aamu e rave rahi o to ’na oraraa i te ra‘i aore ra te poieteraa i te ao nui. Ua haafaufaa râ oia i te Parau a te Atua, hinaaro ru atura oia e faaite i te reira ia vetahi ê, e “ua faaite maira oia i to ratou aau ia ite ratou i te parau i papaihia ra.”—Luka 24:32, 45.

20. (a) Mea nafea Iesu i te faahanahanaraa ia Iehova? (b) Eaha te taa-ê-raa i rotopu i te huru feruriraa o Iesu e to Heroda Ageripa I?

20 Noa ’tu ua faahiahia roa te taata no ta Iesu huru paraparau, ua horoa noa oia i te hanahana ia Iehova, to ’na Orometua. (Luka 4:22) A tamata ’i te hoê taata tao‘a i te faahanahana ia Iesu i teie tiaraa “orometua maitai,” ma te haehaa ua parau Iesu: “Eaha oe i haamaitai mai ai ia ’u? o te Atua ana‘e ra te maitai.” (Mar. 10:17, 18) Mea taa ê roa te huru feruriraa o Iesu i to Heroda Ageripa I o tei riro ei aratai no Iudea e va‘u matahiti i muri a‘e. I te hoê mahana, i te hoê putuputuraa taa ê, ua oomo o Heroda i te hoê ahu arii purapura e te moni roa. A ite ai e a faaroo ai te taata ia ’na, ua tuô ratou: “E reo ïa no te Atua, e ere ïa i to te taata.” Mea au roa na Heroda ia aruehia oia. Eaha râ tei tupu? “Ua tairi maira te melahi a te Fatu ia ’na i reira ra, no te mea aore oia i horoa ’tu i te haamaitai i te Atua ra; pau atura oia i te amuhia e te iro [aore ra to‘e], e pohe atura.” (Ohi. 12:21-23) Mea papu, aita Iehova i maiti ia Heroda ei aratai. Ua haapapu râ Iesu e ua maiti Iehova ia ’na, e ua faahanahana noa oia ia Iehova ei Aratai hau ê no to ’na nunaa.

21. Eaha ta tatou e hi‘opoa mai i roto i to muri mai tumu parau?

21 Ua hinaaro Iehova ia riro mai Iesu ei Aratai tau matahiti hau atu â. I muri a‘e i to ’na tia-faahou-raa, ua parau Iesu i ta ’na mau pǐpǐ: “O te mana atoa i te ra‘i e te ao atoa nei ua pûpûhia mai tei ia ’u ana‘e.” Ua na ô faahou oia: “E inaha, tei pihai atoa iho ïa vau ia outou, e tae noa ’tu i te hopea o teie nei ao.” (Mat. 28:18-20) E nafea Iesu o te ore e ite-mata-hia e aratai ai i te nunaa o te Atua i te fenua nei? O vai ta Iehova e faaohipa ei tia no Iesu i te fenua nei? E nafea te mau Kerisetiano e nehenehe ai e taa i to te Atua mau tia? E hi‘opoa mai tatou i roto i to muri mai tumu parau te mau pahonoraa o teie mau uiraa.







^ par. 12 Teie paha te mau parau tumu papaihia e Mose.




NO TE TAA MAITAI ATU Â I TEIE TUMU PARAU


	A horoa ’i te varua mo‘a i te puai i te mau aratai o to te Atua nunaa, ua fana‘o ïa ratou i te puai no ǒ mai i te Atua no te rave i te mau mea o ta ratou i ore i nehenehe e rave ma to ratou iho puai. Noa ’tu e aratai tia roa o ’na, ua hinaaro atoa Iesu i te varua mo‘a



	Te mau tia o te Atua, o te feia ïa o ta te Atua i maiti no te aratai i to ’na nunaa











^ (Isa. 58:11) E na Iehova e aratai tamau ia oe ra, e na ’na e haamâhâ i to varua i te poihâ rahi ra; e, na ’na e faaetaeta faahou ai ia oe: e riro hoi oe mai te ô faararirari-maitai-hia i te pape ra, e mai te pape pihaa eita roa e pohe ra.



^ par. 1 (Mat. 23:10) Eiaha atoa e titau ia parauhia outou, i te aratai; hoê roa hoi o outou aratai, o te Mesia.



^ par. 2 (Mat. 24:45) O vai hoi te tavini haapao maitai e te paari, ta to ’na ra fatu i faatavana i to ’na utuafare ei hopoi atu i ta ratou maa i te hora mau ra?



^ par. 2 (Isa. 58:11) E na Iehova e aratai tamau ia oe ra, e na ’na e haamâhâ i to varua i te poihâ rahi ra; e, na ’na e faaetaeta faahou ai ia oe: e riro hoi oe mai te ô faararirari-maitai-hia i te pape ra, e mai te pape pihaa eita roa e pohe ra.



^ par. 3 (Isa. 63:11-14) Ua mana‘o ihora oia i te mau mahana i mutaaihora, o Mose e tana mau taata: i te na ôraa mai, Teihea oia tei aratai mai ia ratou mai raro mai i te tai ra, e te tiai atoa o ta ’na ra nǎnǎ? teihea hoi oia tei tuu i tana Varua maitai i roto ia ’na ra? 12 I te aratairaa i te rima atau o Mose i to ’na iho rima i hanahana ’i oia ra; i te vahiraa i te moana na mua ia ratou, ia faariro oia i to ’na i‘oa ei i‘oa moe ore?13 I te aratairaa ia ratou na te abuso, mai te puaahorofenua i te vahi papu ra, e aore roa ratou i tiaia? 14 Mai te nǎnǎ e pou i raro i te peho faaea ai ra, na te varua o Iehova i faafaaea ia ratou; mai te reira to oe aratai i to mau taata, ia hanahana roa to oe ra i‘oa.



^ par. 4 (Exo. 7:1-3) I reira ta Iehova parauraa mai ia Mose e, Inaha, ua faariro vau ia oe ei atua ia Pharao ra; e to tuaana ra, o Aarona, ei peropheta ïa na oe: 2 oe te parau atu i te mau parau atoa ta ’u e faaue ia oe na; e na to tuaana na Aarona e parau atu ia Pharao, ia tuu oia i te tamarii a Iseraela i rapae au mai i to ’na fenua: 3 e faaetaeta râ vau i te aau o Pharao; e e faarahi au i ta ’u mau tapao e ta ’u ra mau ravea hau ê i taua fenua ra i Aiphiti:



^ par. 4 (Exo. 5:2) ua parau maira Pharao, O vai Iehova, a faaroo atu ai au i to ’na reo, a tuu atu ai au ia Iseraela? aore au i ite ia Iehova, e ore hoi au e tuu ia Iseraela:



^ par. 4 (Exo. 5:6-9) Ua parau atura Pharao i te mau faaau-ohipa na taua mau taata ra, e te feia toroa atoa i raro a‘e ia ratou, i taua mahana ra, na ô atura, 7 Eiaha outou e hopoi i te rau sitona na te mau taata ia hamani i te ofai-araea mai tei mutaa ihora; e haere râ ratou e ohi haere i te rau sitona na ratou iho: 8 o te taio mau râ te taio i te ofai-araea ta ratou i hamani i mutaaihora, ta outou e tuu atu; eiaha outou e faaiti i te reira e hoê iti a‘e; no te mea ua faatau ratou i parau mai ai ratou e, E tuu a‘e na ia matou e haere matou e hopoi i te tusia na to matou Atua: 9 e faarahi atu â outou i te ohipa na taua mau taata ra; ia rave ratou i te reira, eiaha e haapao i te parau rii faufaa ore.



^ par. 5 (Deut. 34:9) Î a‘era Iosua a Nuna i te varua paari; ua tuu hoi Mose i tana rima i nia ia ’na: e ua faaroo te tamarii a Iseraela ia ’na, e ua haapao ratou i ta Iehova i parau mai ia Mose ra.



^ par. 5 (Tav. 6:34) Ua haere mai râ te Varua o Iehova i nia ia Gideona, e ua faaoto ihora oia i te pu, e ua haaputu maira i te ati Abiezara ia ’na ra.



^ par. 5 (Sam. 1, 16:13) Ua rave ihora Samuela i taua farii mono‘i ra, e ua faatavai atura ia ’na i ropu atoa i tana mau tuaana ra: e mai taua mahana maira te Varua o Iehova i te taeraa mai i nia ia Davida. Ua tia a‘era Samuela i nia, e ua ho‘i maira i Rama.



^ par. 5 (Ios. 11:16, 17) Pau ihora taua fenua atoa ra ia Iosua, oia te fenua aivi i te pae i apatoa, e te fenua atoa ra o Gosena, e te mau peho, e te mau vahi papu e te mou‘a o Iseraela e to ’na atoa ra peho: 17 mai te mou‘a maira o Halaka, tei tae roa i Seira, e tae roa a‘era i Baala-gada i te peho i Lebanona ra, i raro a‘e i te mou‘a ra o Heremona: e to ratou mau arii, pau ihora ïa ia ’na, tairi ihora ia ratou e pohe roa a‘era.



^ par. 5 (Tav. 7:7) Ua parau maira Iehova ia Gideona, E faaora vau ia outou i te rima o na taata e toru hanere i miti noa i te pape ra, e e tuu hoi au i te ati Midiana i to outou rima: e te [t]ahi pae taata atoa ra, e tuu ïa ia haere noa na i to ratou ra vahi mau.



^ par. 5 (Tav. 7:22) Ua faaoto ihora hoi na taata e toru hanere ra i te pu, e ua faafariu Iehova i te ‘o‘e a te taata atoa i nia ia ratou iho, e ati noa ’‘e taua nuu atoa ra; horo atura taua nuu atoa ra i Bete-sita i Zererata, e tae atura hoi i te pae i Abele-mehola i pihaiiho i Tabata.



^ par. 5 (Sam. 1, 17:37) E ua na ô atura hoi Davida, Na Iehova na tei faaora ia ’u i te liona e te daba, e faaora ia ’u i te rima o tera ra Philiseti. Ua parau maira Saula ia Davida, A haere, e ei pihai-atoa-iho Iehova ia oe ra.



^ par. 5 (Sam. 1, 17:50) Pau ihora te Philiseti ia Davida i te maa ana‘e ra e te ofai, pohe ihora te Philiseti, unuhi roa a‘era oia; aita râ e ‘o‘e i te rima o Davida.



^ par. 6 (Num. 14:2) Ua amuamu ana‘e ihora te tamarii atoa a Iseraela ia Mose e ia Aarona; e ua parau atoa maira taua amuiraa atoa ra ia raua, Ahiri matou i pohe i te fenua ra i Aiphiti e! e teie nei hoi medebara, ia pohe noa ’tu matou i ǒ nei â!



^ par. 6 (Num. 14:11) Ua parau maira Iehova ia Mose, Afea râ teie nei feia e faaea ’i i te faati‘oti‘oo mai ia ’u? afea hoi ratou e faaroo mai ai ia ’u i te mau tapao ta ’u i rave i roto ia ratou ra?



^ par. 7 (Heb. 1:7) I te melahi ra, te na ô ra ïa oia, Ua faariro oia i te mau melahi no ’na mai te mata‘i, e te mau tavini no ’na mai te auahi ura ra.



^ par. 7 (Heb. 1:14) E ere anei ratou i te tavini varua ana‘e, i tonohia ei tiai i te feia e noaa ia ratou te ai‘a ra i te ora?



^ par. 7 (Ohi. 7:35) O taua Mose ra ta ratou i hopara ra, a na ô mai ai ra e, Na vai oe i faariro ei tavana e ei haava, oia tei tonohia ’tu e te Atua ei tavana e ei faaora, i te rima o te melahi i fa mai ia ’na i roto i te pu aihere ra.



^ par. 7 (Gal. 3:19) No te aha hoi te ture? i tuu-atoa-hia mai te reira no te hara, e ia tae mai te huaai no ’na taua parau i parauhia maira, i tuuhia mai te ture na roto i te nanai melahi i te rima o te arai ra.



^ par. 7 (Exo. 32:34) e tena na, a haere, e aratai i te mau taata i te vahi i parauhia ’tu e au ia oe ra; inaha, e na mua tau melahi ia oe: ia tae râ i te mahana e rave ai au ra, ei reira vau e rave ai ia ratou i ta ratou ra hara.



^ par. 8 (Ios. 5:13-15) E taua parahiraa o Iosua i pihaiiho i Ieriko ra, ua nânâ a‘era i tana mata, hi‘o a‘era, e inaha, te tia noa maira te hoê taata i mua ia ’na, ma te ‘o‘e i unuhihia i tana rima; ua haere atura Iosua ia ’na ra, e ua na ô atura ia ’na, No matou anei oe, e no to matou mau enemi anei? 14 Ua na ô maira oia, E ere; i haere mai râ vau ei raatira no te nuu a Iehova nei. Ua tipapa ihora Iosua i raro to ’na mata i te repo, ua haamori atura; na ô atura, Eaha ta oe parau, e tau fatu, i to tavini nei? 15 Ua na ô maira taua raatira o te nuu a Iehova ra ia Iosua, A tatara na i to tamaa i to avae ihora, e vahi mo‘a hoi ta oe e tia mai na. E ua na reira hoi Iosua.



^ par. 8 (Ios. 6:2) Ua parau maira Iehova ia Iosua, Inaha, te horoa ’tu nei au ia Ieriko i to oe rima, e te reira arii, e te mau taata aito atoa no reira.



^ par. 8 (Ios. 6:21) Taparahi ihora ratou i to roto atoa i taua oire ra, i te tane e te vahine, te taata apî e te ruhiruhia, te puaatoro, e te mamoe, e te asini, i te ‘o‘e.



^ par. 8 (Arii 2, 19:35) Ua haere ihora te hoê melahi a Iehova i taua rui ra i rapae, ua rave ihora i to te puhapa Asura ra hoê hanere e vau ahuru ma pae i te tausani, e ia tia te feia i toe ia poipoi a‘e, inaha, e tupapau ana‘e.



^ par. 9 (Num. 20:12) Ua parau maira Iehova ia Mose raua o Aarona, No te mea, aita a‘enei orua i faaroo mai ia ’u, ia tura vau i te aro o te tamarii a Iseraela; eita ’tura orua e aratai i teie nei amuiraa i te fenua ta ’u e horoa ’tu no ratou ra.



^ par. 9 (Ios. 9:14, 15) Ua rave ihora te mau taata o Iseraela i ta ratou maa ua amu, e aore a‘era i ui i ta Iehova ra parau. 15 Ua hamani maitai atura Iosua ia ratou, e ua faaau ihora i te faufaa ia ratou, e e faaorahia ratou; e ua tǎpǔ ihora hoi te mau tavana o taua amuiraa ra ia ratou.



^ par. 9 (Par. 2, 32:25, 26) Aita râ Hezekia i haapao maitai i taua maitai i horoahia mai no ’na ra; teoteo a‘era râ te aau: i tupu ai te riri ia ’na, e ia Iuda hoi e ia Ierusalema. 26 Ua faahaehaa ihora râ Hezekia i taua teoteo aau no ’na ra, oia e to Ierusalema atoa; aita a‘era ratou i roohia mai e te riri o Iehova i taua anotau o Hezekia ra.



^ par. 10 (Arii 1, 2:3) e haapao â i te poroi a te Atua ra a Iehova, e haapao i ta ’na e‘a, e ta ’na parau, e ta ’na i faaue mai, e ta ’na haapaoraa, e ta ’na mau peu, mai tei papaihia i roto i te ture a Mose ra, ia manuïa oe i to oe mau haerea, e i te mau vahi atoa ta oe e fariu ra;



^ par. 10 (Par. 2, 34:14) Te tii ra ratou i te moni i hopoihia mai i roto i te fare o Iehova, i ite atu ai Hilikia tahu‘a i te buka ture a Iehova i papaihia e Mose ra.



^ par. 11 (Ios. 1:8) Eiaha te buka ture na ia taa ê atu i roto i to vaha, ia haamana‘o maite oe i te reira i te rui e te ao, ia haapao hua oe i tei papai-atoa-hia i roto ra, ei reira e maitai ai to oe haerea, ei reira oe e manuïa roa ’i.



^ par. 11 (Deut. 17:18-20) E i parahi oia i nia i te terono i to ’na ra basileia, ei reira oia e papai ai i teie nei ture na ’na iho i roto i te hoê buka, no roto i te buka ture e vai i te feia tahu‘a ra i te ati Levi ra. 19 E ei ia ’na iho te reira vai ai, e e taio hoi oia e hope noa ’tu o ’na pue mahana i te ao nei, ia mǎta‘u oia i to ’na ra Atua ia Iehova, e ia haapao i te mau parau atoa o teie nei ture, e teie nei mau haapaoraa ia ravehia. 20 Ia ore ia teitei to ’na aau i to ’na ra mau taeae; ia ore oia ia ohipa ê i teie nei parau, i te pae atau e te pae aui; ia maoro hoi o ’na pue mahana i to ’na ra basileia, oia, e ta ’na mau tamarii, i rotopu ia Iseraela ra.



^ par. 12 (Arii 2, 22:11) Ite a‘era te arii i taua parau ra i roto i te buka ture ra, ua hahae ihora i to ’na ahu.



^ par. 13 (Lev. 18:6) Eiaha te hoê o outou e rave i te vahine i piri hua mai ia ’na i te fetii ra: o vau o Iehova.



^ par. 13 (Lev. 18:21-25) Eiaha roa te hoê o ta oe ra mau tamarii e hopoihia ia Moloha, eiaha oe e haaviivii i te i‘oa o to oe ra Atua: o vau o Iehova. 22 Eiaha oe e rave i te tane mai te rave i te vahine ra: e mea faufau roa ïa. 23 Eiaha oe e haaviivii ia oe iho i te raveraa i te manu avae maha; eiaha hoi te vahine e horoa ia ’na iho i te manu avae maha: e mea faufau te reira. 24 Eiaha outou e haaviivii ia outou iho i taua mau mea atoa nei; o te mau mea hoi teie i viivii ai te mau nunaa ta ’u e fatata i te tiavaru i mua ia outou nei: 25 ua viivii hoi te fenua: e tahoo ai au i ta ’na hara i nia ia ’na iho, e na te fenua iho e haapuai i to ’na taata i rapae au,



^ par. 13 (Num. 19:13) O tei tiaia ’tu i te tino o te taata ia pohe ra, e aore i tamâ ia ’na ihora, ua haaviivii oia i te sekene o Iehova: e tâpû-ê-hia ïa taata i Iseraela nei: te viivii ra oia no te mea, aore i pîpîhia te pape tamâ i nia iho ia ’na; te vai noa ra to ’na viivii i nia iho ia ’na.



^ par. 14 (Sam. 1, 13:13, 14) Ua parau maira Samuela ia Saula, E mea tia ore ta oe i rave; aita oe i haapao i te parau a to Atua ra a Iehova, ta ’na i parau mai ia ore ra: ahiri hoi oe i na reira, ua haamau roa ïa Iehova i to oe mana toroa arii ra i nia ia Iseraela e a muri noa ’tu. 14 I teie nei râ, e ore to oe ra mana arii e mau: ua imi Iehova i te tahi taata no ’na e au i to ’na ra aau; e ua parau hoi Iehova ia ’na e ei tavana ïa i nia iho i to ’na taata, no te mea, aita a‘enei oe i haapao i ta Iehova i parau mai ia oe ra.



^ par. 15 (Deut. 18:15) E faatupu to Atua ra o Iehova i te hoê peropheta na oe i rotopu ia oe ra, i te hoê i te mau taeae no oe ra, mai ia ’u nei; oia ta outou e faaroo:



^ par. 15 (Isa. 55:4) Inaha, ua horoa vau ia ’na ei ite no te taata nei; ei aratai, e ei faaau ture na te mau fenua nei.



^ par. 15 (Dan. 9:25) E teie nei, e faaroo mai ia ite, e mai te tuuraa i taua parau i te rave faahou e te patu ia Ierusalema e te Mesia te Arii ra, e hitu ïa hebedoma, e na hebedoma hoi e ono ahuru e piti tiahapa: e patu-faahou-hia hoi te mau aroâ, e te mau aua, i te anotau ati rahi ra.



^ par. 15 (Mat. 23:10) Eiaha atoa e titau ia parauhia outou, i te aratai; hoê roa hoi o outou aratai, o te Mesia.



^ par. 15 (Ioa. 6:68, 69) Ua parau atura Simona Petero ia ’na, E te Fatu, e haere tia matou ia vai ra? tei ia oe hoi te parau o te ora mure ore ra. 69 Ua faaroo a‘enei hoi matou, e ua ite hoi matou e, o oe te Mesia, te Tamaiti a te Atua ora ra.



^ par. 16 (Mar. 1:10-12) E tei te haerea mai oia i nia mai te pape maira, ite a‘era oia i te ra‘i i te haearaa, e te Varua i te pouraa mai i nia ia ’na, mai te uupa ra. 11 E ua itea maira te hoê reo no te ra‘i mai, i te na ôraa mai, O tau Tamaiti here oe, ua mauruur[u] roa vau ia oe. 12 I reira ra te Varua i te tonoraa ia ’na i te medebara ra.



^ par. 16 (Ohi. 10:38) ia Iesu o Nazareta, o tei faatahinuhia mai e te Atua i te Varua Maitai e te mana ra; o tei hamani maitai haere ra, e te faaoraraa i te feia atoa i neineihia e te diabolo ra, tei ia ’na ra hoi te Atua.



^ par. 16 (Ioa. 15:9) Mai te Metua i here mai ia ’u nei ra, ua here atoa ’tu hoi au ia outou: ia vai herehia ’tu â outou e au.



^ par. 16 (Heb. 12:2) ma te tiatonu maite to tatou mata ia Iesu, i te tumu e te faaoti i to tatou faaroo; o tei faaoromai i te satauro, aore i haapao i te haama, i te maitai i tuuhia mai i mua i tana aro; e te parahi ra i teie nei i te pae atau i te terono o te Atua ra.



^ par. 17 (Mat. 4:11) Faarue ihora te diabolo ia ’na, e inaha, e mau melahi tei haere mai e ua tauturu maira ia ’na.



^ par. 17 (Luka 22:43) Ua fa maira te hoê melahi no te ra‘i mai, ua faaitoito maira ia ’na.



^ par. 17 (Mat. 26:53) Aita oe i mana‘o e, e tia noa ia ’u ia tau i tau Metua i teie nei, e na ’na e horoa mai i te melahi e ia ahuru noa ’tu te legeona e ia piti tiahapa e ia rahi atu â?



^ par. 18 (Mat. 4:4) Ua parau atura râ oia, na ô atura, Ua papaihia, E ore te taata e ora i te maa ana‘e ra, i te mau mea atoa râ i haapaohia e te Atua.



^ par. 18 (Mat. 27:46) E tae a‘era i te hora iva, ua pii hua ’tura Iesu, na ô atura, Eli, Eli, lama sabakatani! teie hoi te auraa, E tau Atua, e tau Atua, eaha oe i faarue mai ai ia ’u?



^ par. 18 (Luka 23:46) Ua pii hua ’tura to Iesu reo, e muri a‘era, na ô atura, E tau Metua, te tuu atu nei au i tau varua i to rima na; e oti a‘era taua parau ra, pohe ihora.



^ par. 18 (Mat. 15:7-9) E te mau haavare e, te au maite na outou i ta Isaia i parau ia outou na, a na ô ai ra, 8 Te ati mai nei teie nei feia ia ’u i to ratou vaha, e te faatura mai nei ia ’u i to ratou utu; tei te atea ê râ to ratou aau ia ’u. 9 E mea faufaa ore râ ta ratou e pure ia ’u nei, a haapii ai i tei tuuhia mai e te taata ana‘e ra.



^ par. 19 (Mat. 22:33-40) E ite a‘era taua feia rahi ra i te reira, maere roa ’tura ratou i ta ’na parau. 34 Ite a‘era râ te mau Pharisea e ua pohe te mau Sadukea ia ’na, ua aururu maira ratou ia ’na ra, 35 ua ui maira te hoê haapii ture no ratou ia ’na, na ô maira i te râmâraa mai, 36 E Rabi, teihea te parau rahi i roto i te ture? 37 Ua parau atura Iesu, Hinaaro oe i to Atua ia Iehova ma to aau atoa, e ma to varua atoa, e ma to mana‘o atoa. 38 O te ture matamua teie e te hau i te rahi. 39 E mai te reira atoa te piti; E aroha ’tu oe i to taata-tupu, mai to aroha ia oe iho na. 40 Te ture atoa e te mau peropheta, tei teie nei ïa pue ture e piti nei.



^ par. 19 (Luka 24:32) Ua parau ihora raua raua iho, E ere, e hoa, i anaanatae to tâua aau ia ’na i paraparau mai ia tâua i te aratia ra, a faaite mai ai ia tâua i te auraa i te mau parau i papaihia ra.



^ par. 19 (Luka 24:45) Ua faaite maira oia i to ratou aau ia ite ratou i te parau i papaihia ra.



^ par. 20 (Luka 4:22) Ua faatia ana‘e ihora ratou atoa ia ’na, maere ihora i te mau parau maitatai rahi ta ’na i parau maira, ua parau ihora ratou, E ere anei teie i te tamaiti a Iosepha ra?



^ par. 20 (Mar. 10:17, 18) E te haere atura oia i nia i te aratia ra, te horo maira te hoê taata, ua tuu ihora i te turi i raro i mua ia ’na, ua ui maira, E te orometua maitai ra, eaha vau e noaa ’i te ora mure ore? 18 Ua parau atura Iesu ia ’na, Eaha oe i haamaitai mai ai ia ’u? o te Atua ana‘e ra te maitai.



^ par. 20 (Ohi. 12:21-23) E tae a‘era i te mahana i haapaohia ra, ua parahi maira Heroda i nia i te terono ma te ahu arii i te ahuraa, e ua orero maira ia ratou. 22 Ua pii atura te taata, E reo ïa no te Atua, e ere ïa i to te taata. 23 Ua tairi maira te melahi a te Fatu ia ’na i reira ra, no te mea aore oia i horoa ’tu i te haamaitai i te Atua ra; pau atura oia i te amuhia e te iro, e pohe atura.



^ par. 21 (Mat. 28:18-20) Ua faafatata maira Iesu, na ô maira ia ratou, O te mana atoa i te ra‘i e te ao atoa nei ua pûpûhia mai tei ia ’u ana‘e. 19 E teie nei, e haere outou e faariro i te mau fenua atoa ei pǐpǐ, a bapetizo atu ai ia ratou i roto i te i‘oa o te Metua, e no te Tamaiti, e no te Varua Maitai; 20 ma te haapii atu ia ratou i te haapao i te mau mea atoa ta ’u i parau atu ia outou na: e inaha, tei pihai atoa iho ïa vau ia outou, e tae noa ’tu i te hopea o teie nei ao. Amene. 









[image: Te tino aratai o te senekele matamua]



O vai te aratai ra i to te Atua nunaa i teie mahana?


“[A] haamana‘o i to outou mau aratai.”—HEB. 13:7.

HIMENE: 125, 43

E NAFEA OUTOU IA FAATAA?


I te tau o te mau aposetolo e i teie mahana, mea nafea te feia aratai i rotopu i te nunaa o te Atua . . .

	i te fana‘oraa i te puai o te varua mo‘a?



	i te tautururaahia e te mau melahi?



	i te aratairaahia e te Parau a te Atua?












1, 2. I muri a‘e a haere ai Iesu i te ra‘i, eaha paha ta te mau aposetolo i uiui?

TEI nia te mau aposetolo a Iesu i te mou‘a Oliveta e te hi‘o ra ratou i to ratou fatu e hoa, o Iesu, te haere ra i te ra‘i e vehîhia ’tura oia e te hoê ata. (Ohi. 1:9, 10) Fatata e piti matahiti i te maoro, ua haapii, ua faaitoito e ua aratai Iesu ia ratou. I teie nei râ, aita faahou oia. Eaha ïa ta ratou e rave?

2 Hou a haere ai i te ra‘i, ua parau Iesu i ta ’na mau pǐpǐ: “Ei ite hoi outou no ’u i Ierusalema nei e Iudea atoa hoi e ati noa ’‘e, e Samaria, e tae noa ’tu i te hopea o te fenua.” (Ohi. 1:8) E nafea râ ratou e rave ai i teie ohipa? Ua fafau Iesu e e tauturu te varua mo‘a o te Atua ia ratou. (Ohi. 1:5) O vai ma râ te aratai ia ratou e te faanaho i ta ratou ohipa pororaa na te ao atoa nei? Ua ite te mau aposetolo e ua faaohipa Iehova i te tahi mau tane no te aratai i te mau Iseraela i tahito ra. Peneia‘e ïa ua uiui ratou e e maiti anei Iehova i teie nei i te hoê aratai apî.

 3. (a) I muri a‘e a haere ai Iesu i te ra‘i, eaha te tahi faaotiraa faufaa mau ta te mau aposetolo i rave? (b) Eaha te mau uiraa ta tatou e pahono i roto i teie tumu parau?

3 Aita i maoro a haere ai Iesu i te ra‘i, ua hi‘opoa te mau pǐpǐ i te mau Papai, ua ani i ta te Atua tauturu e ua maiti ia Matatia no te mono ia Iuda Isakariota, te 12raa o te aposetolo. (Ohi. 1:15-26) No te aha mea faufaa roa ’i teie maitiraa no ratou e no Iehova? Ua taa i te mau pǐpǐ e mea titauhia 12 aposetolo.* Ua maiti e ua faaineine Iesu i te mau aposetolo no te hoê hopoia rahi mau i rotopu i te nunaa o te Atua. Eaha tera hopoia e mea nafea Iehova e Iesu i te faaineineraa ia ratou no te reira? Eaha te hoê â faanahoraa e itehia ra i teie mahana? E nafea tatou e nehenehe ai e “haamana‘o i to [ta]tou mau aratai,” te “tavini haapao maitai e te paari” iho â râ?—Heb. 13:7; Mat. 24:45.






NA IESU E ARATAI I TE TINO ARATAI


 4. Eaha te hopoia a te mau aposetolo e te tahi atu mau matahiapo i Ierusalema?

4 Ua haamata te mau aposetolo i te aratai i te amuiraa Kerisetiano i te Penetekose 33. Te parau ra te Bibilia: “Ua tia a‘era . . . Petero, e te ahuru ma hoê atoa ra i nia” e ua haapii i te parau mau faaora i te hoê nahoa rahi. (Ohi. 2:14, 15) E rave rahi taata o teie nahoa tei riro mai ei Kerisetiano. I muri a‘e i te reira, ua “mau papu maite atura” teie mau Kerisetiano apî “i ta te mau aposetolo i haapii.” (Ohi. 2:42) Ua horoahia i te mau aposetolo te hopoia e haapao i te moni a te amuiraa. (Ohi. 4:34, 35) Ua haapii atoa ratou i te nunaa o te Atua e ua pure no ratou ma te parau: “Ei te pure matou eiaha e faaea, e ei te haapii hoi i te parau.” (Ohi. 6:4) E ua tono atoa ratou i te mau Kerisetiano aravihi e poro i roto i te mau tuhaa fenua apî. (Ohi. 8:14, 15) I muri a‘e, ua apiti te tahi atu mau matahiapo faatavaihia i te mau aposetolo no te aratai i te amuiraa. Ei tino aratai, ua horoa ratou i te aratairaa na te mau amuiraa atoa.—Ohi. 15:2.

Ua ite te mau Kerisetiano o te senekele matamua e na Iehova i aratai i te tino aratai maoti Iesu



5, 6. (a) Mea nafea te varua mo‘a i horoa ’i i te puai i te tino aratai? (A hi‘o i te hoho‘a matamua.) (b) Mea nafea to te mau melahi tautururaa i te tino aratai? (c) Mea nafea te Parau a te Atua i te aratairaa i te tino aratai?

5 Ua ite te mau Kerisetiano o te senekele matamua e na Iehova i aratai i te tino aratai maoti Iesu. Mea nafea i papu ai ia ratou? A tahi, ua horoa te varua mo‘a i te puai i te tino aratai. (Ioa. 16:13) Ua fana‘o pauroa te mau Kerisetiano faatavaihia i te varua mo‘a, te mau aposetolo iho â râ e te mau matahiapo no Ierusalema, ia amo maite ratou i ta ratou hopoia ei tiaau. Ei hi‘oraa, i te matahiti 49, ua aratai te varua mo‘a i te tino aratai no te rave i te hoê faaotiraa no nia i te peritomeraa. Ua pee te mau amuiraa i teie aratairaa. “Itoito atura” ratou “i te faaroo, tupu atura i te rahiraa, aita e mahana tuua.” (Ohi. 16:4, 5) I roto i te rata na te mau amuiraa no nia i te peritomeraa, e nehenehe tatou e ite e ua fana‘o te tino aratai i te varua mo‘a o te Atua e ua faaite i te mau huru maitatai mai te here e te faaroo.—Ohi. 15:11, 25-29; Gal. 5:22, 23.

6 Te piti, ua tauturu te mau melahi i te tino aratai. Ei hi‘oraa, ua faaue te hoê melahi ia Korenelio ia tii i te aposetolo Petero. I muri a‘e i to Petero pororaa ia Korenelio e i to ’na fetii, ua fana‘o ratou i te varua mo‘a, noa ’tu aita te mau tane i peritomehia. O Korenelio ïa te taata matamua peritome-ore-hia no roto mai i te tahi nunaa ê tei riro mai ei Kerisetiano. A faaroo ai te mau aposetolo e te tahi atu mau taeae no nia i te reira, ua farii ratou i to te Atua hinaaro e ua farii popou i te feia peritome-ore-hia o te mau nunaa ěê i roto i te amuiraa Kerisetiano. (Ohi. 11:13-18) I roto i tera faatiaraa, e nehenehe tatou e ite e ua turu te mau melahi ma te itoito rahi i te ohipa pororaa ta te tino aratai i tiaau. (Ohi. 5:19, 20) Te toru, ua aratai te Parau a te Atua i te tino aratai. Ua faaohipa tera mau tane i te mau Papai no te tauturu ia ratou ia rave i te mau faaotiraa faufaa no nia i te mau tiaturiraa Kerisetiano e no te aratai i te mau amuiraa.—Ohi. 1:20-22; 15:15-20.

 7. No te aha e nehenehe ai e parau e o Iesu te aratai o te mau Kerisetiano matamua?

7 Noa ’tu e mana to te tino aratai i roto i te amuiraa, ua taa i teie mau mero e o Iesu Mesia to ratou Aratai. Mea nafea tatou i te iteraa i te reira? Ua parau te aposetolo Paulo e na te Mesia i faatoroa i te “tahi pae ei aposetolo.” Ua parau atoa oia e o te Mesia “te upoo,” aore ra Aratai, o te amuiraa. (Eph. 4:11, 15) Aita ratou i pii ia ratou iho ei aposetolo, ua mairihia râ “to te mau pǐpǐ i‘oa e Kerisetiano.” (Ohi. 11:26) Ua ite Paulo e mea faufaa ia pee i te mau haapiiraa niuhia i nia i te Bibilia ta te mau aposetolo e te tahi atu mau tane aratai i horoa. Ua parau râ Paulo: “Teie râ to ’u hinaaro, ia haapao outou, e o te Mesia te upoo o te taata atoa nei.” No te mau mero atoa o te tino aratai teie parau. Ua faataa faahou Paulo: “To te Mesia ra upoo, o te Atua ïa.” (Kor. 1, 11:2, 3) Mea papu, ua faatoroa Iehova i ta ’na Tamaiti, ia Iesu Mesia, no te aratai i te amuiraa.






“E ERE NA TE TAATA TE OHIPA TA TATOU E RAVE NEI”


8, 9. Eaha te hopoia faufaa mau a taeae Russell?

8 Mai te matahiti 1870, ua haamata Charles Taze Russell e te tahi atu mau hoa to ’na i te tamata i te haamori i te Atua ia au i te Bibilia e i te tauturu ia vetahi ê ia na reira. Te auraa ïa e e tauturu atoa ratou i te feia na roto e rave rau reo. Ua haamauhia ïa te taiete Zion’s Watch Tower Tract Society i 1884 e o Taeae Russell tei riro mai ei peretiteni.* Ua haapii maite oia i te Bibilia e aita oia i mǎta‘u i te parau ia vetahi ê e aita to roto i te Bibilia te haapiiraa a te ekalesia no nia i te Toru tahi e te haapiiraa e ora ’tu te tahi mea i roto i te taata ia pohe o ’na. Ua haapii oia e eita te ho‘iraa mai o te Mesia e ite-mata-hia e e hope “to te Etene anotau” i 1914. (Luka 21:24) Ua faaohipa taeae Russell i to ’na taime, to ’na puai e ta ’na moni no te haapii i teie pue parau mau ia vetahi ê. Mea papu e ua faaohipa Iehova e Iesu ia taeae Russell no te aratai i te ohipa i te hoê taime faufaa mau o to tatou aamu.

9 Aita roa ’tu taeae Russell i hinaaro e huti i te ara-maite-raa o te taata i nia ia ’na. I 1896, ua papai oia e te tahi atu mau tane amo hopoia e eita roa ’tu ratou e hinaaro ia faahanahanahia ratou. Aita ratou i hinaaro ia horoahia ’tu te tahi noa ’‘e tiaraa taa ê, e oia atoa ia piihia te tahi pǔpǔ ma to ratou i‘oa. Ua parau oia i muri a‘e: “E ere na te taata te ohipa ta tatou e rave nei.”

“Te tavini haapao maitai e te paari,” o te hoê ïa pǔpǔ iti taeae faatavaihia o tei piihia te Tino aratai



10. (a) Inafea Iesu i te faatoroaraa i “te tavini haapao maitai e te paari”? (b) A faataa mea nafea i papu ai e mea taa ê te Tino aratai i te Watch Tower Society.

10 I 1919, e toru matahiti i muri a‘e i to taeae Russell poheraa, ua faatoroa Iesu i “te tavini haapao maitai e te paari.” Eaha ïa te fa? No te horoa i te “maa i te hora mau” na ta ’na mau pǐpǐ. (Mat. 24:45) I te omuaraa ra o tera mau matahiti, na te hoê pǔpǔ iti taeae faatavaihia i te pu rahi i Brooklyn, New York, i horoa i te maa varua na te mau pǐpǐ a Iesu. Ua haamata te parau “tino aratai” i te itehia i roto i ta tatou mau papai i muri a‘e i te matahiti 1940. I tera taime, e tuatiraa piri roa to rotopu i te tino aratai e te mau mero no te apooraa tiaauraa o te Watch Tower Bible and Tract Society. Tera râ, i 1971, ua haapapu-maitai-hia e mea taa ê te Tino aratai e te Watch Tower Society, o tei haapao noa na i te mau ohipa i te pae o te ture. Mai reira mai, ua nehenehe te mau taeae faatavaihia e riro mai ei mero o te Tino aratai noa ’tu e ere ratou no roto mai i te apooraa tiaauraa a te Taiete. Aita i maoro a‘enei, ua haamata te tahi mau taeae amo hopoia no roto mai i te mau “mamoe ê atu” i te tavini ei mero faatere o te Taiete e te tahi atu mau pu ta te nunaa o te Atua e faaohipa. E nehenehe ïa te Tino aratai e haapao i te horoaraa i te haapiiraa e te aratairaa Bibilia. (Ioa. 10:16; Ohi. 6:4) Ua faataa Te Pare Tiairaa o te 15 no Tiurai 2013, “te tavini haapao maitai e te paari,” o te hoê ïa pǔpǔ iti taeae faatavaihia o tei piihia te Tino aratai.



[image: Te tino aratai i te mau matahiti 1950]
Te Tino aratai i te mau matahiti 1950







11. E nafea te Tino aratai e rave ai i te mau faaotiraa?

11 E rave te Tino aratai i te mau faaotiraa faufaa ei pǔpǔ ia putuputu ratou i te mau hebedoma atoa. E tauturu teie putuputuraa ia ratou ia aparau maite e ia vai hoê noa. (Mas. 20:18) Aita hoê a‘e mero o te Tino aratai i hau a‘e i te tahi atu mau mero. No reira, i te mau matahiti atoa, e taui noa te taeae e aratai i te mau putuputuraa. (Pet. 1, 5:1) Hoê â huru i roto i na ono Tomite o te Tino aratai. Eita hoê noa ’‘e mero o te Tino aratai e mana‘o e o ’na te aratai o to ’na mau taeae. E tavini utuafare atoa ratou pauroa. E fana‘o ratou i te maa varua no ǒ mai i te tavini haapao maitai ra e e pee ratou i ta ’na aratairaa.



[image: Te Pare Tiairaa mai 1800 e tae roa mai i teie mahana; te Tino aratai no teie mahana]
Mai i to ’na faatoroaraahia mai â, i 1919, ua faaineine te tavini haapao maitai i te maa varua na te nunaa o te Atua (A hi‘o i te paratarafa 10, 11)










“O VAI [MAU] HOI TE TAVINI HAAPAO MAITAI E TE PAARI”?


12. Eaha na uiraa ta tatou e pahono i muri nei?

12 Eita te Tino aratai e fana‘o i ta te Atua mau faaiteraa, e mea tia ore ratou. E nehenehe atoa ratou e hape ia faataa ratou i te Bibilia aore ra ia aratai i te faanahonahoraa. Ei hi‘oraa, i roto i te Index des publications des Témoins de Jéhovah, i te tumu parau “Compréhensions affinées,” te vai ra te mau faatanoraa o te mau haamaramaramaraa Bibilia mai 1870 mai â. Aita Iesu i parau e e faaineine ta ’na tavini haapao maitai i te maa varua ma te tia roa. E nafea ïa tatou e nehenehe ai e pahono i ta Iesu uiraa: “O vai [mau] hoi te tavini haapao maitai e te paari”? (Mat. 24:45) Na te aha e haapapu e o te Tino aratai te tavini haapao maitai? E hi‘opoa ana‘e i na ohipa e toru o tei tauturu i te tino aratai i te tau o te mau aposetolo.

13. Mea nafea te varua mo‘a i tauturu ai i te Tino aratai?

13 Te tauturu ra te varua mo‘a i te Tino aratai. Ua tauturu te varua mo‘a i te Tino aratai ia taa i te pue parau mau Bibilia ta te taata i ore i taa na mua ’‘e. Ei hi‘oraa, a hi‘o na i te anairaa o te “Compréhensions affinées” i faahitihia i nia ’tu. Aita hoê a‘e taata e nehenehe e taa e e faataa i teie “mau mea hohonu . . . a te Atua” ma to ’na iho maramarama! (A taio i te Korinetia 1, 2:10.) Te mana‘o atoa ra te Tino aratai mai te aposetolo Paulo o tei papai: “Te mau mea . . . ta matou e parau nei, e ere ra ma te parau haapiihia mai e te paari e te taata nei, o ta te Varua râ i haapii mai.” (Kor. 1, 2:13) E rave rahi hanere matahiti te mau haapiiraa hape i te parareraa, aita atoa i itehia te aratairaa papu. No te aha ïa i rahi roa mai ai te mau haamaramaramaraa Bibilia mai 1919 mai â? No te mea ïa ua tauturu te Atua ma to ’na varua mo‘a.

14. Ia au i te Apokalupo 14:6, 7 e nafea te mau melahi e tauturu ai i te Tino aratai e te nunaa o te Atua i teie mahana?

14 Te tauturu ra te mau melahi i te Tino aratai. E hopoia rahi ta te Tino aratai no te aratai i na va‘u mirioni feia poro i roto i te ohipa pororaa na te ao atoa nei. No te aha i manuïa roa ’i teie ohipa? Teie hoê tumu: te turu ra te mau melahi. (A taio i te Apokalupo 14:6, 7.) I roto e rave rahi tupuraa, ua aratai te mau melahi i te feia poro i te hoê taata no pure noa ’tura i te Atua no te ani i ta ’na tauturu!* Te maraa noa ’tura te ohipa pororaa e haapiiraa i te mau vahi e itehia ’i te patoiraa u‘ana. Maoti noa te tauturu a te mau melahi e itehia ’i te reira.

15. Eaha te taa-ê-raa i rotopu i te Tino aratai e te mau aratai haapaoraa e parau ra e Kerisetiano ratou? A horoa i te hoê hi‘oraa.

15 Te aratai ra te Parau a te Atua i te Tino aratai. (A taio i te Ioane 17:17.) A hi‘o na i tei tupu i 1973. Ua ui Te Pare Tiairaa o te 1 no Tetepa (Farani) e te faaî anei ra “te feia o tei ore i faaea i te puhipuhi i te avaava i te mau titauraa no te bapetizoraa.” Ia au i te mau aratairaa Bibilia, teie te pahonoraa i matara mai: eita ratou e faaî i te mau titauraa. Ua faahiti Te Pare Tiairaa e rave rahi irava e ua faataa no te aha e tia ia tiavaruhia te taata o te ore e faaea i te puhipuhi i te avaava. (Kor. 1, 5:7; Kor. 2, 7:1) Ua parau atoa e e ere na te taata teie ture aveia etaeta, no ǒ mai râ “i te Atua ra, o tei horoa mai i to ’na mana‘o na roto i ta ’na Parau papaihia.” Aita e faanahonahoraa mai teie, tei ineine i te turui maite i nia i te Parau a te Atua, noa ’tu ua riro ei mea fifi roa no te tahi mau mero. Ua parau te hoê buka apî no nia i te haapaoraa i Marite: “Pinepine te mau aratai haapaoraa Kerisetiano i te hi‘opoa faahou i ta ratou mau haapiiraa, ia tuati te reira i te mau tiaturiraa e mana‘o ta ta ratou mau mero e te taiete atoa e paturu nei.” Eita râ te Tino aratai e pee i ta te rahiraa o te taata e au. E pee râ taua mau taeae ra i te Parau a te Atua, te mea e haapapu ra e o Iehova te aratai mau ra i to ’na nunaa i teie mahana.






“E HAAMANA‘O I TO OUTOU MAU ARATAI”


16. Eaha hoê ravea no te haamana‘o i te Tino aratai?

16 A taio i te Hebera 13:7. Te parau ra te Bibilia ia “haamana‘o i to outou mau aratai.” E nehenehe tatou e faahiti i te Tino aratai i roto i ta tatou mau pure. (Eph. 6:18) Mea rahi ta ratou hopoia: horoa i te maa varua, aratai i te pororaa, e haapao i te mau ô horoa noa pûpûhia i te faanahonahoraa. No reira e titauhia ’i ia pure tamau tatou no ratou!

17, 18. (a) E nafea tatou e pee ai i te aratairaa a te Tino aratai? (b) E nafea ta tatou pororaa e turu ai i te Tino aratai e ia Iesu?

17 E haamana‘o atoa tatou i te Tino aratai ma te pee i ta ’na mau titauraa e aratairaa. E horoa mai te Tino aratai i te aratairaa na roto i ta tatou mau piaraa, putuputuraa e tairururaa. E faatoroa atoa i te mau tiaau haaati, o te faatoroa i muri iho te mau taeae ei matahiapo. Ma te pee maite i te mau aratairaa horoahia ia ratou, te faaite ra ïa te mau tiaau haaati e te mau matahiapo e te haamana‘o ra ratou i te Tino aratai. E faatura atoa tatou pauroa i to tatou Aratai, ia Iesu, ia auraro tatou i te mau tane ta ’na e faaohipa ra i teie mahana.—Heb. 13:17.

18 Ma te haa rahi i roto i te pororaa, e haamana‘o atoa tatou i te Tino aratai. Te faaitoito ra te Hebera 13:7 i te mau Kerisetiano ia pee i te faaroo o tei aratai ia ratou. Ua faaite te Tino aratai i te faaroo rahi a poro e a faaite ai ratou i te parau apî oaoa ma te itoito rahi. Te turu atoa ra anei tatou i teie mau taeae i roto i teie ohipa faufaa? Mai te peu e e, e oaoa tatou ia faaroo ia Iesu e parau mai ra: “O outou i na reira i te hoê taeae iti haihai roa i roto i tau mau taeae nei, ua na reira mai ïa outou ia ’u.”—Mat. 25:34-40.

19. No te aha oe e faaoti ai e pee i to tatou Aratai, ia Iesu?

19 I to Iesu ho‘iraa i te ra‘i, aita oia i faarue i ta ’na mau pǐpǐ. (Mat. 28:20) Ua ite oia e ua tauturu te varua mo‘a, te mau melahi e te Parau a te Atua ia ’na ia rave i te aratairaa a haere mai ai oia i te fenua nei. Te horoa ra oia i teie mahana i te hoê â tauturu i te tavini haapao maitai. Te tamau ra te Tino aratai i te “pee i te Arenio,” ia Iesu, “i to ’na atoa ra mau haerea.” (Apo. 14:4) Te auraa, ia pee tatou i te aratairaa a te Tino aratai, te pee ra ïa tatou i to tatou Aratai, ia Iesu. Fatata roa o ’na i te aratai ia tatou i te ora mure ore. (Apo. 7:14-17) Aita e taata aratai e nehenehe e fafau i te reira!







^ par. 3 E au ra e ua hinaaro Iehova 12 aposetolo, ia riro mai ratou na “auahuru ma piti niu” no Ierusalema apî. (Apo. 21:14) No reira, aita e faufaa e mono i te mau aposetolo haapao maitai o tei pohe i muri a‘e.


^ par. 8 Mai 1955 mai â, ua matauhia teie taiete i te i‘oa Watch Tower Bible and Tract Society of Pennsylvania.


^ par. 14 A hi‘o i te buka “Rends pleinement témoignage au sujet du Royaume de Dieu” i te api 58-59.




NO TE TAA MAITAI ATU Â I TEIE TUMU PARAU


	Pauroa te mau tavini a te Atua o te fana‘o ra i te maa varua, e feia faatavaihia anei aore ra e mau mamoe ê atu, e piihia ratou “utuafare,” aore ra tavini utuafare, i roto i te Mataio 24:45











^ (Heb. 13:7) E haamana‘o i to outou mau aratai, o tei parau mai ia outou i te parau a te Atua, e pee atu i to ratou faaroo, ma te mana‘o maite i te hopea o ta ratou parau.



^ par. 1 (Ohi. 1:9, 10) E te parau noa ra oia i taua mau parau nei, e te hi‘o noa maira ratou ia ’na, ravehia ’tura oia i nia, e vehîa maira oia e te ata, moe atura oia i to ratou mata. 10 E tei to ratou tiatonu-maite-raa i nia i te ra‘i i te peeraa ’tu oia i nia ra, inaha, te tia noa maira e toopiti pue taata i pihai iho ia ratou ma te ahu teatea;



^ par. 2 (Ohi. 1:8) E noaa râ to outou mana i te Varua Maitai ia haere mai i nia iho ia outou: e ei ite hoi outou no ’u i Ierusalema nei e Iudea atoa hoi e ati noa ’‘e, e Samaria, e tae noa ’tu i te hopea o te fenua ra.



^ par. 2 (Ohi. 1:5) Ua bapetizo â hoi Ioane i te pape, e bapetizohia râ outou i te Varua Maitai i eie nei pue mahana.



^ par. 3 (Heb. 13:7) E haamana‘o i to outou mau aratai, o tei parau mai ia outou i te parau a te Atua, e pee atu i to ratou faaroo, ma te mana‘o maite i te hopea o ta ratou parau.



^ par. 3 (Mat. 24:45) O vai hoi te tavini haapao maitai e te paari, ta to ’na ra fatu i faatavana i to ’na utuafare ei hopoi atu i ta ratou maa i te hora mau ra?



^ par. 4 (Ohi. 2:14, 15) Ua tia a‘era râ Petero, e te ahuru ma hoê atoa ra i nia, faateitei atura i tana reo, ua parau atura ia ratou, E te mau ati Iuda nei, e te feia atoa e parahi i Ierusalema nei, ia ite mai outou, a faaroo mai na outou i ta ’u nei parau. 15 Aore hoi teie nei mau taata i taero i ta outou e mana‘o na, o te toru â hoi teie o te hora i teie nei mahana.



^ par. 4 (Ohi. 2:42) Mau papu maite atura ratou i ta te mau aposetolo i haapii ra, e te amui-maite-raa, e te vahiraa i te pane, e te pureraa hoi.



^ par. 4 (Ohi. 4:34, 35) Aore roa hoi te hoê o ratou i ere, e te feia atoa hoi e fenua to ratou ra e te fare, hoo atura ïa, e hopoi maira i te hoo i taua mau mea i hoohia ra, 35 tuuhia ihora i raro i te pae avae o te mau aposetolo ra; e tufahia ihora na ratou atoa e au maite a‘era.



^ par. 4 (Ohi. 6:4) Area matou, ei te pure matou eiaha e faaea, e ei te haapii hoi i te parau.



^ par. 4 (Ohi. 8:14, 15) E ite a‘era te mau aposetolo e parahi i Ierusalema ra e, ua mau to Samaria i te parau a te Atua, ua tono atura ratou ia Petero raua o Ioane ia ratou ra. 15 E tae atura raua i raro, ua pure ihora ia horoahia mai te Varua Maitai ia ratou ra.



^ par. 4 (Ohi. 15:2) E mârô maite atura Paulo raua o Baranaba ia ratou, ua haapao atura ratou ia Paulo raua o Baranaba, e i e toofanu mau taata no ratou iho, e haere i Ierusalema i te mau aposetolo ra e te mau p[eresi]butero ra i taua parau ra.



^ par. 5 (Ioa. 16:13) Ia tae mai râ te Varua parau mau ra, na ’na ïa e aratai ia outou i te mau parau mau atoa ra; e ore hoi ta ’na parau e riro na ’na iho; o ta ’na râ i faaroo ra, o ta ’na ïa e parau mai, e na ’na hoi e faaite mai ia outou i te mau mea e tupu a muri atura.



^ par. 5 (Ohi. 16:4, 5) Te haere atura ratou na roto i te mau oire ra, ua tuu atura ratou i tei faaauhia e te mau aposetolo e te mau peresibutero i Ierusalema ra, ei haapaoraa na ratou. 5 Itoito atura te mau ekalesia i te faaroo, tupu atura i te rahiraa, aita e mahana tuua.



^ par. 5 (Ohi. 15:11) Ua ite râ tatou e, e ora tatou i te aroha o to tatou Fatu o Iesu Mesia, mai ia ratou atoa ra.



^ par. 5 (Ohi. 15:25-29) Haaputuputu a‘enei hoi matou atoa, mana‘o a‘enei e mea maitai ia faatono atoa ’tu i e toopiti pue taata maitihia ia outou na, e to matou pue taeae here nei ia Baranaba e Paulo. 26 E pue taata faarǔrǔ ïa i to raua pohe, no te i‘oa o to tatou Fatu o Iesu Mesia ra. 27 E teie nei, tono atu na hoi matou ia Iuda raua o Sila, e na raua e parau vaha noa ’tu ia outou i taua parau ra. 28 E mea maitai i te Varua Maitai e ia matou atoa nei hoi, eiaha roa ei teimaha ê i tuuhia ’tu i nia iho ia outou maori râ o teie nei mau mea tia. 29 Eiaha outou e amu i te maa i afaihia i te idolo ra, e te toto, e te mea uumi-noa-hia ra, e eiaha hoi e faaturi: i faarue outou i te reira, e maitai ïa outou. Ia ora na.



^ par. 5 (Gal. 5:22, 23) Area ta te Varua e faatupu ra, o te hinaaro ïa, te oaoa, te hau, te faaoromai, te mǎrû, te maitai, te faaroo. 23 Te mamahu, te hitahita ore, aore hoi te ture i te reira.



^ par. 6 (Ohi. 11:13-18) E ua parau maira oia ia matou, ua ite oia i te hoê melahi i te tiaraa i roto i to ’na fare, e te parauraa mai ia ’na e, A tono i te taata i Iopa e tii ia Simona, o Petero te hoê i‘oa o ’na; 14 na ’na e parau mai ia oe i te parau e ora ’i oe e to fetii atoa hoi. 15 E tei te parauraa ’tu vau ra, ua pou maira te Varua Maitai i nia iho ia ratou, mai te pouraa mai i nia ia tatou i mutaa ihora. 16 Ua mana‘o ihora vau i te parau a te Fatu, ta ’na i parau maira e, I bapetizo â hoi Ioane i te pape, e bapetizohia râ outou i te Varua Maitai. 17 E faito a‘era hoi ta te Atua i horoa mai ia tatou nei, i tei faaroo i te Fatu ra ia Iesu Mesia, i ta ’na horoa mai ia ratou ra, o vai hoi au a tia ia ’u ia mârô atu i te Atua? 18 E ite a‘era ratou i taua mau parau ra, ua tuu maite maira ratou, e haamaitai atura i te Atua, na ô a‘era, Ua horoa atoa maori te Atua i te tatarahapa ora i te Etene.



^ par. 6 (Ohi. 5:19, 20) Na te hoê melahi râ a te Fatu i iriti i te mau opani i taua tapearaa ra i te rui, e ua aratai maira ia ratou i rapae, e ua na ô atura, 20 A haere i roto i te hiero tia ’i, a parau atu ai i te taata i te mau parau atoa o teie nei ora.



^ par. 6 (Ohi. 1:20-22) Ua papaihia hoi i roto i te buka Salamo, Ia ano to ’na parahiraa, e eiaha roa ei taata e parahi i reira, e ia riro hoi to ’na toroa ia vetahi ê. 21 E teie nei, te mau taata i amui atoa mai ia tatou, a parahi atoa ’i te Fatu ra o Iesu i ropu ia tatou nei ra, 22 mai to ’na bapetizoraahia mai â e Ioane ra, e tae roa mai nei i te mahana i ravehia ’tu ai oia i nia ra, ia faataahia te hoê o ratou e tia ’i, ei ite e tatou atoa hoi i tana tia-faahou-raa i nia nei.



^ par. 6 (Ohi. 15:15-20) Te au nei hoi te parau a te mau peropheta ra i te reira, oia hoi tei papaihia ra e, 16 Muri a‘era e hoi atu vau, e patu faahou i te sekene o Davida i mairi i raro ra; e te hu‘ahu‘a o taua sekene ra e patu-faahou-hia ïa e au, e tia ’tu i nia: 17 ia imi te toea o te taata i te Fatu, e te mau Etene atoa i mairihia i to ’u ra i‘oa, te na reira maira te Fatu, o tei faatupu i teie atoa nei mau parau. 18 Ua ite te Atua i ta ’na atoa ra mau ohipa mai te matamua mai â. 19 E teie nei, teie ta ’u parau, eiaha tatou e haapeapea ’tu i te feia i fariu i te Atua no roto i te Etene ra. 20 E papai atu râ tatou i te parau ia ratou ra, eiaha ratou e rave i te mea viivii hopoihia na te mau idolo, eiaha e faaturi, eiaha e amu i te mea uumi-noa-hia, e te toto.



^ par. 7 (Eph. 4:11) E ua haapao oia i e tahi pae ei aposetolo; e te tahi pae ei peropheta; e te tahi pae ei haapii evanelia; e te tahi pae ei tiai e ei orometua;



^ par. 7 (Eph. 4:15) ia tapea maite râ i te parau mau ma te aroha, ia tupu i te auraa ’tu ia ’na i te upoo ra i te Mesia, i te mau mea atoa nei:



^ par. 7 (Ohi. 11:26) Ite atura oia ia ’na, e ua aratai maira ia ’na i Anetiohia; e hoê atoa o raua matahiti i reira i te amuiraa i taua ekalesia ra, e haapii atura i te taata e rave rahi, e i Anetiohia na te mairiraahia to te mau pǐpǐ i‘oa e [K]herisetiano.



^ par. 7 (Kor. 1, 11:2, 3) E teie nei, te haamaitai nei au ia outou, e au mau taeae, outou i mana‘o mai ia ’u i te mau mea atoa nei, e te tapea na outou i te poroi ta ’u i tuu atu ia outou na. 3 Teie râ to ’u hinaaro, ia haapao outou, e o te Mesia te upoo o te taata atoa nei, e o to te vahine ra upoo, o te tane ïa, e o to te Mesia ra upoo, o te Atua ïa.



^ par. 8 (Luka 21:24) E pohe ratou i te ‘o‘e, e e aratai-tîtî-hia i te mau fenua atoa; e e taataahihia Ierusalema e te Etene, e ia hope noa ’tu to te Etene anotau.



^ par. 10 (Mat. 24:45) O vai hoi te tavini haapao maitai e te paari, ta to ’na ra fatu i faatavana i to ’na utuafare ei hopoi atu i ta ratou maa i te hora mau ra?



^ par. 10 (Ioa. 10:16) E mamoe ê atu â ta ’u, e ere i to teie nei aua, e aratai atoa mai au ia ratou e tia ’i, e faaroo mai hoi ratou i to ’u reo, ia hoê a‘e nǎnǎ, e hoê hoi tiai.



^ par. 10 (Ohi. 6:4) Area matou, ei te pure matou eiaha e faaea, e ei te haapii hoi i te parau.



^ par. 11 (Mas. 20:18) Ia rahi te ui e papu ai tei mana‘ohia ra; e ia faaite-maitai-hia mai a rave ai i te tama‘i.



^ par. 11 (Pet. 1, 5:1) Te a‘o atu nei au i te mau peresibutero i roto ia outou na, e taetaeae peresibutero atoa hoi au, e e ite hoi i te mau pohe o te Mesia ra, e e rave atoa i te hinuhinu e faaitehia mai a muri atu:



^ par. 12 (Mat. 24:45) O vai hoi te tavini haapao maitai e te paari, ta to ’na ra fatu i faatavana i to ’na utuafare ei hopoi atu i ta ratou maa i te hora mau ra?



^ par. 13 (Kor. 1, 2:10) Ua faaite mai râ te Atua ia tatou i taua mau mea ra i to ’na Varua; e imi hoi te Varua i te mau mea atoa nei, e te mau mea hohonu atoa a te Atua ra.



^ par. 13 (Kor. 1, 2:13) O te mau mea ïa ta matou e parau nei, e ere ra ma te parau haapiihia mai e te paari e te taata nei, o ta te Varua râ i haapii mai; i te faitoraa i ta te varua i ta te Varua ra.



^ (Apo. 14:6, 7) Hi‘o atura vau i te hoê melahi i te maueraa na ropu i te reva nei: ma te evanelia e tia i te vairaa ra ei pororaa ’tu i te feia e parahi i te ao nei ra, i te mau fenua atoa, e te mau opu atoa, e te mau reo atoa, e te mau nunaa atoa, 7 i te pii-hua-raa te reo e, A mǎta‘u i te Atua, e faahanahana ’tu ia ’na; ua tae hoi i te hora faautuaraa na ’na ra: e haamori outou ia ’na, i tei hamani i te ra‘i, e te fenua, e te tai, e te mau pape pihaa ra.



^ par. 14 (Apo. 14:6, 7) Hi‘o atura vau i te hoê melahi i te maueraa na ropu i te reva nei: ma te evanelia e tia i te vairaa ra ei pororaa ’tu i te feia e parahi i te ao nei ra, i te mau fenua atoa, e te mau opu atoa, e te mau reo atoa, e te mau nunaa atoa, 7 i te pii-hua-raa te reo e, A mǎta‘u i te Atua, e faahanahana ’tu ia ’na; ua tae hoi i te hora faautuaraa na ’na ra: e haamori outou ia ’na, i tei hamani i te ra‘i, e te fenua, e te tai, e te mau pape pihaa ra.



^ par. 15 (Ioa. 17:17) E haamaitai oe ia ratou i te parau mau na oe; o to parau na te parau mau.



^ par. 15 (Kor. 1, 5:7) E teie nei, a tamâ na i te faahopue tahito ra, ia riro outou ei puea apî, ia ore te faahopue ia outou na: o te Mesia hoi ta tatou pasa, i taparahihia ïa na tatou.



^ par. 15 (Kor. 2, 7:1) E teie nei, e au mau here e, tei ia tatou taua mau maitai i parauhia maira, e tamâ hua tatou ia tatou iho i te mau viivii atoa o te tino e te varua, ma te faatupu hua i te maitai i te mǎta‘uraa ’tu i te Atua.



^ par. 16 (Heb. 13:7) E haamana‘o i to outou mau aratai, o tei parau mai ia outou i te parau a te Atua, e pee atu i to ratou faaroo, ma te mana‘o maite i te hopea o ta ratou parau.



^ par. 16 (Eph. 6:18) ma te pure tuutuu ore i te mau pure atoa ra, e te ani a te Varua ra, e ma te ara-tamau-maite-raa i te reira, e te aniraa hoi i te maitai no te feia mo‘a atoa ra;



^ par. 17 (Heb. 13:17) E faaroo i to outou mau aratai, e auraro atu outou; te faaitoito ra hoi ratou i to outou mau varua, e faaitehia hoi ta ratou parau; ia na reira râ ratou ma te oaoa, eiaha ma te oto: e ore hoi e faufaahia ta outou i te reira.



^ par. 18 (Heb. 13:7) E haamana‘o i to outou mau aratai, o tei parau mai ia outou i te parau a te Atua, e pee atu i to ratou faaroo, ma te mana‘o maite i te hopea o ta ratou parau.



^ par. 18 (Mat. 25:34-40) Ei reira te arii e parau a‘e ai i tei tana rima atau ra, A haere mai outou, e te feia i faaorahia e tau Metua, e parahi i te basileia i haapaohia no outou mai te hamaniraa mai o te fenua nei ra: 35 i poia na hoi au, e ua horoa mai outou i te maa na ’u; i poihâ na vau e ua faainu mai outou ia ’u; e taata ê au, e ua ite mai outou ia ’u: 36 i veve [n]a vau, e ua faaahu mai outou ia ’u; i pohe na vau i te ma‘i, e ua utuutu mai outou ia ’u; i roto vau i te tapearaa, e ua haere mai outou ia ’u ra. 37 Ei reira te feia parau-tia ra e na ô a‘e ai [i] te parau ia ’na, E te Fatu, i nafea matou i ite ai ia oe i te poiaraa, e ua faaamu ia oe? e te poihâraa, e ua faainu atu ia oe? 38 i nafea matou i ite atu ai ia oe, e e taata ê, e ua ite atu ia oe? e te veveraa, e ua faaahu ia oe? 39 i nafea matou i ite atu ia oe i te poheraa i te ma‘i, e i roto i te tapearaa, e ua haere atu ia oe ra? 40 E na ô a‘e te arii i te parau ia ratou, na ô a‘era, Oia mau ta ’u e parau atu ia outou nei, O outou i na reira i te hoê taeae iti haihai roa i roto i tau mau taeae nei, ua na reira mai ïa outou ia ’u.



^ par. 19 (Mat. 28:20) ma te haapii atu ia ratou i te haapao i te mau mea atoa ta ’u i parau atu ia outou na: e inaha, tei pihai atoa iho ïa vau ia outou, e tae noa ’tu i te hopea o teie nei ao. Amene. 



^ par. 19 (Apo. 14:4) O te feia teie aore i viivii i te vahine ra; e paretenia hoi ratou. O te feia teie e pee i te Arenio i to ’na atoa mau haerea. I tauihia teie nei feia no roto i te taata nei, ei oho matamua na te Atua e na te Arenio ra.



^ par. 19 (Apo. 7:14-17) Ua parau atura vau ia ’na, Ua ite oe, e tau raatira. Ua parau maira oia ia ’u, O te feia i haere mai mai roto mai i te ati rahi ra, e ua horoi i to ratou ahu, e ua teatea, i te toto o te Arenio ra. 15 I parahi ai ratou i mua i te terono o te Atua ra, e i haamori ai ratou ia ’na i te rui e te ao i roto i to ’na ra hiero; e na tei parahi i nia iho i te terono ra e parahi i roto ia ratou nei. 16 E ore ratou e poia faahou, e ore hoi e poihâ faahou: e ore hoi ratou e tiaria e te mahana e te veavea. 17 Na te Arenio hoi tei parahi i ropu i te terono ra e faaamu ia ratou, e e aratai hoi ia ratou i te mau pape ora pihaa ra; e na te Atua e horoi hua i to ratou roimata.



^ (Apo. 21:14) Auahuru ma piti niu te aua o taua oire ra; ma te i‘oa hoi o te mau aposetolo a te Arenio tino ahuru ma piti ra i nia iho.



^ (Mat. 24:45) O vai hoi te tavini haapao maitai e te paari, ta to ’na ra fatu i faatavana i to ’na utuafare ei hopoi atu i ta ratou maa i te hora mau ra?








AAMU

Ua ite mâua i to te Atua hamani maitai rahi i roto e rave rahi tupuraa

Faatiaraa a Douglas Guest





NO TO ’NA here i te Atua i to ’na apîraa, ua hinaaro to ’u papa, o Arthur to ’na i‘oa, e riro mai ei orometua Méthodiste. Ua taui râ to ’na mana‘o i to ’na taioraa i te tahi mau papai horoahia e te Feia haapii Bibilia, e i to ’na haamataraa i te amui ia ratou. I 1914, i te 17raa o to ’na matahiti, ua bapetizohia to ’u papa. I te Tama‘i rahi matamua, ua faauehia o ’na ia haere e aro. Ua patoi râ oia. Faautuahia ’tura o ’na ahuru ava‘e i te fare auri no Kingston i Ontario, Kanada. I muri a‘e i to ’na matararaa mai, ua riro mai oia ei pionie.

I 1926, ua faaipoipo to ’u papa ia Hazel Wilkinson. Ua haapii te mama o Hazel i te parau mau i 1908. Ua fanauhia vau i te 24 no Eperera 1931. E maha tamarii matou, o vau te piti. Ua haafaufaa e ua faatura to ’u papa i te Bibilia. Ua haapii mai oia ia matou ia na reira atoa. Ua riro te haamoriraa ia Iehova ei mea faufaa i roto i to matou oraraa. Pinepine vau e to ’u utuafare e haere e poro.—Ohi. 20:20.






MAI TO ’U PAPA, UA TAPEA VAU I TO ’U TIARAA AMUI ORE E UA RIRO MAI AU EI PIONIE


I 1939, ua haamata te Piti o te tama‘i rahi. I te matahiti i muri a‘e, ua opanihia te ohipa pororaa a te mau Ite no Iehova i Kanada. Ua titauhia i te mau tamarii ia faahanahana i te reva e ia himene i te pehe ai‘a i roto i ta ratou piha haapiiraa. Faatia noa na te mau orometua haapii ia haere mâua to ’u tuahine o Dorothy i rapae ia himene ratou. I te hoê râ mahana, ua tamata ta ’u orometua i te faahaama ia ’u ma te parau e e mǎta‘u hanoa vau. I muri a‘e i te haapiiraa, e rave rahi hoa haapiiraa tei tapiri mai no te hamani ino ia ’u a marua roa ’tu ai au i raro i te repo. Ua haapuai roa ’tu â râ te reira i to ’u hinaaro e faaroo i te Atua, “eiaha te taata.”—Ohi. 5:29.

I Tiurai 1942, i te 11raa o to ’u matahiti, ua bapetizohia vau i roto i te hoê vairaa pape i te hoê vahi e faaamuhia ’i te mau animara. Mea au roa na ’u e rave i te taviniraa pionie tauturu aita ana‘e e haapiiraa. I te hoê matahiti, ua tae roa vau e toru atoa taeae i te pae apatoerau o Ontario, i reira matou i te pororaa i te mau taata tapu raau.



[image: Douglas Guest ei pionie, horoa ra i ta ’na oreroraa parau matamua na te taata atoa, tavini i te Betela, faaipoipo, i te tufaraa parau tuite no Gileada, tavini i Beresilia e roto i te afata teata]


I te 1 no Me 1949, ua rave au i te taviniraa pionie taime taatoa. Titau-manihini-hia ’tura vau i te amaa no Kanada no te tauturu i te ohipa paturaa. Ua riro roa mai au i muri a‘e ei mero o te utuafare o te Betela no Kanada. Ua ohipa vau i te vahi neneiraa, i reira vau i te haapiiraa e nafea ia faaohipa i te matini neneiraa parauhia presse cylindrique. Te haamana‘o ra vau i te ohiparaa pauroa te po e rave rahi hebedoma no te tauturu i te neneiraa i te hoê api parau no nia i te hamani-ino-raa i nia i te mau Ite no Iehova i Kanada.

I muri a‘e, ua ohipa vau i roto i te Tuhaa taviniraa. Ua titauhia ia ’u ia uiui i te mau pionie o te haere e tavini i Quebec, i reira e itehia ’i te hamani-ino-raa u‘ana mau. O Mary Zazula hoê o na pionie, no Edmonton mai oia, i Alberta. E mau mero no te Ekalesia Kerisetiano no hitia o te râ to ’na na metua. A patoi ai Mary e to ’na taeae matahiapo i te faaea i ta raua haapiiraa Bibilia, ua tiahi to raua na metua ia raua. Ua bapetizohia Mary e to ’na taeae i Tiunu 1951, e 6 ava‘e i muri iho, ua riro mai raua ei pionie. I tera uiuiraa mana‘o, ua ite au e ua here mau â Mary ia Iehova. Te haamana‘o ra vau e ua na ô vau ia ’u iho e teie te huru vahine ta ’u e hinaaro e faaipoipo. E iva ava‘e i muri iho, ua faaipoipo mâua i te 30 no Tenuare 1954. Hoê hebedoma i muri a‘e i to mâua faaipoiporaa, ua titau-manihini-hia mâua no te faaineineraa no te tuhaa haaati. I na piti matahiti i muri iho, ua tavini mâua i roto i te tuhaa haaati i te pae apatoerau o Ontario.

Ua maraa te ohipa pororaa na te ao nei, ua titauhia hau atu â mitionare. Ua mana‘o mâua Mary e mai te peu e e nehenehe mâua e faaruru i te tau toetoe e te naonao i te tau veavea i Kanada, e nehenehe mâua e ora i te mau vahi atoa. Ua apiti mâua i te 27raa o te Haapiiraa no Gileada e ua faatuitehia mâua i Tiurai 1956. I Novema, tei roto mâua i to mâua fare apî, i Beresilia.






MITIONARE I BERESILIA


I to mâua tapaeraa ’tu i Beresilia, ua haamata mâua i te haapii i te reo Potiti. Na mua, ua haamata mâua i te haapii i te pereota ohie no te omua i te hoê aparauraa. I muri a‘e, ua tamau aau mâua i te hoê hi‘oraa poto no te pûpû i te vea. I muri iho, ua haere mâua e poro e ua farerei i te hoê vahine o tei faaite i te anaanatae i ta mâua poroi. Ua faaoti mâua e ia anaanatae te fatu fare, e taio mâua i te hoê irava no nia i te oraraa i raro a‘e i te Faatereraa arii a te Atua. Ua taio ïa vau i te Apokalupo 21:3, 4 e matapoirihia ’tura vau! Aita vau i matau i te veavea e te haumi. E ua tamau te reira i te haafifi ia ’u.

Ua tonohia mâua ei mitionare i te oire no Campos. I teie mahana, 15 amuiraa i tera vahi! I to mâua râ tapaeraa ’tu, hoe ana‘e pǔpǔ atea i roto i tera oire e oia atoa hoê fare mitionare e maha tuahine: Esther Tracy, Ramona Bauer, Luiza Schwarz e Lorraine Brookes (i teie nei Wallen). Ta ’u ohipa i te fare mitionare, o te tautururaa ïa i te vahi papu‘araa ahu e te imiraa i te vahie no te tunu i te maa. I te Monire po i muri a‘e i ta matou haapiiraa o Te Pare Tiairaa, te tarava ra o Mary i nia i te hoê tofa a tuu ai i to ’na upoo i nia i te turua. Te paraparau ra mâua no nia i ta mâua i rave i tera mahana. A tia ’i Mary, ua nee mai te hoê ophi mai raro a‘e mai i te turua! Ua riaria roa mâua. Haapohe ihora vau i tera animara.

I muri a‘e hoê matahiti i te haapiiraa i te reo Potiti, ua haamata mâua i te tavini i roto i te tuhaa haaati. Ua tavini mâua na te mau vahi aita e uira. Ua taoto noa mâua i nia i te peue e ua ratere na nia i te pereoo hutihia e te puaahorofenua. Hoê taime, ua na nia mâua i te pereoo auahi no te haere i te hoê oire iti i nia i te mou‘a no te poro. Ua tarahu mâua hoê piha i ǒ. Ua hapono mai te amaa 800 vea no te faaohipa i roto i te pororaa. Ua titauhia ia haere i te fare rata e rave rahi taime no te tii i te mau afata vea.

I 1962, ua haamauhia te Haapiiraa no te taviniraa o te Basileia i te tahi atu mau vahi i Beresilia. I te hoê roaraa ono ava‘e, ua tonohia vau i tera mau haapiiraa. Ua horoa vau i te faaineineraa i Manaus, Belém, Fortaleza, Recife e i te oire no Salvador. I Manaus, ua faanaho vau i te hoê tairururaa mataeinaa i te hoê fare hautiraa upaupa teata tuiroo. No te ûa rahi, aita i rahi te pape mâ no te inu, aita atoa e vahi maitai no te tamaa no te mau taeae e tuahine i te tairururaa. Ua paraparau vau i te hoê raatira faehau e faataa ’tura vau i to matou fifi. Faanaho atura oia i te pape inu na matou, ia navai no te taatoaraa o te taata tei tairuru mai. Ua tono atoa oia i te mau faehau no te faatia e piti fare ie rarahi, ta matou ïa i faaohipa ei vahi faaineineraa maa e tamaaraa.

A ratere ai au, ua haere Mary e poro i te hoê vahi tapihooraa. I reira, aita e taata e anaanatae i te paraparau no nia i te Bibilia. No te fenua Potiti mai teie mau taata, ua haere mai no te imi i te moni. Ua toaruaru roa Mary. Parau atura o ’na i to ’na mau hoa: “Eita roa ’tu vau e hinaaro e faaea i Potiti.” Aita i maoro, tae mai nei hoê rata. O te hoê ïa titau-manihini-raa no te haere e tavini i Potiti. Ua opanihia te pororaa i reira. Ua oti roa Mary! Ua farii râ mâua i teie hopoia.






TA MÂUA TAVINIRAA I POTITI


Tae atura mâua i Lisbonne, Potiti, i Atete 1964. Ua haafifi te mau mutoi huna i to tatou mau taeae i reira. Ua faaoti ïa mâua i te omuaraa e mea maitai a‘e eiaha e faaara i te mau Ite no Iehova no reira. Ua tarahu na mua mâua i te hoê piha. I te taeraa mai ta mâua parau faatia no te faaea i Potiti, tarahu atura mâua i te hoê nohoraa. Pae ava‘e i muri a‘e i nehenehe ai mâua e tapiri atu i te mau taeae i te amaa. Oaoa roa mâua i te apiti-faahou-raa i te hoê putuputuraa!

No te mea ua opanihia ta matou ohipa, aita te mau Piha a te Basileia i faaohipa-faahou-hia. I te fare ïa o te mau taeae te mau putuputuraa i te raveraahia. Pinepine te mau mutoi i te haere paheru i ǒ ratou. Tau hanere taeae e tuahine tei afaihia i te aua mutoi no te mau uiuiraa. Ua rave ino te mau mutoi ia ratou e ua faahepo ia faaite i te i‘oa o te mau taeae amo hopoia. No te paruru te tahi i te tahi, ua faaea te mau taeae i te faaohipa i te mau pa‘eraa, e ua pii te tahi i te tahi ma te i‘oa noa.



[image: Douglas Guest i Potiti i 1964, i te tiripuna i 1966, i te hoê putuputuraa i 1974 e ta ’na vahine, Mary Guest]
Te haafaufaa ra mâua i ta mâua i rave i roto i te taviniraa a Iehova hau atu 60 matahiti i te maoro





Ta matou fa matamua, o te haapaoraa ïa ia tae te mau papai i te mau taeae, ia tauturu te reira ia ratou ia faaoromai noa. E patapata Mary i te mau tumu parau haapiiraa o Te Pare Tiairaa e te tahi atu mau papai i nia i te hoê matini patapata ma te faaohipa i te hoê huru papie taa ê. E faaohipahia te reira no te hamani e rave rahi atu â papai na te mau taeae.






TURU I TE PARAU APÎ OAOA I MUA I TE HAAVA


I Tiunu 1966, e haavaraa rahi tei tupu i Lisbonne. Ua parihia te taatoaraa o na 49 mero o te amuiraa no Feijó i te putuputuraa i roto i te hoê fare, aita ta ratou e parau faatia na te ture. No te faaineine ia ratou no te haavaraa, o vau te paruru o te tamata i te faahapa i te mau taeae. Mai ta matou râ i mana‘o, ua pau matou. Ua faautuahia na 49 taeae e tuahine e 45 mahana fare auri tae atu e pae ava‘e e te afa. Ua horoa râ teie haavaraa i te hoê faaiteraa rahi mau. Inaha, i te haavaraa, ua faahiti to matou taata paruru i ta Gamaliela i parau i roto i te Bibilia. (Ohi. 5:33-39) I muri a‘e, ua piahia te haavaraa na roto i te mau ravea haaparareraa parau apî. Oaoa roa matou i te haapiiraa to matou taata paruru i te Bibilia e to ’na apitiraa mai i te mau putuputuraa.

I Titema 1966, ua riro vau ei tiaau amaa e ua faaohipa vau i te rahiraa o to ’u taime no te mau fifi i te pae o te ture. Ua tutava matou i te imi i te mau tumu e au i te ture ia nehenehe te mau Ite no Iehova e haamori ma te tiamâ i Potiti. (Phil. 1:7) I te 18 no Titema 1974, haamanahia ’tura to matou tiaraa. Ua haere roa mai taeae Nathan Knorr e Frederick Franz mai te pu rahi mai. Faatupuhia ’tura te hoê putuputuraa faahiahia mau i Oporto e i Lisbonne. E 46 870 taata tei tae mai.

Maoti Iehova, ua tae roa te ohipa pororaa na te mau motu e paraparauhia ’i te reo Potiti, mai te mau motu Açores, Cap-Vert, Madère e Sao Tomé-et-Principe. Ua rahi roa mai te numera o te mau Ite no Iehova i tera mau vahi, titauhia ’tura hoê amaa rahi a‘e. I muri a‘e i te paturaa, na taeae Milton Henschel i horoa i te oreroraa parau avariraa i te 23 no Eperera 1988. E 45 522 taeae e tuahine tei tae mai. I roto i tera numera, ua taiohia e 20 mitionare tei tavini na mua ’‘e i Potiti e ua ho‘i mai no te avariraa.






UA HAAPII MÂUA I TE MAU HI‘ORAA HAAPAO MAITAI O VETAHI Ê


I tera roaraa matahiti, ua au roa mâua Mary i te haapiiraa no nia i te mau taeae taiva ore. Ei hi‘oraa, i to ’u ohiparaa e te taeae Theodore Jaracz i roto i te hoê tere tuhaa fenua, ua huti mai au i te tahi mau haapiiraa faufaa mau. E fifi rahi to te hoê amaa ta mâua i haere e farerei, ua rave te Tomite amaa i te mau ravea atoa no te tauturu atu. Ua peapea roa ratou, aita ta ratou i nehenehe e rave hau atu â. Tamahanahana ’tura ïa taeae Jaracz ia ratou ma te parau: “A vaiiho i teie nei i te varua mo‘a ia ohipa.” Eita atoa e moe ia ’u i ta taeae Franz i parau e rave rahi matahiti i teie nei a haere ai mâua Mary i Brooklyn. Ua ani vetahi i roto i ta matou pǔpǔ i te mana‘o tauturu, ua pahono taeae Franz ia matou: “Teie ta ’u e parau atu: A faaea noa i roto i ta Iehova faanahonahoraa noa ’tu te mau haafifiraa. Teie ana‘e te faanahonahoraa te pee ra i ta Iesu i faaue i ta ’na mau pǐpǐ ia rave: te pororaa i te parau apî oaoa o te Faatereraa arii a te Atua!”

Ua oaoa roa mâua Mary i te na reiraraa. E haamana‘oraa oaoa mau ta mâua i te haereraa e farerei i te mau amaa na te ao atoa nei. Ua au roa mâua i te farereiraa i te mau tavini a Iehova o te mau faito matahiti atoa. Oia atoa, i te haapapuraa ’tu ia ratou e te haafaufaa ra Iehova i ta ratou taviniraa. Ua faaitoito noa mâua ia ratou ia tamau i te tavini ia ’na.

E rave rahi matahiti tei mairi i teie nei, ua hau atu i te 80 matahiti to mâua i teie mahana. Mea ma‘ima‘i roa Mary. (Kor. 2, 12:9) E te vai ra te tahi atu mau fifi ta mâua i farerei. Ua haapuai râ teie mau fifi i to mâua faaroo e ua puai atu â to mâua hinaaro e tapea i to mâua hapa ore ia Iehova. Ia feruri mâua i na rahiraa matahiti taviniraa ia Iehova, ua ite mâua e ua haamaitai Iehova ia mâua ma ta ’na hamani maitai rahi na roto e rave rahi tupuraa.*







^ par. 29 A faaineinehia ’i teie tumu parau no te neneiraa, ua pohe o Douglas Guest ma te taiva ore ia Iehova i te 25 no Atopa 2015.






^ (Ohi. 20:20) e aore roa a‘enei e mea e maitai ai outou na i vaiihohia e au; aita a‘enei i tuutuu i te a‘o atu ia outou, e te haapii ia outou i te vahi taata, e i tera fare, i tera fare,



^ (Ohi. 5:29) Ua parau atura Petero e te mau aposetolo atoa ra, na ô atura, O te Atua ta matou e faaroo e tia ’i eiaha te taata.



^ (Apo. 21:3, 4) Ua faaroo atura vau i te hoê reo rahi no te ra‘i maira, i te na ôraa mai e, Inaha tei ǒ te taata ra te sekene o te Atua, e e parahi oia i roto ia ratou ra, e ei taata ratou no ’na, e ei pihai atoa iho te Atua ia ratou, ei Atua no ratou. 4 E na te Atua e horoi i to ratou roimata atoa; e e ore roa te pohe, e te oto, e te mihi, e te mauiui, e ore atoa ïa, no te mea ua mou te mau mea tahito ra.



^ (Ohi. 5:33-39) E ite a‘era ratou i te reira, putapû atura to ratou aau, e feruri noa ihora i te ravea e pohe ai ia ratou. 34 Ua tia a‘era te hoê Pharisea i taua sunederi ra i nia, o Gamaliela te i‘oa, e haapii ture, e taata haamaitaihia e te taata atoa, ua faaue atura e aratai i te mau aposetolo i rapae e ia roovau iti a‘e; 35 ua parau atura ia ratou, E te mau taata o Iseraela nei, e ara ia outou i ta outou raveraa ’tu i tena na mau taata. 36 Tupu a‘enei Teuda i mutaa a‘enei, i te faaahaaharaa ia ’na iho e, e taata rahi oia; amui atoa ’tura te taata ia ’na e maha atoa hanere: taparahihia ’tura oia, e te feia atoa i faaroo ia ’na ra, purara ê atura ïa, e mou atura. 37 I tupu a‘enei hoi i muri a‘e ia ’na Iuda i Galilea, i te anotau papairaa i‘oa ra; e amui atura oia i te taata e rave rahi i te peeraa ’tu ia ’na: e pohe atura oia: e te feia atoa i pee ia ’na ra, purara ê atura ïa. 38 E teie nei, teie ta ’u parau ia outou, Eiaha e hauti noa ’tu i tena na mau taata, e vaiiho noa ’tu; na te taata teie parau e teie nei ohipa, e morohi noa ïa; 39 na te Atua râ, eita ïa e morohi ia outou; o te riro noa ’tu hoi outou ei feia tama‘i atu i te Atua.



^ (Phil. 1:7) e mea tia hoi ia ’u ia na reira i te mana‘o ia outou atoa na, te vai nei hoi outou i roto i to ’u nei aau; i to ’u nei tapearaahia, e ta ’u nei hoi faatiaraa ia ’u iho nei, e te faaitoitoraa i te evanelia nei, tei ia outou atoa nâ ïa te maitai i horoahia mai ia ’u nei.



^ (Kor. 2, 12:9) Ua parau maira râ oia ia ’u, To ’u nei maitai atire ïa ta oe: ei te paruparu e taa maitai roa ’i to ’u puai. E teie nei, e mea oaoa ïa ia ’u te arue i to ’u nei paruparu, ia vai maite te puai o te Mesia i nia ia ’u nei.








Uiraa a te feia taio




Ua papai te aposetolo Paulo: “E ore oia [Iehova] e vaiiho noa ia outou ia ati, maori râ o te tia ia outou ia faaoromai.” (Kor. 1, 10:13) Te auraa ïa e ua faaoti ê na Iehova eaha ta tatou e nehenehe e faaoromai, a maiti atu ai eaha te tamataraa ta tatou e faaruru?


 Mai te peu e tera iho â, a feruri na ïa i to tatou oraraa. Ei hi‘oraa, ua haapohe te tamaiti a te hoê taeae ia ’na iho. Ua oto roa te papa. Ua mana‘o noa oia e ua ite anei Iehova eaha te tupu mai a muri a‘e, a faaoti atu ai e e haere ia ’na e i ta ’na vahine ia faaoromai i teie ati. I roto i teie nei ao, e rave rahi te faaruru ra i te ati. E tia anei ïa ia tiaturi e na Iehova e aratai ra i te mau tupuraa atoa i roto i to tatou oraraa?

A hi‘opoa ’i i te Korinetia 1, 10:13, e ite mai tatou e aita te Bibilia e turu ra i te mana‘o e ua ite ê na Iehova eaha ta tatou e nehenehe e faaoromai, e i muri iho oia e faaoti ai eaha te tamataraa ta tatou e faaruru. No te aha e nehenehe ai e parau i te reira? E hi‘opoa ana‘e e maha tumu.

A tahi, ua horoa Iehova i te taata te tiamâraa e maiti. E hinaaro oia ia rave tatou i ta tatou iho mau faaotiraa. (Deut. 30:19, 20; Ios. 24:15) Ia maiti tatou e rave i te mau faaotiraa o te faaoaoa ia Iehova, e nehenehe tatou e tiaturi ia ’na no te aratairaa ia tatou. (Mas. 16:9) Ia rave râ tatou i te mau faaotiraa iino, papu ïa e e ora tatou e te mau faahopearaa o te reira. (Gal. 6:7) Ahani pai e na Iehova i maiti eaha te tamataraa ta tatou e faaruru, e nehenehe anei ïa e parau e e tiamâraa e maiti to tatou?

Te piti, eita Iehova e paruru ia tatou i te mau tupuraa mana‘o-ore-hia. (Koh. 9:12) E û paha te tahi taata i te ati peapea mau no te mea tei reira oia i te taime a tupu ai taua ati ra. Ua faahiti Iesu i te hoê ati e 18 taata tei pohe, ua topa te hoê fare rahi i nia ia ratou. Ua haapapu maitai oia e e ere na te Atua i haapohe ia ratou. (Luka 13:1-5) Mea maamaa ia mana‘o e hou te hoê ati a tupu ai, e faaoti te Atua o vai te ora aore ra te pohe.

Te toru, mea tia ia tapea tatou tataitahi i to tatou hapa ore i mua ia Iehova. Ua pari Satani i te mau tavini a Iehova e e tavini ratou i te Atua no te mau mea ta ’Na e horoa na ratou. Ua parau Satani e e taiva tatou ia Iehova ia faaruru tatou i te mau tamataraa. (Ioba 1:9-11; 2:4; Apo. 12:10) Ia paruru Iehova ia tatou i roto i te tahi mau tamataraa, mai te mea ra ïa e ua tano Satani.

Te maha, eita Iehova e maiti i te ite i te mau mea atoa o te tupu a muri mai. Papu maitai, e nehenehe ta Iehova e ite eaha te tupu a muri a‘e. (Isa. 46:10) Te faaite nei râ te Bibilia e eita o ’na e maiti i te ite i te mau mea atoa o te tupu a muri mai. (Gen. 18:20, 21; 22:12) E Atua here e te parau-tia o Iehova, eita ïa oia e faatere i to tatou tiamâraa e rave i ta tatou iho mau faaotiraa.—Deut. 32:4; Kor. 2, 3:17.

Eaha ïa ta Paulo i hinaaro e parau a na ô ai oia: “E ore oia [Iehova] e vaiiho noa ia outou ia ati, maori râ o te tia ia outou ia faaoromai”? I reira, ua faataa Paulo eaha ta Iehova e rave i roto i te mau tamataraa, eiaha na mua ’tu.* Mai te peu e tiaturi tatou ia Iehova, e tauturu mai oia i roto i te mau tamataraa atoa ta tatou e faaruru. (Sal. 55:22) E hi‘opoa mai tatou i teie nei e piti tumu e nehenehe ai Paulo e parau i te reira.

Te tumu matamua, “mai ta te taata nei” te mau tamataraa ta tatou e faaruru ra. I roto i te ao a Satani, e faaruru iho â tatou i te fifi, peneia‘e e roohia atoa tatou i te ati. Ia tiaturi râ tatou ia Iehova, e nehenehe tatou e faaoromai i teie mau tamataraa a vai taiva ore noa ’tu ai. (Pet. 1, 5:8, 9) I roto i te Korinetia 1 pene 10, ua faahiti Paulo i te tahi mau tamataraa ta te mau Iseraela i ite i roto i te medebara. (Kor. 1, 10:6-11) Ua nehenehe te feia o tei tiaturi ia Iehova e faaruru i tera mau tamataraa. Ua faaroo ore râ te tahi mau Iseraela ia Iehova. Aita ratou i tiaturi ia ’na, aita ’tura ratou i vai taiva ore.

Te piti o te tumu, e “Atua haavare ore” Iehova. Eaha ïa te auraa? Ia hi‘o tatou mea nafea Iehova i te aupururaa i ta ’na mau tavini i te roaraa o te tau, e ite tatou e ua tauturu oia ma te taiva ore “i te feia i hinaaro ia ’na, e te haapao i ta ’na ra parau.” (Deut. 7:9) Te haapii ra tatou e e tapea iho â Iehova i ta ’na i fafau. (Ios. 23:14) Ua papu ia tatou e (1) eita Iehova e vaiiho i te tahi noa ’‘e tamataraa ia riro mai ei mea fifi roa, a ore atu ai tatou e nehenehe e faaruru i te reira, e (2) “e faatupu atoa oia i te haapuraa” no tatou.



[image: Te hoê tuahine e taio ra i te Bibilia, e pure ra e e paraparau ra i na matahiapo e piti]
E tamahanahana mai Iehova ia tatou i roto i to tatou mau ati atoa





E nafea Iehova “e faatupu . . . i te haapuraa,” aore ra faaoraraa, no te feia e tiaturi ia ’na? Parau mau, e nehenehe oia e faaore i te tamataraa. A haamana‘o râ, ua parau Paulo e faatupu Iehova “i te haapuraa i taua ati ra, ia tia ia outou ia faaoromai.” E pinepine ïa Iehova i te faaineine i te faaoraraa ma te haapuai ia tatou, ia nehenehe tatou e vai taiva ore. E hi‘o ana‘e te tahi mau ravea e na reira ’i oia.

	  E tamahanahana mai Iehova ia tatou i roto i to tatou mau ati atoa. (Kor. 2, 1:3, 4) E nehenehe oia e tamǎrû i to tatou feruriraa, aau e huru aau maoti te Bibilia, to ’na varua mo‘a e te tavini haapao maitai.—Mat. 24:45; Ioa. 14:16; Roma 15:4.



	  E faaohipa Iehova i to ’na varua mo‘a no te aratai ia tatou. (Ioa. 14:26) E tauturu mai te varua mo‘a ia haamana‘o i te mau aamu Bibilia e ta ’na mau faaueraa tumu, a nehenehe atu ai tatou e rave i te mau faaotiraa î i te paari.



	  E faaohipa Iehova i ta ’na mau melahi no te tauturu ia tatou.—Heb. 1:14.



	  E faaohipa Iehova i to tatou mau taeae e tuahine no te tauturu ia tatou. E nehenehe ratou e haapuai mai ma ta ratou e parau e e rave.—Kol. 4:11.





Eaha ïa ta tatou i haapii mai i te mau parau a Paulo i roto i te Korinetia 1, 10:13? Eita Iehova e maiti eaha te mau tamataraa ta tatou e faaruru. Ia papu râ ia tatou e ia tiaturi tatou ia Iehova, e nehenehe e faaruru i te mau tamataraa atoa. Ua ite tatou e e faaora iho â Iehova ia tatou, ia nehenehe tatou e vai taiva ore ia ’na.







^ par. 7 “Tamataraa,” aore ra “ati” te auraa o te ta‘o Heleni hurihia ei “faahemaraa.”






^ (Kor. 1, 10:13) Aita outou i roohia e te ati maori râ mai ta te taata nei â; e parau mau ta te Atua e ore oia e vaiiho noa ia outou ia ati, maori râ o te tia ia outou ia faaoromai ra; e faatupu atoa oia i te haapuraa i taua ati ra, ia tia ia outou ia faaoromai.



^ par. 2 (Kor. 1, 10:13) Aita outou i roohia e te ati maori râ mai ta te taata nei â; e parau mau ta te Atua e ore oia e vaiiho noa ia outou ia ati, maori râ o te tia ia outou ia faaoromai ra; e faatupu atoa oia i te haapuraa i taua ati ra, ia tia ia outou ia faaoromai.



^ par. 3 (Deut. 30:19, 20) Te tiaoro nei au i te ra‘i e te fenua ei ite no ’u ia outou i teie nei mahana e ua tuu vau i te ora e te pohe, i te maitai e te ino i mua ia oe; e tena na, a rave i te ora ia ora oe e to oe atoa ra huaai: 20 ia hinaaro hoi oe i to Atua ra ia Iehova, e ia faaroo oe i to ’na reo, e ia ati atu oe ia ’na; o to oe ora ïa oia, e o te maoro ïa o to oe ra pue mahana ia parahi hoi oe i te fenua ta Iehova i tǎpǔ mai i to mau metua ra, ia Aberahama, e ia Isaaka, e ia Iakoba, e e horoa mai oia no ratou ra.



^ par. 3 (Ios. 24:15) E e mea ino ia outou ia haamori ia Iehova, e faataa na outou i teie nei mahana i ta outou e haamori; e o te mau atua anei a to outou mau metua i haamori i te tahi pae pape ra, e te mau atua anei o te ati Amori nei no ratou te fenua ta outou e parahi nei? area vau e to ’u atoa ra utuafare, e haamori ïa matou ia Iehova.



^ par. 3 (Mas. 16:9) Te imi ra te aau taata i to ’na haerea; na Iehova râ oia e aratai.



^ par. 3 (Gal. 6:7) Eiaha e vare, e ore te Atua e noaa i te haavare, o ta te taata e ueue ra, o ta ’na â ïa e ooti mai.



^ par. 4 (Koh. 9:12) Aore roa e taata i ite i ta ’na e roohia mai: mai te i‘a i noaa i roto i te upe‘a ra, e te manu ia noaa i te marei ra, o to te taata ïa fifiraa i te anotau ino ra, ia u‘ana noa mai te pohe i nia ia ratou.



^ par. 4 (Luka 13:1-5) Tei reira te hoê pae taata i parau mai ia Iesu i te mau taata i Galilea, tei anoihia e Pilato to ratou toto i te toto o ta ratou mau tusia ra. 2 Ua parau atura Iesu ia ratou, na ô atura, Te mana‘o na outou e, e feia hara rahi taua mau taata Galilea ra i to Galilea atoa ra, o ratou i na reirahia? 3 E faaite atu vau ia outou, Aore; ia ore râ outou ia tatarahapa, mai te reira atoa ïa to outou pohe. 4 E na taata tino ahuru ma vau i mairihia e te fare rahi i Siloama ra, e pohe ihora, te mana‘o na outou e, e feia hara rahi ratou i to Ierusalema atoa ra? 5 E faaite atu vau ia outou, Aore; ia ore râ outou ia tatarahapa, mai te reira atoa ïa to outou pohe.



^ par. 5 (Ioba 1:9-11) Ua parau maira Satani ia Iehova, na ô maira, E mǎta‘u noa anei Ioba i te Atua? 10 E ere anei tei auahia oia e oe, e to ’na atoa ra fare, e ta ’na atoa ra mau tao‘a atoa e ati noa ’‘e? ua haamaitaihia e oe ta ’na ohipa i rave, e ua rahi ta ’na tao‘a i te fenua nei. 11 Nanao noa ’tura râ i to rima a rave atu ai i ta ’na e ia pau roa; e e faaino oia ia oe i mua i to aro i reira.



^ par. 5 (Ioba 2:4) Ua parau maira Satani ia Iehova, na ô maira; Ei iri no te iri, e riro hoi ta te taata atoa ra ei hoo i to ’na ora.



^ par. 5 (Apo. 12:10) E faaroo atura vau i te hoê reo rahi i nia i te ra‘i, i te na ôraa e, Teie mai nei te ora, e te puai, e te basileia o to tatou Atua, e te mana o ta ’na ra Mesia: ua hurihia hoi te tihotiho i to tatou mau taeae i raro, o tei tihotiho ia ratou i mua i te aro o to tatou Atua i te rui e te ao.



^ par. 6 (Isa. 46:10) i te faaiteraa i te hopea mai te matamua mai â, e mai mutaaiho mai â i te faaiteraa i te mau mea aitâ i tupu ra: e te parauraa e, O ta ’u te parau e tupu, e tei opuahia e au ra, o ta ’u ïa e rave:



^ par. 6 (Gen. 18:20, 21) Ua parau maira Iehova, No te mea, e auê rahi to Sodoma e to Gomora, e no te mea, ua rahi roa ta ratou hara; 21 e haere na vau i raro, e hi‘o, ia ite au i te rave mauraa ratou, mai tei tae roa mai te reo ia ’u nei ra, e aore ra, ite atura vau.



^ par. 6 (Gen. 22:12) Ua parau maira oia, Eiaha to rima e rave noa ’tu i te tamaiti na, eiaha roa oia e hauti-noa-hia ’tu e oe: ua ite atura hoi au i teie nei, e e mǎta‘u to oe i te Atua, o oe aore i pipiri i to tamaiti, i to tamaiti hoê roa ra, ia ’u.



^ par. 6 (Deut. 32:4) Oia te Mato, o tei tia roa ta ’na ohipa ra; o tei au atoa to ’na ra mau haerea; e Atua parau mau, e te ino ore ra; e parau-tia ta ’na e te titiaifaro!



^ par. 6 (Kor. 2, 3:17) E teie nei, o te Fatu taua varua ra, e tei ia ’na te Varua o te Fatu ra, tei reira te tiamâ.



^ par. 7 (Sal. 55:22) E tuu oe i ta oe hopoia ia Iehova ra, e na ’na oe e tauturu mai; e ore roa oia e vaiiho noa ’tu i te taata parau-tia ia faaaueuehia.



^ par. 8 (Pet. 1, 5:8, 9) E haapao maitai, e faaitoito, te hahaere nei hoi to outou enemi o te diabolo, mai te liona uuru ra, i te imiraa i te taata e pau ia ’na ra: 9 o te patoi atu ïa ma te faaroo turori ore, ua ite hoi outou e, tei to outou mau taeae atoa i te ao nei taua mau pohe ra.



^ par. 8 (Kor. 1, 10:6-11) Ua riro hoi taua mau mea ra ei hi‘oraa na tatou, ia ore tatou ia nounou i te mau mea iino ra, mai ia ratou i nounou ra. 7 Eiaha atoa outou ei haamori idolo, mai te hoê pae o ratou ra; oia hoi tei papaihia ra e, I parahi te mau taata i raro e amu e e inu hoi, e tia a‘era i nia e upa. 8 E eiaha atoa tatou e faaturi mai te hoê pae o ratou i faaturi ra, e pohe ihora e piti ahuru e toru tiahapa i te tausani i te mahana hoê ra. 9 Eiaha atoa tatou e aa ’tu i te Mesia, mai te hoê pae o ratou i aa ra, e pohe ihora i te ophi. 10 Eiaha atoa outou e ohumu, mai te hoê pae o ratou i te ohumu ra, e pau ihora i te pohe i taua taparahi ra. 11 Roohia ihora ratou e taua mau mea ra ei hi‘oraa, e ei a‘o mai hoi ia tatou, i te feia i roohia mai i te hopea o te mau tau nei, i papaihia ’i.



^ par. 1 (Deut. 7:9) E tena na, o to Atua ra o Iehova, o te Atua mau ïa, ia ite hoi outou, o te Atua haavare ore, o tei haapao maite i te faufaa e te aroha i te feia i hinaaro ia ’na, e te haapao i ta ’na ra parau, e tausani noa ’tu i te ui ra.



^ par. 1 (Ios. 23:14) E inaha, te haere nei au na te e‘a o to te ao atoa nei; [u]a ite atoa hoi outou i roto i to outou aau, e i roto i to outou mau varua, e aore roa te hoê o te mau mea maitatai ta to outou Atua ta Iehova i parau mai ia outou ra i ore i te tia; ua hope roa i te tupu ia outou, aore roa te hoê i toe.



^ par. 2 (Kor. 2, 1:3, 4) Ia haamaitaihia te Atua, te Metua o to tatou Fatu ra o Iesu Mesia, te tumu o te aroha e o te Atua no ’na ana‘e te mahanahana; 4 o tei haamahanahana mai ia matou i to matou mau pohe atoa nei, ia tia ia matou ia haamahanahana i te feia i roohia i te pohe ra, i te mahanahana a te Atua i mahanahana ’i matou iho nei.



^ par. 2 (Mat. 24:45) O vai hoi te tavini haapao maitai e te paari, ta to ’na ra fatu i faatavana i to ’na utuafare ei hopoi atu i ta ratou maa i te hora mau ra?



^ par. 2 (Ioa. 14:16) Na ’u hoi e ani atu i te Metua ra, e na ’na e horoa mai i te tahi Faaa‘o ia outou, ia parahi mau oia e a muri noa ’tu i ǒ outou nei.



^ par. 2 (Roma 15:4) Te mau parau atoa hoi i papaihia i mutaa ihora, i papaihia ïa ia ite tatou; ia noaa to tatou tiairaa, i te faaoromai e te mahanahana o te parau i papaihia ra.



^ par. 2 (Ioa. 14:26) Na te Faaa‘o râ, na te Varua Maitai ra, o ta te Metua e tono mai ma to ’u nei i‘oa ra, na ’na e haapii mai ia outou i te mau mea atoa; e e faaite faahou mai hoi ia outou i te mau parau atoa ta ’u i parau atu ia outou na.



^ par. 2 (Heb. 1:14) E ere anei ratou i te tavini varua ana‘e, i tonohia ei tiai i te feia e noaa ia ratou te ai‘a ra i te ora?



^ par. 2 (Kol. 4:11) e o Iesu hoi, o tei parauhia o Iuseto ra, no te peritome ratou. O ratou ana‘e ra tei rave atoa mai i te ohipa i te basileia o te Atua nei; e o ratou tei haamahanahana mai ia ’u nei.



^ par. 3 (Kor. 1, 10:13) Aita outou i roohia e te ati maori râ mai ta te taata nei â; e parau mau ta te Atua e ore oia e vaiiho noa ia outou ia ati, maori râ o te tia ia outou ia faaoromai ra; e faatupu atoa oia i te haapuraa i taua ati ra, ia tia ia outou ia faaoromai.

^ par. 2 (Gen. 3:1-24) E paari rahi to te ophi i to te mau manu avae maha atoa o te fenua, i ta te Atua ra ta Iehova i hamani ra; e ua na ô maira oia i te vahine, Oia ïa, ua parau mai te Atua e, Eiaha orua e amu i to te mau raau atoa o te ô nei? 2 Ua parau atura te vahine i taua ophi ra, E amu mâua i to te mau raau atoa o te ô nei; 3 maori râ o to taua raau i ropu i te ô nei, ua parau mai ïa te Atua e, Eiaha orua e amu i to reira; eiaha hoi orua e rave noa ’tu; a pohe orua. 4 Ua parau maira taua ophi ra i te vahine, E ore roa orua e pohe: 5 ua ite hoi te Atua e, ua amu ana‘e orua i to reira, e araara ïa to orua mata, e e riro orua mai te atua ra te huru, i te ite i te maitai e te ino. 6 E ite a‘era te vahine, e raau maitai ei maa, e te au hoi i te mata ia hi‘o atu, e te raau hinaaro hoi ia noaa te ite; ua rave ihora oia i te maa no nia i taua raau ra, amu ihora, hopoi atura hoi i ta te tane, amu atoa ihora hoi oia. 7 Araara a‘era to raua mata, ite a‘era raua e te vai tahaa noa ra raua; ua fatu ihora raua i te rau suke ei pareu no raua. 8 E ite a‘era raua i te reo o te Atua ra o Iehova i te harururaa i roto i te ô, i te mǎrǔraa mahana ra; ua tapuni ihora Adamu raua o te vahine i te aro o te Atua ra o Iehova, i roto i te uru raau o te ô ra. 9 Ua tiaoro maira râ te Atua ra o Iehova ia Adamu, na ô maira ia ’na, Tei hea oe? 10 Ua na ô atura oia, Faaroo a‘era vau i to reo i roto i te ô nei, mǎta‘u a‘era vau o vau i vai tahaa noa, tapuni a‘e nei au. 11 Ua na ô maira oia, Na vai oe i faaite e te vai tahaa noa ra oe? i amu na oe i to te raau ta ’u i parau atu ia oe e, Eiaha e amu? 12 Ua parau atura Adamu, Na te vahine ta oe i ho mai ei apiti no ’u ra, i horoa mai i to taua raau ra, amu ihora vau. 13 Ua parau maira te Atua ra o Iehova i te vahine ra, Eaha teie ta oe i rave na? Ua na ô atura te vahine ra, I haavare mai te ophi ia ’u, amu ihora vau. 14 Ua parau maira te Atua ra o Iehova i taua ophi ra, Ia rahi roa to oe ino i to te mau puaa atoa, e te mau manu avae maha atoa o te fenua nei, o oe i na reira ra; ei raro i to aro e nee noa ’i oe, e amu hoi oe i te repo e hope roa ’‘e to oe pue mahana i to oraraa na: 15 e tuu hoi au i te au ore e riri ai ra ia orua o te vahine, e to huaai, e to ’na ra huaai; na ’na e haaparuparu i to afii, e na oe e haaparuparu i to ’na poro avae. 16 Ua parau maira oia i te vahine. E faarahi au i to mauiui tamarii ra, e fanau mai ta oe tamarii ma te mauiui; e e auraro oe i to tane, e ei fatu oia no oe. 17 Ua parau maira oia ia Adamu, No te mea, ua faaroo oe i te reo o to vahine na, e ua amu i to te raau i ta ’u i parau atu ia oe, i te na ôraa ’tu e, Eiaha oe e amu i to reira; ia ino roa te fenua ia oe; e amu oe i to reira ma te oto e hope roa ’‘e to oe pue mahana i to oe na oraraa: 18 e tupuhia ïa i te tataramoa, e te motuu, no oe; e e amu oe i te raau rii o te fenua nei: 19 e amu oe i ta oe maa ma te hou i nia i to rae, e ho‘i noa ’tu oe i raro i te repo, no reira mai hoi oe; e repo hoi oe, e e ho‘i faahou atu â oe i te repo. 20 Ua mairi ihora Adamu i to te vahine ra i‘oa, o Eva, no te mea, e riro oia ei metua vahine no te taata ora atoa. 21 Ua hamani ihora te Atua ra o Iehova i te ahu iri no Adamu raua o te vahine, e ua faaahu maira ia raua. 22 Ua parau ihora te Atua ra o Iehova, Inaha, ua riro Adamu mai te hoê o tatou nei, i te ite i te maitai e te ino; e tena na, o te faatoro oia i tana rima, e rave atoa i to te raau ora ra, e e amu, ia ora roa oia ra. 23 Ua tiavaru atura te Atua ra o Iehova ia ’na i rapae i taua ô i Edene ra, e faaapu i te fenua, no reira hoi oia ra. 24 Tiahi atura oia i te taata i rapae, ua tuu ihora, i te pae i te hitia o te râ i taua ô i Edene ra, te kerubi ma te ‘o‘e ura e fariuriu haere, ei tiai i te e‘a i te raau ora ra.






^ ***snnw himene 147 Hoohia mai no te Atua***
Himene 147
Hoohia mai no te Atua
Rave mai:
• Papai noa
• Papai e te nota atoa
(Petero 1, 2:9)
1. Ua hoo mai Iehova
Te feia faatavaihia
Ei tamaiti here mau.
Mauruuru roa oia.
(FAAHO‘IRAA)
Ei nunaa no oe
Hoohia mai ai ratou,
E here ia oe,
Arue to i‘oa na te ao nei.
2. E nunaa mo‘a ratou,
O te haapao te p’rau mau.
Turama mai Iehova,
Maiti ia ratou.
(FAAHO‘IRAA)
Ei nunaa no oe
Hoohia mai ai ratou,
E here ia oe,
Arue to i‘oa na te ao nei.
3. Tavini haapao maitai
Auraro te Arenio.
Te mau mamoe ê atu,
E haaputu ratou.
(FAAHO‘IRAA)
Ei nunaa no oe
Hoohia mai ai ratou,
E here ia oe,
Arue to i‘oa na te ao nei.
(Hi‘o atoa Isa. 43:20b, 21; Mal. 3:17; Kol. 1:13.)



^ ***snnw himene 149 Mauruuru no te hoo***
Himene 149
Mauruuru no te hoo
Rave mai:
• Papai noa
• Papai e te nota atoa
(Luka 22:20)
1. To mua nei matou to
terono Iehova
No te ô faufaa roa
ta oe pûpû mai:
To Tamaiti here mau ia
ora matou.
E tusia otahi roa
ta oe ho mai.
(FAAHO‘IRAA)
Ho mai oia to ’na ora,
To ’na toto tiamâ ’i matou.
Mauruuru roa
ia oe e a muri noa ’tu.
2. Tusia aau tae mau pûpû
mai te Mesia,
To ’na ora tia roa
no to ’na here rahi.
E tiaturiraa to matou
i teie nei.
E fana‘o i te ora
a muri noa ’tu.
(FAAHO‘IRAA)
Ho mai oia to ’na ora,
To ’na toto tiamâ ’i matou.
Mauruuru roa
ia oe e a muri noa ’tu.
(Hi‘o atoa Heb. 9:13, 14; Pet. 1, 1:18, 19.)









^ ***snnw himene 148 Ua horoa oe i to Tamaiti fanau tahi***
Himene 148
Ua horoa oe i to Tamaiti otahi
Rave mai:
• Papai noa
• Papai e te nota atoa
(Ioane 15:13)
1. Iehova, Metua,
Na roto te hoo
I noaa ’i ia matou
Te tiaturiraa.
Te pûpû nei matou
To matou nei ora,
E p’rau ia vetahi ê
Rave to hinaaro.
(FAAHO‘IRAA)
To Tamaiti otahi
Ta oe horoa mai.
Arue matou ia oe
horoaraa mai to Tamaiti.
2. To maitai, aroha,
To i‘oa rahi mau
Piri ai, here ai
Matou ia oe.
Ho mai oe te hoo
Te ô faufaa roa ’‘e.
Pohe Iesu no matou
Ta oe tono mai
(FAAHO‘IRAA)
To Tamaiti otahi
Ta oe horoa mai.
Arue matou ia oe
horoaraa mai to Tamaiti.
(HOPEARAA)
Iehova, Metua, pure haamauruuru
Matou nei ia oe no to Tamaiti otahi.
(Hi‘o atoa Ioa. 3:16; Ioa. 1, 4:9.)



^ ***sn himene 109 A maeva ta Iehova Matahiapo!***
Himene 109
A maeva ta Iehova Matahiapo!
(Hebera 1:6)
1. A maeva te Arii
Ta Iehova Tamaiti
No te p’rau mau, te p’rau-tia,
Ia maitai rahi te taata.
Ma te hanahana mau
Haapapu ai oia
O to ’na ra Metua
Te Faatere hau ê.
(FAAHO‘IRAA)
A maeva te Arii,
Tamaiti matahiapo,
Ta Iehova faatavai.
Te faatere nei oia.
2. A maeva te Arii
Tei pohe ia ora tatou,
Faaore ai Iehova
Ta tatou nei mau hara.
I te ra‘i hoê Iesu
E to ’na mau taeae.
Papu ïa o Iehova
Te Faatere rahi mau.
(FAAHO‘IRAA)
A maeva te Arii,
Tamaiti matahiapo,
Ta Iehova faatavai.
Te faatere nei oia.
(Hi‘o atoa Sal. 2:6; 45:3, 4; Apo. 19:8.)









^ par. 10 (Exo. 40:1-16) Ua parau maira Iehova ia Mose, na ô maira, 2 Ei te mahana matamua, i te marama matamua ra e faatia ’i oe i te tiahapa amuiraa nei. 3 E na oe e tuu i te afata ture i roto, a paruru ai i te afata i te paruru. 4 E na oe e hopoi i te airaa-maa i roto, e e faanahonaho hoi i tei faanahonahohia i nia ihora; e e hopoi hoi oe i te vairaa-lamepa i roto, a tuu ai i te mau amaraa i nia iho. 5 E tuu hoi oe i te fata auro no te tusia no‘ano‘a i mua i te afata ture ra; e e faauta hoi i te paruru no te uputa sekene ra. 6 E e faatia oe i te fata tusia taauahi i mua ’tu i te uputa sekene, i te tiahapa amuiraa ra. 7 E e tuu hoi oe i te farii-vai i te area i te tiahapa amuiraa e te fata ra, a tuu ai i te pape i roto. 8 E faatia hoi oe i te aumoa e ati noa ’‘e; e faauta hoi i te paruru no te uputa aumo[a] ra. 9 E rave hoi oe i te mono‘i faatavai ra, a faatavai ai i te sekene, e te mau mea atoa i roto ra; e na reira oe i te haamo‘a ’tu i te mau mea atoa no te sekene, ia mo‘a ïa. 10 E e faatavai oe i te fata tusia taauahi, e te mau mea atoa no te reira, e na reira i te haamo‘a i taua fata ra, ia riro ei fata mo‘a roa. 11 E faatavai hoi oe i te farii-vai e te tiaraa iho; e na reira oe i te haamo‘a i te reira. 12 A aratai ai oe ia Aarona, e ta ’na mau tamarii i te uputa o te tiahapa amuiraa, a horoi ai ia ratou i te pape. 13 A faaahu ai oe ia Aarona i te mau ahu mo‘a, a faatahinu ai, e na reira oe i te haamo‘a ia ’na, ia rave oia i te toroa tahu‘a i mua ia ’u nei, 14 e e aratai atoa oe i ta ’na pue tamarii ia ’na, a faaahu ai ia ratou i te ahu-oomo; 15 e faatahinu hoi oe ia ratou, mai ta oe i faatahinu i to ratou ra metua ia rave ratou i te toroa tahu‘a i mua ia ’u nei; e riro hoi to ratou faatahinuraahia, ei tapao no te toroa tahu‘a e vaiiho-tamau-hia ia ratou, e tae noa ’tu i to ratou ra mau ui atoa ra. 16 Na reira ’tura hoi Mose; te mau mea atoa ta Iehova i parau mai ia ’na ra, o ta ’na ïa i rave.



^ par. 12 (Arii 2, 23:1-23) Ua tono a‘era te arii, e ua haaputuputu maira ia ’na i te feia paari o Iuda e to Ierusalema. 2 Haere atura te arii i nia i te fare o Iehova, e te mau taata no Iuda, e to Ierusalema atoa ra, e te feia tahu‘a, e te mau peropheta, e te taata atoa, o tei rahi e o tei iti: e ua taio atura oia i roto i to ratou tari‘a i te mau parau atoa i taua buka faufaa i itea i roto i te fare o Iehova. 3 Ua tia noa ihora te arii i te pae pou ra, ua fafau ihora i te tahi faufaa i te aro o Iehova, e e pee oia ia Iehova e e haapao i ta ’na parau e ta ’na i faaite mai, e ta ’na haapaoraa ma te aau atoa e te varua atoa, e ia rave maite i te mau parau no te faufaa i papaihia i roto i teie nei buka. E ua haapao maite atura te mau taata atoa i taua faufaa ra. 4 Ua faaue a‘era te arii i te tahu‘a rahi ra ia Hilikia, e na tahu‘a tauturu, e te mau tiai uputa, e rave mai i te mau au‘a i hamanihia na Baala, i roto i te hiero o Iehova, e ta te idolo o te vahi uru raau, e ta to te ra‘i atoa ra; e ua tutui oia i te auahi i rapae au mai i Ierusalema i roto i te mau aua i Kiderona, ua hopoihia râ te rehu i Betela. 5 Ua faaore hoi oia i te mau tahu‘a idolo, tei haapaohia e te mau arii no Iuda ei tutui i te mea no‘ano‘a i nia i te vahi teitei, i roto i te mau oire o Iuda ra, e te mau vahi atoa i pihaiiho i Ierusalema; e o tei tutui i te mea no‘ano‘a na Baala, i te mahana, e te marama, e ia taurua ma, e to te ra‘i atoa ra. 6 Ua rave maira oia i te idolo o te vahi uru raau mai roto i te fare o Iehova, i rapae au i Ierusalema, e te pape ra o Kiderona, e ua tutui ihora i te auahi i taua pape ra i Kiderona, e ua taataahi ihora e hu‘ahu‘a roa a‘era, ua titiri haere i te rehu na nia i te tanuraa o te taata rii ra. 7 Ua vavahi oia i te mau fare o te pâi‘a i pihaiiho i te fare o Iehova, i te vahi e raraahia ’i e te mau vahine te ahu no te idolo o te uru raau ra. 8 E ua hopoi ê atura oia i te mau tahu‘a i te mau oire atoa o Iuda ra, e ua haaviivii i te mau vahi teitei i tutuihia ’i e te mau tahu‘a te mea no‘ano‘a, mai Gibea mai e tae noa ’tura i Bere-seba. Ua vavahi hoi oia i te mau vahi teitei i te tomoraa ra, i te tomoraa o te uputa o te tavana o te oire ra o Iosua, i te pae aui ia tomo i roto i te oire ra. 9 Aore hoi te mau tahu‘a o te mau vahi teitei i faafatata mai i te fata a Iehova i Ierusalema, ua amu râ ratou i te pane faahopue ore i roto i to ratou mau taeae. 10 E au haaviivii oia ia Topheta, i te peho o te tamaiti a Hinoma, ia ore te taata ia pûpû i ta ’na tamaiti e ta ’na tamahine i na roto i te auahi ia Moloha. 11 E ua hopoi ê atura oia i te mau puaahorofenua i pûpûhia e te mau arii no Iuda no te mahana, i te tomoraa i te fare o Iehova, i pihaiiho i te piha o Natana-meleha, eunuka, e fare tia hiti; e ua tutui oia i te pereoo no te mahana ra i te auahi. 12 E na fata e vai i nia iho i te fare o Ahaza, tei hamanihia e te mau arii o Iuda ra; e na fata i hamanihia e Manase i roto i na aumoa i te fare o Iehova, ua vavahihia ïa e te arii e pau atura, e ua titiri i te rehu i raro i te pape ra i Kiderona. 13 E ua haaviivii atoa te arii i na vahi teitei i mua iho i Ierusalema, tei te pae atau i te mou‘a ra o Oliveta, i faatiahia e te arii o Iseraela ra e Solomona na Asetarota, e idolo faufau na to Sidona, e na Kimosa, i te idolo faufau na te ati Moabi, e na Milekoma, i te idolo faufau a te tamarii a Amona. 14 E ua vavahi oia i te mau tii ra, e ua tâpû i te mau uru raau, e ua faaîî i taua mau vahi ra i te ivi o te taata pohe. 15 E te fata e vai i Betela, i te vahi teitei, i hamanihia e Ieroboama a Nebata, i hara ’i Iseraela ia ’na, taua fata ra e te vahi teitei atoa ra, ua vavahihia ïa e ana, e ua tutui i te idolo no taua vahi teitei ra i te auahi, e ua taataahi e hu‘ahu‘a roa a‘era, e ua ama atoa te uru raau ia ’na. 16 Tei te fariuraa o Iosia ra, ite atura oia i te mau vairaa tupapau i nia i te mou‘a ra, e ua faaue a‘era e tii i te mau ivi i roto i taua mau vairaa tupapau ra, e ua tutui a‘era i nia i te fata, viivii atura, ta Iehova hoi i parau maira, ta taua taata na te Atua ra, o tei faaite mai i tau parau nei. 17 Ua na ô maira oia, Eaha tera ra parau ta ’u e ite nei? Ua parau maira to te oire ia ’na, O te tanuraa ïa o te taata no te Atua ra, o tei haere mai mai Iuda mai, e ua faaite i teie nei parau ta oe i rave iho nei i te fata i Betela nei. 18 Ua parau maira oia, E vaiiho noa na ïa; eiaha roa ei taata e hauti noa ’tu i to ’na ivi. Ua vaiiho noa ihora ratou i to ’na ivi, e te ivi atoa o te peropheta mai Samaria maira. 19 E te mau fare atoa no te mau vahi teitei i roto i te mau oire i Samaria, ta te mau arii o Iseraela i hamani ei faaoooraa ’tu ia Iehova ia riri, ua hurihia ïa e Iosia i raro; e ua rave oia i te reira mai ta ’na atoa i rave i Betela ra. 20 Ua taparahi hoi oia i te mau tahu‘a no te mau vahi teitei i nia i te fata e vai noa i reira; e ua tahu oia i te ivi taata i nia iho, ho‘i maira oia i Ierusalema. 21 Ua faau[e] atura te arii i te taata atoa, na ô atura, E haapao outou i te pasa na to outou Atua na Iehova, i tei papaihia i roto i te buka faufaa nei. 22 Aita ïa e pasa i te haapaoraahia, mai te anotau mai o te mau tavana o tei faaau i te parau ia Iseraela nei, e te anotau atoa o te mau arii o Iseraela, e te mau arii no Iuda; 23 tei te matahiti hoê ahuru ma vau ra o te arii ra o Iosia i haapaohia ’i taua pasa nei na Iehova i Ierusalema.






^ ***snnw himene 152 To matou puai e tiaturiraa***
Himene 152
To matou puai e tiaturiraa
Rave mai:
• Papai noa
• Papai e te nota atoa
(Maseli 14:26)
1. Iehova, horoa mai oe
hoê tiaturiraa,
Ta matou faaite haere
no te oaoa.
Ia tupu mai râ te fifi rau,
taiâ to matou aau,
Iti roa mai ai te faaroo
e te tiaturiraa.
(FAAHO‘IRAA)
Oe to matou puai
e tiaturiraa.
Aita matou e ere nei.
Ia poro, ia haapii
i te taata,
turui matou nia ia oe.
2. E Iehova, horoa mai na
te aau mehara.
Tamǎrû noa mai oe
i roto te ati.
Itoito faahou to matou aau
i to oe mau mana‘o.
Puai â te tiaturiraa
ia poro to i‘oa.
(FAAHO‘IRAA)
Oe to matou puai
e tiaturiraa.
Aita matou e ere nei.
Ia poro, ia haapii
i te taata,
turui matou nia ia oe.
(Hi‘o atoa Sal. 72:13, 14; Mas. 3:5, 6, 26; Ier. 17:7.)



^ ***sn himene 22 ‘O Iehova to ’u Tiai’***
Himene 22
‘O Iehova to ’u Tiai’
(Salamo 23)
1. O Iehova to ’u Tiai,
E’ha vau e mǎta‘u ai?
Aupuru oia ta ’na mau mamoe,
Ore e moe te hoê.
E na te pape haumǎrû
Faaoraora ia ’u.
Te aratai nei oia ia ’u
Na te e‘a p’rau-tia mau.
Te aratai nei oia ia ’u
Na te e‘a p’rau-tia mau.
2. Na te mau vahi mǎrǔ pohe
Haere mǎta‘u ore au.
To ’u Tiai tei pihai ia ’u.
Na ’na e tamǎrû mai,
Faatavai to ’u nei upoo,
Faaî ai ta ’u au‘a.
E parahi â vau i to fare.
Hamani maitai oe.
E parahi â vau i to fare.
Hamani maitai oe.
3. Tiai paari, here to ’u
E aupuru noa nei
Te feia e au i te mamoe.
E himene au ia ’na.
Pee maite au i ta ’na P’rau,
Haere na to ’na e‘a.
E tao‘a rahi te taviniraa,
Ta ’u ïa e poihere.
E tao‘a rahi te taviniraa,
Ta ’u ïa e poihere.
(Hi‘o atoa Sal. 28:9; 80:1.)









^ par. 3 (Ohi. 1:15-26) E i tei reira ra mau mahana, ua tia a‘era Petero i nia i ropu i te mau pîpî ra, ua na ô maira, (hoê hanere e piti ahururaa te taata i putuputu mai,) 16 e homa, e te mau taeae, ia tupu te parau i papaihia ra e tia ’i, ta te Varua Maitai i parau mai i te vaha o Davida i mutaa iho ia Iuda ra, o tei riro ei aratai i te feia i haru ia Iesu ra. 17 I amui-atoa-hia hoi oia i roto ia matou nei, i noaa atoa hoi teie nei toroa ia ’na. 18 E hoo na ihora e taua taata ra te hoê fenua iti i te utua o ta ’na hara, e mairi ihora oia i raro te mata, amaha ’tura ropu ia ’na, purehu atura tana aau i rapae. 19 E ua itea taua mea ra e to Ierusalema atoa, e mairihia ihora taua maa fenua iti ra i ta ratou iho parau, Akeladama, oia hoi, O te fenua toto. 20 Ua papaihia hoi i roto i te buka Salamo, Ia ano to ’na parahiraa, e eiaha roa ei taata e parahi i reira, e ia riro hoi to ’na toroa ia vetahi ê. 21 E teie nei, te mau taata i amui atoa mai ia tatou, a parahi atoa ’i te Fatu ra o Iesu i ropu ia tatou nei ra, 22 mai to ’na bapetizoraahia mai â e Ioane ra, e tae roa mai nei i te mahana i ravehia ’tu ai oia i nia ra, ia faataahia te hoê o ratou e tia ’i, ei ite e tatou atoa hoi i tana tia-faahou-raa i nia nei. 23 Ua tapao atura ratou i e toopiti pue taata, o Iosepha Barasaba, o tei mairihia ia Iuseto ra, e o Matatia hoi. 24 Ua pure ihora ratou, na ô atura, E te Fatu, o tei ite i te aau o te taata atoa nei, e faaite mai oe i ta oe i hinaaro i eie nei pue taata, 25 ia rave atoa mai oia i teie nei toroa i te aposetolo, i mairi ia Iuda i te hara, ia tae oia i to ’na ra vahi mau. 26 Ua tuu ihora ratou i te kelero, riro atura te kelero ia Matatia; amui-atoa-hia maira oia i te mau aposetolo tino ahuru ma hoê ra.






^ ***sn himene 125 Auraro ana‘e i ta Iehova aratairaa ma te taiva ore***
Himene 125
Auraro ana‘e i ta Iehova aratairaa ma te taiva ore
(Korinetia 1, 14:33)
1. Faaite nei tatou i to te ao nei
Te p’rau oaoa o te Bas’leia,
Auraro atu ai i ta Iehova
Aratairaa otahi ma te tahoê.
(FAAHO‘IRAA)
Auraro ana‘e i te Atua
Ma te mauruuru mau.
Paruru oia no to ’na here.
Ia taiva ore tatou.
2. Maoti to ’na varua, ta ’na tiaau,
Aratai Iehova ia tatou atoa.
Ma te taiva ore e poro ana‘e.
Ia mau papu tatou, mauruuru oia.
(FAAHO‘IRAA)
Auraro ana‘e i te Atua
Ma te mauruuru mau.
Paruru oia no to ’na here.
Ia taiva ore tatou.
(Hi‘o atoa Luka 12:42; Heb. 13:7, 17.)



^ ***sn himene 43 E ara, e mau papu, e faaitoito***
Himene 43
E ara, e mau papu, e faaitoito
(Korinetia 1, 16:13)
1. E ara e faaoromai.
Mau papu e faaitoito
Ei taata taiâ ore
O te upootia mau â.
Pee maite i to Iesu reo,
Auraro e paturu ia ’na.
(FAAHO‘IRAA)
E ara, mau papu, faaitoito
Tae atu te hopea!
2. E ara e haapao maitai.
Pee ma te aau tae mau
Te aratairaa a Iesu
Maoti tei faatavaihia.
A faaroo te mau matahiapo
E paruru nei i te nǎnǎ.
(FAAHO‘IRAA)
E ara, mau papu, faaitoito
Tae atu te hopea!
3. E ara, vai hoê tatou.
Poro te evanelia
Tae atu i te hopea
Noa ’tu te mau enemi.
Arue amui ia Iehova,
Piri maira to ’na mahana.
(FAAHO‘IRAA)
E ara, mau papu, faaitoito
Tae atu te hopea!
(Hi‘o atoa Mat. 24:13; Heb. 13:7, 17; Pet. 1, 5:8.)

